МОНГОЛ УЛСЫН ИХ ХУРЛЫН 

2019 ОНЫ ЭЭЛЖИТ БУС ЧУУЛГАНЫ 

Монгол Улсын Их Хурлын 2019 оны ээлжит бус чуулганы 
3 дугаар сарын 26-ны өдөр /Мягмар гараг/-ийн 
нэгдсэн хуралдааны товч тэмдэглэл

 




Улсын Их Хурлын дарга Г.Занданшатар ирц, хэлэлцэх асуудлын дарааллыг танилцуулж, хуралдааныг даргалав.
 

Хуралдаанд ирвэл зохих 75 гишүүнээс 38 гишүүн ирж, 50.7 хувийн ирцтэйгээр 19 цаг 04 минутад Төрийн ордны Улсын Их Хурлын чуулганы нэгдсэн хуралдааны танхимд эхлэв.
 

Чөлөөтэй: Б.Бат-Эрдэнэ, Ц.Даваасүрэн, Ж.Мөнхбат, Д.Мурат, Д.Тэрбишдагва, Ч.Улаан;

Эмнэлгийн чөлөөтэй: С.Батболд, Л.Болд, Н.Номтойбаяр, Б.Саранчимэг;

Тасалсан: З.Нарантуяа, Г.Тэмүүлэн, Ч.Хүрэлбаатар, Д.Цогтбаатар, Л.Энх-Амгалан;


 

Хэлэлцэх асуудалтай холбогдуулан Улсын Их Хурлын гишүүн О.Баасанхүү санал хэлж, Улсын Их Хурлын Тамгын газрын Хууль, эрх зүйн асуудал хариуцсан нарийн бичгийн дарга Д.Амгалан хариулж, тайлбар хийв. 
 


Нэг. Үндсэн хуулийн цэцийн 2019 оны 01 дүгээр дүгнэлт
 
Хэлэлцэж буй асуудалтай холбогдуулан Үндсэн хуулийн цэцийн гишүүн Н.Чинбат оролцов. 
 
Хуралдаанд Улсын Их Хурлын Тамгын газрын Хууль, эрх зүйн асуудал хариуцсан нарийн бичгийн дарга Д.Амгалан, Хууль, эрх зүйн хэлтсийн дарга Э.Түвшинжаргал, Хууль зүйн байнгын хорооны ажлын албаны ахлах зөвлөх М.Үнэнбат, зөвлөх Б.Хонгорзул, референт П.Хулан нар байлцав.

 

Үндсэн хуулийн цэцийн 2019 оны 01 дүгээр дүгнэлтийг Үндсэн хуулийн цэцийн гишүүн Н.Чинбат, Үндсэн хуулийн цэцийн дүгнэлтийн талаар Хууль зүйн байнгын хорооноос гаргасан санал, дүгнэлтийг Улсын Их Хурлын гишүүн Х.Нямбаатар нар танилцуулав.
 

Танилцуулгатай холбогдуулан Улсын Их Хурлын гишүүн О.Баасанхүү, Ц.Мөнх-Оргил, О.Батнасан нарын тавьсан асуултад Хууль зүй, дотоод хэргийн сайд Ц.Нямдорж, Улсын Их Хурлын гишүүн Х.Нямбаатар нар хариулж, тайлбар хийв. 
 
Монгол Улсын Их Хурлын чуулганы хуралдааны дэгийн тухай хуулийн 32 дугаар зүйлийн 32.3.3-т заасны дагуу Байнгын хорооны саналаар санал хураалт явуулав. 
 

Г.Занданшатар: - 1.Монгол Улсын Их Хурлаас 2017 оны 5 дугаар сарын 18-ны өдөр баталсан Эрүүгийн хэрэг хянан шийдвэрлэх тухай хуулийн 39.1 дүгээр зүйлийн 4 дэх хэсэгт “Давж заалдах шатны шүүх шүүгдэгчид холбогдох хэргийн зүйлчлэлийг өөрчлөн ялыг хөнгөрүүлж, эсхүл шүүгдэгчид холбогдох хэргийн нөхцөл байдал, зүйлчлэлийг өөрчлөхгүйгээр ялыг хөнгөрүүлж, хүндрүүлж болно.” гэж заасны “…хүндрүүлж…” гэсэн нь Монгол Улсын Үндсэн хуулийн Арван зургадугаар зүйлийн 14 дэх заалтын Монгол Улсын иргэн “…шүүхийн шийдвэрийг давж заалдах …эрхтэй.” гэж заасныг зөрчсөн байна гэснийг хүлээн зөвшөөрөх нь зүйтэй гэсэн саналыг дэмжье гэсэн санал хураалт явуулъя.
 

Зөвшөөрсөн: 
44

Татгалзсан: 

10

Бүгд: 


54

81.5 хувийн саналаар дэмжигдлээ. 

 

2.Монгол Улсын Их Хурлаас 2017 оны 5 дугаар сарын 18-ны өдөр баталсан Эрүүгийн хэрэг хянан шийдвэрлэх тухай хуулийн 39.1 дүгээр зүйлийн 4 дэх хэсэгт “Давж заалдах шатны шүүх шүүгдэгчид холбогдох хэргийн зүйлчлэлийг өөрчлөн ялыг хөнгөрүүлж, эсхүл шүүгдэгчид холбогдох хэргийн нөхцөл байдал, зүйлчлэлийг өөрчлөхгүйгээр ялыг хөнгөрүүлж, хүндрүүлж болно.” гэж заасны “…хүндрүүлж…” гэсэн нь Монгол Улсын Үндсэн хуулийн Арван есдүгээр зүйлийн 1 дэх хэсгийн “Төрөөс хүний эрх, эрх чөлөөг хангахуйц …хууль зүйн … баталгааг бүрдүүлэх, … хөндөгдсөн эрхийг сэргээн эдлүүлэх үүргийг иргэнийхээ өмнө хариуцна.” гэж заасныг зөрчсөн байна гэснийг хүлээн зөвшөөрөх нь зүйтэй гэсэн саналыг дэмжье гэсэн санал хураалт явуулъя.
 

Зөвшөөрсөн: 
43

Татгалзсан: 

11

Бүгд: 


54

79.6 хувийн саналаар дэмжигдлээ. 

 

3.Монгол Улсын Их Хурлаас 2017 оны 5 дугаар сарын 18-ны өдөр баталсан Эрүүгийн хэрэг хянан шийдвэрлэх тухай хуулийн 39.9 дүгээр зүйлийн 1 дэх хэсгийн 1.4 дэх заалтад “шүүгдэгчид холбогдох хэргийн нөхцөл байдал, зүйлчлэлийг өөрчлөхгүйгээр ялыг хөнгөрүүлж, эсхүл хүндрүүлж шүүхийн шийдвэрт өөрчлөлт оруулах” гэж заасны “…эсхүл хүндрүүлж…” гэсэн нь Монгол Улсын Үндсэн хуулийн Арван зургадугаар зүйлийн 14 дэх заалтын Монгол Улсын иргэн “…шүүхийн шийдвэрийг давж заалдах …эрхтэй.” гэж заасныг зөрчсөн байна гэснийг хүлээн зөвшөөрөх нь зүйтэй гэсэн саналыг дэмжье гэсэн санал хураалт явуулъя.
 

Зөвшөөрсөн: 
46

Татгалзсан: 

8

Бүгд: 


54

85.2 хувийн саналаар дэмжигдлээ. 

 

4.Монгол Улсын Их Хурлаас 2017 оны 5 дугаар сарын 18-ны өдөр баталсан Эрүүгийн хэрэг хянан шийдвэрлэх тухай хуулийн 39.9 дүгээр зүйлийн 1 дэх хэсгийн 1.4 дэх заалтад “шүүгдэгчид холбогдох хэргийн нөхцөл байдал, зүйлчлэлийг өөрчлөхгүйгээр ялыг хөнгөрүүлж, эсхүл хүндрүүлж шүүхийн шийдвэрт өөрчлөлт оруулах” гэж заасны “…эсхүл хүндрүүлж…” гэсэн нь Монгол Улсын Үндсэн хуулийн Арван есдүгээр зүйлийн 1 дэх хэсгийн “Төрөөс хүний эрх, эрх чөлөөг хангахуйц …хууль зүйн …баталгааг бүрдүүлэх, …хөндөгдсөн эрхийг сэргээн эдлүүлэх үүргийг иргэнийхээ өмнө хариуцна.” гэж заасныг зөрчсөн байна гэснийг хүлээн зөвшөөрөх нь зүйтэй гэсэн саналыг дэмжье гэсэн санал хураалт явуулъя.
 

Зөвшөөрсөн: 
45

Татгалзсан: 

9

Бүгд: 


54

83.3 хувийн саналаар дэмжигдлээ. 

 

5.Монгол Улсын Их Хурлаас 2017 оны 5 дугаар сарын 18-ны өдөр баталсан Эрүүгийн хэрэг хянан шийдвэрлэх тухай хуулийн 40.8 дугаар зүйлийн 1 дэх хэсгийн 1.4 дэх заалтад “шүүгдэгчид холбогдох хэргийн нөхцөл байдал, зүйлчлэлийг өөрчлөхгүйгээр ялыг хөнгөрүүлж, эсхүл хүндрүүлж шүүхийн шийдвэрт өөрчлөлт оруулах” гэж заасны “…эсхүл хүндрүүлж…” гэсэн нь Монгол Улсын Үндсэн хуулийн Арван зургадугаар зүйлийн 14 дэх заалтын Монгол Улсын иргэн “…шүүхийн шийдвэрийг давж заалдах … эрхтэй.” гэж заасныг зөрчсөн байна гэснийг хүлээн зөвшөөрөх нь зүйтэй гэсэн саналыг дэмжье гэсэн санал хураалт явуулъя.
 

Зөвшөөрсөн: 
45

Татгалзсан: 

8

Бүгд: 


53

84.9 хувийн саналаар дэмжигдлээ. 

 

6.Монгол Улсын Их Хурлаас 2017 оны 5 дугаар сарын 18-ны өдөр баталсан Эрүүгийн хэрэг хянан шийдвэрлэх тухай 40.8 дугаар зүйлийн 1 дэх хэсгийн 1.4 дэх заалтад “шүүгдэгчид холбогдох хэргийн нөхцөл байдал, зүйлчлэлийг өөрчлөхгүйгээр ялыг хөнгөрүүлж, эсхүл хүндрүүлж шүүхийн шийдвэрт өөрчлөлт оруулах” гэж заасны “…эсхүл хүндрүүлж…” гэсэн нь Монгол Улсын Үндсэн хуулийн Арван есдүгээр зүйлийн 1 дэх хэсгийн “Төрөөс хүний эрх, эрх чөлөөг хангахуйц … хууль зүйн … баталгааг бүрдүүлэх, … хөндөгдсөн эрхийг сэргээн эдлүүлэх үүргийг иргэнийхээ өмнө хариуцна.” гэж заасныг зөрчсөн байна гэснийг хүлээн зөвшөөрөх нь зүйтэй гэсэн саналыг дэмжье гэсэн санал хураалт явуулъя.
 

Зөвшөөрсөн: 
48

Татгалзсан: 

6

Бүгд: 


54

88.9 хувийн саналаар дэмжигдлээ. 

 

Г.Занданшатар: - Байнгын хорооны санал дэмжигдсэн тул Үндсэн хуулийн цэцийн 2019 оны 01 дүгээр дүгнэлтийн тухай Улсын Их Хурлын тогтоолын төслийг баталъя гэсэн санал хураалт явуулъя.

 

Зөвшөөрсөн: 
48

Татгалзсан: 

6

Бүгд: 


54

88.9 хувийн саналаар тогтоол батлагдлаа. 

 

Улсын Их Хурлын дарга Г.Занданшатар “Үндсэн хуулийн цэцийн 2019 оны 01 дүгээр дүгнэлтийн тухай” Улсын Их Хурлын тогтоолын эцсийн найруулгыг уншиж танилцуулав. Улсын Их Хурлын гишүүдээс эцсийн найруулгатай холбогдуулан асуулт, санал гараагүй болно. Улсын Их Хурлын гишүүд тогтоолын эцсийн найруулгатай танилцлаа. /19:42 цагт/
 
Уг асуудлыг 19 цаг 42 минутад хэлэлцэж дуусав. 
 

Хоёр. Ашигт малтмалын тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн Ашигт малтмалын тухай хуульд нэмэлт, өөрчлөлт оруулах тухай хуульд өөрчлөлт оруулах тухай хуулийн төсөл /Засгийн газар 2018.11.21-ний өдөр өргөн мэдүүлсэн, эцсийн хэлэлцүүлэг/
 
Хэлэлцэж буй асуудалтай холбогдуулан Монголбанкны Дэд Ерөнхийлөгч Б.Лхагвасүрэн, Монголбанкны Нөөцийн удирдлага, санхүүгийн зээлийн газрын захирал А.Энхжин, Уул уурхай, хүнд үйлдвэрийн яамны Стратегийн бодлого, төлөвлөлтийн газрын дарга Э.Батболд, мөн яамны Геологи, уул уурхайн бодлогын хэрэгжилтийг зохицуулах газрын дарга Б.Мөнхтөр, Геологи, уул уурхайн бодлогын хэрэгжилтийг зохицуулах газрын Уул уурхайн хэлтсийн дарга Б.Дэлгэржаргал, Сангийн яамны Төсвийн бодлого, төлөвлөлтийн газрын Төсвийн орлогын хэлтсийн дарга Б.Тэлмүүн, мөн яамны Төрийн захиргааны удирдлагын газрын Хуулийн хэлтсийн ахлах мэргэжилтэн Т.Мөнхбаяр, Уул уурхай, хүнд үйлдвэрийн яамны Геологийн бодлогын газрын мэргэжилтэн Г.Намчинсүрэн нар оролцов. 
 

Хуралдаанд Улсын Их Хурлын Тамгын газрын Хууль, эрх зүйн асуудал хариуцсан нарийн бичгийн дарга Д.Амгалан, Хууль, эрх зүйн хэлтсийн дарга Э.Түвшинжаргал, Эдийн засгийн байнгын хорооны ажлын албаны ахлах зөвлөх Ц.Мөнхбаяр, зөвлөх Д.Мягмарцэрэн, референт Г.Баярмаа нар байлцав. 

 


Төслийг эцсийн хэлэлцүүлэгт бэлтгэсэн талаар Эдийн засгийн байнгын хорооноос гаргасан танилцуулгыг Улсын Их Хурлын гишүүн Ж.Бат-Эрдэнэ танилцуулав. 
 

Байнгын хорооны танилцуулгатай холбогдуулан Улсын Их Хурлын гишүүн М.Билэгт, О.Баасанхүү, Б.Пүрэвдорж нарын тавьсан асуултад Эдийн засгийн байнгын хорооны дарга Д.Дамба-Очир, Улсын Их Хурлын гишүүн Ж.Бат-Эрдэнэ нар хариулж, тайлбар хийв. 
 
Г.Занданшатар: - Байнгын хорооны саналаар Ашигт малтмалын тухай хуульд нэмэлт, өөрчлөлт оруулах тухай хуулийн төслийг бүхэлд нь баталъя гэсэн санал хураалт явуулъя. 
 
Зөвшөөрсөн: 
45

Татгалзсан: 

10

Бүгд: 


55

81.8 хувийн саналаар хууль батлагдлаа. 

 
Уг асуудлыг 20 цаг 03 минутад хэлэлцэж дуусав. 
 
Гурав. Шүүгчийн эрх зүйн байдлын тухай хуульд нэмэлт, өөрчлөлт оруулах тухай, Прокурорын тухай хуульд нэмэлт оруулах тухай, Авлигын эсрэг хуульд нэмэлт, өөрчлөлт оруулах тухай хуулийн төслүүд /Монгол Улсын Ерөнхийлөгчийн 2019.03.26-ны өдөр өргөн мэдүүлсэн, хэлэлцэх эсэх/
 
Хэлэлцэж буй асуудалтай холбогдуулан Монгол Улсын Ерөнхийлөгч Х.Баттулга, Монгол Улсын Ерөнхийлөгчийн Тамгын газрын дарга З.Энхболд, Монгол Улсын Үндэсний аюулгүй байдлын зөвлөлийн нарийн бичгийн дарга А.Гансүх нар оролцов. 
 
Хуралдаанд Улсын Их Хурлын Тамгын газрын Хууль, эрх зүйн асуудал хариуцсан нарийн бичгийн дарга Д.Амгалан, Хууль, эрх зүйн хэлтсийн дарга Э.Түвшинжаргал, Хууль зүйн байнгын хорооны ажлын албаны ахлах зөвлөх М.Үнэнбат, зөвлөх Б.Хонгорзул, референт П.Хулан нар байлцав.

 

Хууль санаачлагчийн илтгэлийг Монгол Улсын Ерөнхийлөгч Х.Баттулга, төслийг хэлэлцэх эсэх талаар Хууль зүйн байнгын хорооноос гаргасан санал, дүгнэлтийг Улсын Их Хурлын гишүүн Н.Учрал нар танилцуулав. 
 
Хууль санаачлагчийн илтгэл болон Байнгын хорооны санал, дүгнэлттэй холбогдуулан Улсын Их Хурлын гишүүн О.Баасанхүү, С.Эрдэнэ, Т.Аюурсайхан, С.Чинзориг, Ж.Батзандан, Д.Хаянхярваа, Д.Эрдэнэбат, Х.Болорчулуун, Д.Лүндээжанцан, Ц.Цогзолмаа, Х.Нямбаатар, М.Билэгт, Ө.Энхтүвшин, Ц.Мөнх-Оргил, Ц.Нямдорж нарын тавьсан асуултад Монгол Улсын Ерөнхийлөгч Х.Баттулга, Монгол Улсын Ерөнхийлөгчийн Тамгын газрын дарга З.Энхболд, Монгол Улсын Үндэсний аюулгүй байдлын зөвлөлийн нарийн бичгийн дарга А.Гансүх нар хариулж, тайлбар хийв. 
 
Улсын Их Хурлын гишүүн Д.Эрдэнэбат Монгол Улсын Ерөнхийлөгчөөс Улсын Их Хуралд өргөн мэдүүлсэн хуулийн төслүүд нь Үндсэн хууль зөрчиж байгаа тул уг асуудлаар Улсын Их Хурал дахь Ардчилсан намын бүлэг хуралд оролцох боломжгүйг мэдэгдэж, Улсын Их Хурлын чуулганы нэгдсэн хуралдааныг орхиж гарав. /20:48 цагт/
 
Төслийн талаар Улсын Их Хурлын гишүүн О.Баасанхүү, Ш.Раднаасэд, Ж.Батзандан, Д.Оюунхорол, Н.Оюундарь, Ц.Нямдорж нар үг хэлэв. 
 

Г.Занданшатар: - Байнгын хорооны саналаар Шүүгчийн эрх зүйн байдлын тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн Прокурорын тухай хуульд нэмэлт оруулах тухай, Авлигын эсрэг хуульд нэмэлт, өөрчлөлт оруулах тухай хуулийн төслүүдийг хэлэлцэх нь зүйтэй гэсэн саналыг дэмжье гэсэн санал хураалт явуулъя. 
 

Зөвшөөрсөн: 
45

Татгалзсан: 

10

Бүгд: 


55

81.8 хувийн саналаар Байнгын хорооны санал дэмжигдлээ. 

 

Шүүгчийн эрх зүйн байдлын тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн Прокурорын тухай хуульд нэмэлт оруулах тухай, Авлигын эсрэг хуульд нэмэлт, өөрчлөлт оруулах тухай хуулийн төслүүдийг хэлэлцэх нь зүйтэй гэж гишүүдийн олонх үзсэн тул анхны хэлэлцүүлэгт бэлтгүүлэхээр Хууль зүйн байнгын хороонд шилжүүлэв. 

 
Уг асуудлыг 22 цаг 02 минутад хэлэлцэж дуусав. 
 
Дөрөв. Зарим Байнгын хорооны бүрэлдэхүүнд өөрчлөлт оруулах тухай Улсын Их Хурлын тогтоолын төсөл
 
Хуралдаанд Улсын Их Хурлын Тамгын газрын Хууль, эрх зүйн асуудал хариуцсан нарийн бичгийн дарга Д.Амгалан, Хууль, эрх зүйн хэлтсийн дарга Э.Түвшинжаргал, Аюулгүй байдал, гадаад бодлогын байнгын хорооны ажлын албаны ахлах зөвлөх Ш.Хишигсүрэн нар байлцав.

 

Улсын Их Хурлын дарга Г.Занданшатар Зарим Байнгын хорооны бүрэлдэхүүнд өөрчлөлт оруулах тухай Улсын Их Хурлын тогтоолын төслийг танилцуулав. 
 

Улсын Их Хурлын тогтоолын төсөлтэй холбогдуулан Улсын Их Хурлын гишүүн Ц.Нямдоржийн тавьсан асуултад Улсын Их Хурлын дарга Г.Занданшатар хариулж, тайлбар хийв. 
 

Улсын Их Хурлын дарга Г.Занданшатар Монгол Улсын Их Хурлын тухай хуулийн 7.1.7, 22.1, 27.1.5 дахь заалтуудыг үндэслэн Хүний эрхийн дэд хороо, Тусгай хяналтын дэд хороодын бүрэлдэхүүнд өөрчлөлт оруулах асуудлыг оруулж ирэхийг Улсын Их Хурал дахь Монгол Ардын намын бүлгийн даргад чиглэл болгов.
 

Г.Занданшатар: - Зарим Байнгын хорооны бүрэлдэхүүнд өөрчлөлт оруулах тухай Улсын Их Хурлын тогтоолын төслийг баталъя гэсэн санал хураалт явуулъя. 

 

Зөвшөөрсөн: 
45

Татгалзсан: 

9

Бүгд: 


54

83.3 хувийн саналаар тогтоол батлагдлаа. 

 

Улсын Их Хурлын дарга Г.Занданшатар “Зарим Байнгын хорооны бүрэлдэхүүнд өөрчлөлт оруулах тухай” Улсын Их Хурлын тогтоолын эцсийн найруулгыг уншиж танилцуулав. Улсын Их Хурлын гишүүдээс эцсийн найруулгатай холбогдуулан асуулт, санал гараагүй болно. Улсын Их Хурлын гишүүд тогтоолын эцсийн найруулгатай танилцлаа. /22:07 цагт/
 


Чуулганы нэгдсэн хуралдааны бэлтгэл, зохион байгуулалтын үйл ажиллагааг Улсын Их Хурлын Тамгын газрын Хуралдаан зохион байгуулах хэлтсийн дарга З.Нямцогт, мөн хэлтсийн шинжээч Р.Дэлгэрмаа, Т.Саулегүл нар хариуцан ажиллав.  
 

 
Хуралдаан 3 цаг 04 минут үргэлжилж, ирвэл зохих 75 гишүүнээс 60 гишүүн ирж, 80.0 хувийн ирцтэйгээр 22 цаг 08 минутад өндөрлөв.
   

 

 

 
Тэмдэглэлтэй танилцсан:

ЕРӨНХИЙ НАРИЙН БИЧГИЙН 
ДАРГА







Ц.ЦОЛМОН
 

 

   
Тэмдэглэл хөтөлсөн:

ПРОТОКОЛЫН АЛБАНЫ


ШИНЖЭЭЧ







Ц.АЛТАН-ОД
 
 
 
 
 
 
 
 МОНГОЛ УЛСЫН ИХ ХУРЛЫН 
2019 ОНЫ ЭЭЛЖИТ БУС ЧУУЛГАНЫ

3 ДУГААР САРЫН 26-НЫ ӨДӨР /МЯГМАР ГАРАГ/-ИЙН

НЭГДСЭН ХУРАЛДААНЫ ДЭЛГЭРЭНГҮЙ
ТЭМДЭГЛЭЛ
 


Г.Занданшатар: - Улсын Их Хурлын гишүүдийн оройн амгаланг айлтгая. Ирц 50.7 хувьтай. Ирвэл зохих 75-аас 38 гишүүн ирсэн байна. 
 


Ингээд Улсын Их Хурлын 2019 оны ээлжит бус чуулганы 2019 оны 3 дугаар сарын 26-ны өдрийн нэгдсэн хуралдаан нээснийг мэдэгдье. 
 


Чуулганы нэгдсэн хуралдаанаар хэлэлцэх асуудлуудыг танилцуулъя. Нэгдүгээрт, Үндсэн хуулийн цэцийн 2019 оны 01 дүгээр дүгнэлт. 

 


Хоёрдугаарт, Ашигт малтмалын тухай хуульд нэмэлт, өөрчлөлт оруулах тухай хуулийн төсөл. Эцсийн хэлэлцүүлэг. 

 


Гуравдугаарт, Шүүгчийн эрх зүйн байдлын тухай хуулд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүд. 
 


Хэлэлцэх асуудалтай холбоотой саналтай гишүүн байна уу? О.Баасанхүү гишүүн. 
 


О.Баасанхүү: - Энэ Шүүгчийн эрх зүйн байдлын болон авлигатай тэмцэх, прокурор янз бүрийн байгууллагуудын ажил, албан тушаалтнуудыг өөрчлөх шаардлагатай гэдэг асуудлаар яаралтай горимоор өнөөдөр асуудал оруулж байна л даа. 
 

Өөрчилж болно, сольж болно, хууль баталж болно. Тэрийг бол ойлгож байна. Яаралтай горимоор гэдгийг би бас сайн ойлгохгүй байгаад байгаа. 4 сарын 05-н нэгдсэн чуулган хуралдана. 5 юм уу, 6 хоногийн дараа. Тийм биз. 

 

Эрдэнэтийг онцгой байдал гэлүү, онц байдалд авсан гээд одоо ерөнхийдөө тэнд 49-ийн талын ямар ч эрх мэдэл үйлчлэхгүй байгаа. Одоо 51 хувийн асуудлаа ярих ёстой гээд өнөөдөр бодвол Засгийн газар хэлэлцээртээ ороод өр төлбөрийг нь төлөх асуудал явж байгаа байх. Нэн яаралтай горимоор яаралтай ингээд хэлэлцэх гээд байгаа, тэр дундаа ингээд юу гэдэг юм дэг зөрчигдөөд захирамжаар батлагдаад л ээлжит бус чуулган явдаг шүү дээ. Ээлжит бус чуулганы хугацаа сунгах асуудал бол онцгой тохиолдлоор хэлэлцэх ёстой асуудал нь цаашаагаа үргэлжлэх бололцоогүй, хугацаа хэтэрсэн тохиолдолд хугацаа сунгадаг болохоос шинэ хэлэлцэх асуудлыг оруулаад яваад байдаг тийм дэг байдаггүй л дээ. 
 

Тэгэхээр ийм учраас би бол юу гэж бодож байгаа вэ гэх юм бол тэр орлогч прокурорын асуудал, авлигатай тэмцэхийн асуудал. Эд нар одоо нөгөө захирамждаа орсон асуудлуудаа хэлэлцээд бүлэг нь одоо хойшлууллаа гэдэг. Бүлэг шийдвэр гаргахгүй шүү дээ. Байнгын хороо шийдвэр гаргана. Байнгын хорооны хуралдаануудаа хуралдаад хойшлуулах уу, үгүй юу гэдэг асуудлаа шийдээд тэгээд явах ёстой байсан гэж би харж байгаа. 
 

Тийм учраас энэ асуудлыг одоо дэгээрээ шийдмээр байна. Тэр утгаараа энэ Шүүхийн тухай хууль, Авлигын тухай хуулийг нь Үндсэн хуулийн маргаан ч дагуулж болзошгүй асуудлаар энийг бол хойшлуулах саналтай байна. Горимын санал оруулж байна. 
 

Би энэ дээр зарим нэг ноцтой зүйлүүд сонсогдоод байна. Жишээлбэл, эрүүдэн шүүсэн асуудлаар аймаар том бичлэг байгаа. Зарим нэгэн хүмүүс нь энийг үзсэн гээд. Тэгээд юунаас гарсан гэж байна. Энийг одоо олон нийтэд ил болгомоор байна. Би анхнаасаа С.Зоригийн хэргийг бол хууль бусаар шийдсэн гэж боддог. Тэр дээр миний байр суурь бол хатуу байгаа. Олон улсын парламентын асуудал энэ дээр явуулж байсан. Харин одоо бид нар энийг олон нийтээрээ үзмээр байна. Тусгай хяналтын дэд хороо гэж байдаг юм бол тэрийг хармаар байна. Шууд хуулийг оруул оруул гээд ийм харанхуй явуулахаар сөрөг хүчин, тэр дундаа намаас сонгогдсон ганц гишүүний хувьд бол та нарын хурдыг гүйцэхгүй байна. Мэдээллээр хангуулах, мэдээлэл үзэх нь Улсын Их Хурлын гишүүний бүрэн эрх гэж би ойлгож байгаа. Тэгэхээр мэдээллээ би бас олж авмаар байна. 
 

Нөгөө бид нар л энд юм яриад байна. Бид нар л төрийн ажил хийгээд байна гэж. Би бас ард түмнээсээ сонгогдсон төрийн ажил хиймээр байна. Хийхийн тулд тэр мэдээллээ Хууль зүйн сайн өгмөөр байна. Хууль зүйн сайд бүлэгт биш Улсын Их Хурлын гишүүдэд мэдээлэл өгмөөр байна. Улсын Их Хурлын гишүүдэд. Бүлэг өнөөдөр 64 байгаа нь олз ч гэсэн 8 байвал яах юм. 8 хүн шийдэж байна гээд явах уу. 

 

Тийм учраас энэ дээр их тодорхой байр суурийг авмаар байна. Баярлалаа. 

 

Г.Занданшатар: - Улсын Их Хурлын гишүүн асуулга асуулт хэлбэрээр тодорхой асуудлууддаа хариулт мэдээлэл авч болно. Улсын Их Хурлын Тамгын газраас Д.Амгалан дарга дэгтэй холбоотой зөрчил байгаа юу, үгүй юу? Хариулт өгчих. 

 

Д.Амгалан: - Энэ Монгол Улсын Их Хурлын чуулганы хуралдааны дэгийн тухай хуультай холбоотой ямар нэгэн дэгийн зөрчил байхгүй. 

 

Монгол Улсын Их Хурлын тухай хуулийн 16 дугаар зүйлийн 4 дэх хэсэгт Улсын Их Хурлын дарга ээлжит бус чуулганы хэлэлцэх асуудал хуралдах өдөр, цаг, үргэлжлэх хугацааг товлон захирамж гаргана гэсэн байгаа. Энийг үндэслээд ээлжит бус чуулганы 3 сарын 18-наас 29-ний өдрүүдэд товлон зарлаж хуралдуулж байгаа. Ээлжит бус чуулганы хугацаа дуусаагүй байна. 
 

Ингээд Монгол Улсын Ерөнхийлөгчөөс хуулийн төслөө өргөн мэдүүлсний дагуу одоо Улсын Их Хурлын даргын дэргэдэх зөвлөл ээлжит болон ээлжит бус хуралдаанаар хэлэлцэх асуудлын дараалал, товыг зөвлөлддөг. Энэ дагуу өнөөдөр даргын зөвлөл хуралдаад энэ Монгол Улсын Ерөнхийлөгчөөс өргөн мэдүүлсэн Шүүгчийн эрх зүйн байдлын тухай хуульд нэмэлт, өөрчлөлт оруулах тухай хууль болон дагалдан өргөн мэдүүлсэн бусад хуулийн төслийг ээлжит бус чуулганаар хэлэлцэх нь зөв гэж ингэж шийдсэн. Энэ дагуу Улсын Их Хурлын дарга өөрийн бүрэн эрхэд хамаарах асуудлаар захирамж гаргаж ээлжит бус чуулганаар хэлэлцэх асуудалд нэмэлтээр оруулсан байгаа. Тийм болохоор дэгийн хуулийн ямар нэгэн зөрчил байхгүй. 

 

Г.Занданшатар: - За одоо хэлэлцэх асуудалдаа оръё. 

 

Нэг. Үндсэн хуулийн цэцийн 2019 оны 01 дүгээр дүгнэлтийг хэлэлцэнэ. 
Үндсэн хуулийн дүгнэлтийг Үндсэн хуулийн цэцийн гишүүн Н.Чинбат танилцуулна. Үндсэн хуулийн цэцийн гишүүн Н.Чинбат таныг индэрт урьж байна. 
 

Н.Чинбат: - Та бүхний амгаланг эрье. Монгол Улсын Үндсэн хуулийн цэцийн дүгнэлт. 2019 оны 3 сарын 13-ны өдөр. Улаанбаатар хот. Дугаар 01.
 

Эрүүгийн хэрэг хянан шийдвэрлэх тухай хуулийн зарим заалт Үндсэн хуулийн холбогдох заалтыг зөрчсөн эсэх маргааныг хянан шийдвэрлэсэн тухай. 

 

Үндсэн хуулийн цэцийн хуралдааны танхим. 14.00 цаг. 

 
Монгол Улсын Үндсэн хуулийн цэцийн дунд суудлын хуралдааныг Үндсэн хуулийн цэцийн дарга Д.Одбаяр даргалж, Үндсэн хуулийн цэцийн гишүүн Н.Чинбат /илтгэгч/, Д.Ганзориг, Б.Буяндэлгэр, Г.Туулхүү нарын бүрэлдэхүүнтэй, хуралдааны нарийн бичгийн даргаар Ц.Долгормааг оролцуулан Үндсэн хуулийн цэцийн хуралдааны танхимд нээлттэй хийлээ.
           

            Үндсэн хуулийн цэцийн дунд суудлын хуралдаанаар Монгол Улсын Их Хурлаас 2017 оны 5 дугаар сарын 18-ны өдөр баталсан Эрүүгийн хэрэг хянан шийдвэрлэх тухай хуулийн 39.1 дүгээр зүйлийн 4 дэх хэсэг, 39.9 дүгээр зүйлийн 1 дэх хэсгийн 1.4, 40.8 дугаар зүйлийн 1 дэх хэсгийн 1.4 дэх заалтын холбогдох хэсэг Монгол Улсын Үндсэн хуулийн Арван зургадугаар зүйлийн 14 дэх заалт, Арван есдүгээр зүйлийн 1 дэх хэсгийг зөрчсөн эсэх тухай маргааныг хянан хэлэлцэв.
 


Энэхүү дүгнэлтийн үндэслэл нь: 

 

1. Монгол Улсын Их Хурлаас 2017 оны 5 дугаар сарын 18-ны өдөр Эрүүгийн хэрэг хянан шийдвэрлэх тухай хууль батлан гаргахдаа 39.1 дүгээр зүйлийн 4 дэх хэсэгт “Давж заалдах шатны шүүх шүүгдэгчид холбогдох хэргийн зүйлчлэлийг өөрчлөн ялыг хөнгөрүүлж, эсхүл шүүгдэгчид холбогдох хэргийн нөхцөл байдал, зүйлчлэлийг өөрчлөхгүйгээр ялыг хөнгөрүүлж, хүндрүүлж болно.”, 39.9 дүгээр зүйлийн 1 дэх хэсэгт “Давж заалдах шатны шүүх дараах шийдвэрийн аль нэгийг гаргана:” гээд 1.4 дэх заалтад “шүүгдэгчид холбогдох хэргийн нөхцөл байдал, зүйлчлэлийг өөрчлөхгүйгээр ялыг хөнгөрүүлж, эсхүл хүндрүүлж шүүхийн шийдвэрт өөрчлөлт оруулах;”, 40.8 дугаар зүйлийн 1 дэх хэсэгт “Хяналтын шатны шүүх дараах шийдвэрийн аль нэгийг гаргана:” гээд 1.4 дэх заалтад “шүүгдэгчид холбогдох хэргийн нөхцөл байдал, зүйлчлэлийг өөрчлөхгүйгээр ялыг хөнгөрүүлж, эсхүл хүндрүүлж шүүхийн шийдвэрт өөрчлөлт оруулах;” гэсэн зохицуулалтыг тусгаж хэргийн оролцогчдын гаргасан гомдлын дагуу шүүхийн шийдвэрийг холбогдох шатны шүүх хянаад шүүхээс оногдуулсан ялыг хүндрүүлж болохоор хуульчилсан байна.
 

2. Монгол Улсын Үндсэн хуулийн удиртгал хэсэгт хүмүүнлэг, иргэний ардчилсан нийгэм цогцлуулан хөгжүүлэхийг эрхэм зорилго болгон тунхагласан бөгөөд Үндсэн хуулийн Арван есдүгээр зүйлийн 1 дэх хэсэгт төрөөс хүний эрх, эрх чөлөөг хангахуйц хууль зүйн болон бусад баталгааг бүрдүүлэх, хүний эрх, эрх чөлөөг зөрчихтэй тэмцэх, хөндөгдсөн эрхийг сэргээн эдлүүлэх үүргийг иргэнийхээ өмнө хариуцахаар хуульчлан тогтоосон. 

 

Мөн хуулийн Арван зургадугаар зүйлийн 14 дэх заалтад Монгол Улсын иргэн эрх, эрх чөлөө нь зөрчигдсөн гэж үзвэл уул эрхээ хамгаалуулахаар шүүхэд гомдол гаргах, шүүхийн шийдвэрийг давж заалдах үндсэн эрхтэй болохыг бататган хуульчилсан юм.

 

Түүнчлэн Иргэний болон улс төрийн эрхийн тухай олон улсын Пактын 5 дахь хэсэгт “Ямар нэг гэмт хэрэгт шийтгүүлж ял заагдсан хүн бүр ... дээд шатны шүүхэд давж заалдах эрхтэй.” гэж бататган тогтоосон байдаг.
 

3. Монгол Улсын Шүүхийн тухай хуульд анхан шатны шүүх хуулиар харьяалуулсан эрүүгийн хэргийг анхан шатны журмаар, давж заалдах шатны шүүх анхан шатны шүүхийн шийдвэрийг талуудын гаргасан гомдол, прокурорын эсэргүүцлийн үндсэн дээр давж заалдах журмаар, Дээд шүүх нь давж заалдах шатны шүүхийн эрүүгийн хэргийн магадлалтай холбогдуулан гаргасан эрх зүйн маргааныг талуудын гомдол, Улсын ерөнхий прокурор, эсхүл түүний эрх олгосон прокурорын эсэргүүцлийн үндсэн дээр хяналтын журмаар тус тус хянан шийдвэрлэх эрх хэмжээтэй байхаар хуульчилсан. 

 

Үүнээс үзэхэд анхан шатны шүүхийн шийдвэрээс шалтгаалж давж заалдах шатны болон хяналтын шатны шүүхийн ажиллагаа эхэлдэг. Өөрөөр хэлбэл, анхан шатны шүүхийн шийдвэрийг эс зөвшөөрч дээд шатны шүүхэд ханддаг бөгөөд гомдол, эсэргүүцлийн үндсэн дээр анхан шатны шүүх болон давж заалдах, хяналтын шатны шүүхийн хэрэг хянан шийдвэрлэх ажиллагаа үүснэ. 

 

Иймд давж заалдах болон хяналтын шатны шүүхийн үйл ажиллагаа нь анхан шатны шүүхийн шийдвэрийн хүрээнд асуудлыг шүүгдэгчид ашигтайгаар буюу хэргийн бодит байдлыг тогтоон хүний эрхийг хангаж, анхан шатны шүүхийн шийдвэрийг эс зөвшөөрч дээд шатны шүүхэд гаргасан үндэслэл бүхий гомдлыг шийдвэрлэх ёстой. 

 

Гэтэл давж заалдах болон хяналтын шатны шүүх шүүгдэгчид холбогдох эрүүгийн хэргийг гомдлоор хянан хэлэлцэхэд гомдолд дурдаагүй асуудал, тухайлбал ялын асуудлыг хөндөж анхан шатны шүүхийн шийдвэрээр оногдуулсан ялыг хүндрүүлэх боломжийг бий болгох зэргээр шүүгдэгч (бусад шүүгдэгч)-ийн эрх, хууль ёсны ашиг сонирхлыг дордуулах хууль зүйн үндэслэлийг бүрдүүлсэн байна.

 

 

Үүнээс үзэхэд Эрүүгийн хэрэг хянан шийдвэрлэх тухай хуулийн 39.1 дүгээр зүйлийн 4 дэх хэсэгт “Давж заалдах шатны шүүх ... шүүгдэгчид холбогдох хэргийн нөхцөл байдал, зүйлчлэлийг өөрчлөхгүйгээр ялыг ... хүндрүүлж болно.”, 39.9 дүгээр зүйлийн 1 дэх хэсгийн 1.4 дэх заалтад “шүүгдэгчид холбогдох хэргийн нөхцөл байдал, зүйлчлэлийг өөрчлөхгүйгээр ялыг ... эсхүл хүндрүүлж шүүхийн шийдвэрт өөрчлөлт оруулах;”, 40.8 дугаар зүйлийн 1 дэх хэсгийн 1.4 дэх заалтад “шүүгдэгчид холбогдох хэргийн нөхцөл байдал, зүйлчлэлийг өөрчлөхгүйгээр ялыг ... эсхүл хүндрүүлж шүүхийн шийдвэрт өөрчлөлт оруулах;” гэж хуульчлан анхан шатны шүүхийн шийдвэрийг эс зөвшөөрч дээд шатны шүүхэд хандсанаар шүүгдэгчид илүү хүнд ял оноох, эрх зүйн байдлыг дордуулж болохоор зохицуулсан нь Монгол Улсын Үндсэн хуулиар тунхагласан хүмүүнлэг, иргэний ардчилсан нийгэм цогцлуулан хөгжүүлэх эрхэм зорилгын агуулгад нийцэхгүй байхаас гадна хууль, олон улсын гэрээнд заасан эрх, эрх чөлөө нь зөрчигдсөн гэж үзвэл шүүхийн шийдвэрийг давж заалдах иргэний үндсэн эрхийг хөндөж, Үндсэн хуулийн Арван есдүгээр зүйлийн 1 дэх хэсгийг зөрчсөн гэж үзэх үндэслэлтэй байна.

 

Монгол Улсын Үндсэн хуулийн Жаран дөрөвдүгээр зүйлийн 1 дэх хэсэг, Жаран зургадугаар зүйлийн 2 дахь хэсгийн 1 дэх заалт, Үндсэн хуулийн цэцэд маргаан хянан шийдвэрлэх ажиллагааны тухай хуулийн 31, 32 дугаар зүйлийг тус тус удирдлага болгон Монгол Улсын Үндсэн хуулийн нэрийг өмнөөс ДҮГНЭЛТ гаргах нь: 

 

1. Монгол Улсын Их Хурлаас 2017 оны 5 дугаар сарын 18-ны өдөр баталсан Эрүүгийн хэрэг хянан шийдвэрлэх тухай хуулийн 39.1 дүгээр зүйлийн 4 дэх хэсэгт “Давж заалдах шатны шүүх шүүгдэгчид холбогдох хэргийн зүйлчлэлийг өөрчлөн ялыг хөнгөрүүлж, эсхүл шүүгдэгчид холбогдох хэргийн нөхцөл байдал, зүйлчлэлийг өөрчлөхгүйгээр ялыг хөнгөрүүлж, хүндрүүлж болно” гэж, 39.9 дүгээр зүйлийн 1 дэх хэсгийн 1.4 дэх заалтад “шүүгдэгчид холбогдох хэргийн нөхцөл байдал, зүйлчлэлийг өөрчлөхгүйгээр ялыг хөнгөрүүлж, эсхүл хүндрүүлж шүүхийн шийдвэрт өөрчлөлт оруулах;” гэж, 40.8 дугаар зүйлийн 1 дэх хэсгийн 1.4 дэх заалтад “шүүгдэгчид холбогдох хэргийн нөхцөл байдал, зүйлчлэлийг өөрчлөхгүйгээр ялыг хөнгөрүүлж, эсхүл хүндрүүлж шүүхийн шийдвэрт өөрчлөлт оруулах;” гэж тус тус заасны “... хүндрүүлж ...”, “... эсхүл хүндрүүлж ...” гэсэн заалт нь Монгол Улсын Үндсэн хуулийн Арван зургадугаар зүйлийн 14 дэх заалтын Монгол Улсын иргэн “... шүүхийн шийдвэрийг давж заалдах ... эрхтэй.”, Арван есдүгээр зүйлийн 1 дэх хэсгийн “Төрөөс хүний эрх, эрх чөлөөг хангахуйц ... хууль зүйн ... баталгааг бүрдүүлэх, ... хөндөгдсөн эрхийг сэргээн эдлүүлэх үүргийг иргэнийхээ өмнө хариуцна.” гэж заасныг тус тус зөрчсөн байна.
 

2. Эрүүгийн хэрэг хянан шийдвэрлэх тухай хуулийн 39.1 дүгээр зүйлийн 4 дэх хэсэгт “Давж заалдах шатны шүүх ... шүүгдэгчид холбогдох хэргийн нөхцөл байдал, зүйлчлэлийг өөрчлөхгүйгээр ялыг ... хүндрүүлж болно.”, 39.9 дүгээр зүйлийн 1 дэх хэсгийн 1.4 дэх заалтад “шүүгдэгчид холбогдох хэргийн нөхцөл байдал, зүйлчлэлийг өөрчлөхгүйгээр ялыг ... эсхүл хүндрүүлж шүүхийн шийдвэрт өөрчлөлт оруулах;”, 40.8 дугаар зүйлийн 1 дэх хэсгийн 1.4 дэх заалтад “шүүгдэгчид холбогдох хэргийн нөхцөл байдал, зүйлчлэлийг өөрчлөхгүйгээр ялыг ... эсхүл хүндрүүлж шүүхийн шийдвэрт өөрчлөлт оруулах;”  гэж заасан нь Монгол Улсын Үндсэн хуулийн Арван зургадугаар зүйлийн 14 дэх заалтын Монгол Улсын иргэн “... шударга шүүхээр шүүлгэх ... эрхтэй.”, Арван есдүгээр зүйлийн 1 дэх хэсгийн “... хүний эрх, эрх чөлөөг зөрчихтэй тэмцэх ...” гэснийг тус тус зөрчөөгүй байна.

 

3. Эрүүгийн хэрэг хянан шийдвэрлэх тухай хуулийн 39.1 дүгээр зүйлийн 4 дэх хэсэгт “Давж заалдах шатны шүүх шүүгдэгчид холбогдох хэргийн зүйлчлэлийг өөрчлөн ялыг хөнгөрүүлж, эсхүл шүүгдэгчид холбогдох хэргийн нөхцөл байдал, зүйлчлэлийг өөрчлөхгүйгээр ялыг хөнгөрүүлж, хүндрүүлж болно.” гэж заасны “... хүндрүүлж ...” гэснийг, 39.9 дүгээр зүйлийн 1 дэх хэсгийн 1.4 дэх заалтад “шүүгдэгчид холбогдох хэргийн нөхцөл байдал, зүйлчлэлийг өөрчлөхгүйгээр ялыг хөнгөрүүлж, эсхүл хүндрүүлж шүүхийн шийдвэрт өөрчлөлт оруулах;” гэж заасны “...  эсхүл хүндрүүлж ...” гэснийг, 40.8 дугаар зүйлийн 1 дэх хэсгийн 1.4 дэх заалтад “шүүгдэгчид холбогдох хэргийн нөхцөл байдал, зүйлчлэлийг өөрчлөхгүйгээр ялыг хөнгөрүүлж, эсхүл хүндрүүлж шүүхийн шийдвэрт өөрчлөлт оруулах;” гэж заасны “...  эсхүл хүндрүүлж ...” гэснийг Үндсэн хуулийн цэцэд маргаан хянан шийдвэрлэх ажиллагааны тухай хуулийн 32 дугаар зүйлийн 4 дэх хэсэгт заасны дагуу 2019 оны 03 дугаар сарын 14-ний өдрөөс эхлэн тус тус түдгэлзүүлсүгэй.

 

4. Энэхүү дүгнэлтийг Үндсэн хуулийн цэцэд маргаан хянан шийдвэрлэх ажиллагааны тухай хуулийн 36 дугаар зүйлийн 2 дахь хэсэгт заасны дагуу Улсын Их Хурлын дараагийн чуулганы хуралдаан эхэлсэн өдрөөс хойш 15 хоногийн дотор хэлэлцэж хариу ирүүлэхийг Улсын Их Хуралд уламжилсугай.

 

Даргалагч Д.Одбаяр, гишүүд Н.Чинбат, Д.Ганзориг, Б.Буяндэлгэр, Г.Туулхүү.
 

Г.Занданшатар: - Болсон уу? Үндсэн хуулийн цэцийн дүгнэлтийн талаарх Хууль зүйн байнгын хорооны санал, дүгнэлтийг Улсын Их Хурлын гишүүн Х.Нямбаатар танилцуулна. Индэрт урьж байна. 
 

Х.Нямбаатар: - Улсын Их Хурлын дарга, эрхэм гишүүд ээ, 

 

Эрүүгийн хэрэг хянан шийдвэрлэх тухай хуулийн зарим заалт Үндсэн хуулийн холбогдох заалтыг зөрчсөн эсэх маргааныг хянан шийдвэрлэсэн тухай Үндсэн хуулийн цэцийн 2019 оны 01 дүгээр дүгнэлтийг Хууль зүйн байнгын хороо 3 дугаар сарын 26-ны өдрийн хуралдаанаараа хэлэлцлээ. 
 

Дээрх асуудлыг хэлэлцэх явцад Улсын Их Хурлын гишүүн Ц.Мөнх-Оргил цэцийн дүгнэлтийг хүлээн авч прокурорын эсэргүүцэл болон хохирогчийн гомдлоор шүүгдэгчид холбогдох хэргийн нөхцөл байдал, зүйлчлэлийг өөрчлөхгүйгээр ялыг хүндрүүлж болохоор хуульд тусгах нь зүйтэй гэсэн саналыг хэлж байсан болно. 

 

Монгол Улсын Их Хурлаас 2017 оны 5 дугаар сарын 18-ны өдөр баталсан Эрүүгийн хэрэг хянан шийдвэрлэх тухай хуулийн 39.1 дүгээр зүйлийн 4 дэх хэсэгт “Давж заалдах шатны шүүх шүүгдэгчид холбогдох хэргийн зүйлчлэлийг өөрчлөн ялыг хөнгөрүүлж, эсхүл шүүгдэгчид холбогдох хэргийн нөхцөл байдал, зүйлчлэлийг өөрчлөхгүйгээр ялыг хөнгөрүүлж, хүндрүүлж болно” гэж, 39.9 дүгээр зүйлийн 1 дэх хэсгийн 1.4 дэх заалтад “шүүгдэгчид холбогдох хэргийн нөхцөл байдал, зүйлчлэлийг өөрчлөхгүйгээр ялыг хөнгөрүүлж, эсхүл хүндрүүлж шүүхийн шийдвэрт өөрчлөлт оруулах;” гэж, 40.8 дугаар зүйлийн 1 дэх хэсгийн 1.4 дэх заалтад “шүүгдэгчид холбогдох хэргийн нөхцөл байдал, зүйлчлэлийг өөрчлөхгүйгээр ялыг хөнгөрүүлж, эсхүл хүндрүүлж шүүхийн шийдвэрт өөрчлөлт оруулах;” гэж тус тус заасны “… хүндрүүлж …”, “… эсхүл хүндрүүлж …” гэсэн заалт нь Монгол Улсын Үндсэн хуулийн Арван зургадугаар зүйлийн 14 дэх заалтын Монгол Улсын иргэн “… шүүхийн шийдвэрийг давж заалдах … эрхтэй.”, Арван есдүгээр зүйлийн 1 дэх хэсгийн “Төрөөс хүний эрх, эрх чөлөөг хангахуйц … хууль зүйн … баталгааг бүрдүүлэх, … хөндөгдсөн эрхийг сэргээн эдлүүлэх үүргийг иргэнийхээ өмнө хариуцна.” гэж заасныг тус тус зөрчсөн байна гэсэн Үндсэн хуулийн цэцийн 2019 оны 01 дүгээр дүгнэлтийг Байнгын хорооны хуралдаанд оролцсон гишүүдийн олонх хүлээн зөвшөөрөх нь зүйтэй гэж үзлээ. 
 

Улсын Их Хурлын эрхэм гишүүд ээ, 

 

Үндсэн хуулийн цэцийн 2019 оны 03 дугаар сарын 13-ны өдрийн 01 дүгээр дүгнэлтийн талаарх Хууль зүйн байнгын хорооны санал, дүгнэлтийг хэлэлцэн шийдвэрлэж өгөхийг Та бүхнээс хүсье. 
 

Анхаарал тавьсанд баярлалаа. 

 

Г.Занданшатар: - Байнгын хорооны санал, дүгнэлттэй холбогдуулан асуух асуулттай гишүүд байна уу? О.Батнасан гишүүнээр тасаллаа. О.Баасанхүү гишүүн асуултаа асууя. 
 

О.Баасанхүү: - Үг, асуулт хоёр нэг. Тийм ээ. Дэгээрээ. Би тэгж бодож байна. 

 

Тэгэхээр би энэ цэц. Их сонин юм байгаа юм. Сонин ч юу байх вэ. Инээдтэй ч юм шиг. Энэ нөгөө манай Ц.Нямдорж Хууль зүйн сайдын С.Анхбаяр гэдэг хүнийг 2 жилээр ялласан байдаг юм. Нөгөө IV цахилгаан станц. Дараагийн шатны шүүх дээр дахиад 2 жил гээд 4 жил өгсөн юм. Манай дүү нар өмгөөлсөн юм л даа. Энд би хэрэлдээд байгаа ч гэсэн тэгээд шударга ёс гэдэг бол зарчим дээр суурилдаг учраас. 
 

Тэгээд тэр үед би хэлж байсан юм. Манай багшдаа бас хэлж байсан юм. Цэрэмжээ гээд өмгөөлөгч. Миний одоо хүндэлж явдаг багш. Яагаад шүүгч шүүн таслах ажилд байгаа нотлох баримтын хүрээнд дүгнэлт гаргахгүйгээр өөрөө дур мэдээд яллах шийдвэр гаргаад байгаа юм бэ гэж. 
 

Тэгэхээр илт ийм шийдвэр бол энэ Үндсэн хууль зөрчсөн юм гээд тэгээд Үндсэн хуулийн цэцэд н.Мөнхтөр гээд манай шавь нар гэдэг юм уу, дүү нараас өргөдөл өгөөд шийдсэн байгаа. 
 

Би бол энийг дэмжиж байгаа. Надад бол асуулт гэхээсээ илүү хонгил гэдгийг нураая гэвэл өнөөдөр иймэрхүү байдлаар Эрүүгийн хууль, Зөрчлийн хууль, маш олон зүйлийг засах ёстой л доо. 
 

Би одоо зүгээр боддог юм. Жишээлбэл, одоо хуучин 126 гээд Эрүүгийн хуулийн заалт байсан юм. Тэр Эрүүгийн хуулийн заалт дээр болохоор 16 наснаас доош настай хүүхэдтэй тохиролцож секс хийх юм бол одоо торгох ялтай байсан. Одоо бол 14 болгоод насыг нь хязгаарлачихсан. Насыг нь дээшээ болгочих. 15 болгочих гэж хэлснээс болоод одоо бөөн скандал үүссэн л дээ. Тэгээд энэ одоо хуулийн төслөө. 
 

Ер нь бол одоо энэ цогцоор нь хэзээ энэ Хууль зүйн сайд байгаагаас би асуумаар байна. Бөөс түүж байгаа юм шиг ингээд цэцээр оруулаад л. Нэг хуульч нар хоорондоо онолын маргаан хийж байхаар яг хэдэн сарын хэдэнд энэ Эрүүгийн хууль, Зөрчлийн хууль, Эрүүгийн байцаан шийтгэх хуулийг шинэчилж оруулж ирэх вэ? Бөөс түүж байгаа юм шиг би маш олон заалтуудыг хэлж болно л доо. Одоо ингээд л заалт болгоноор яриад л онолын юм шиг яриад байж болно. 

 

Одоо энэ цэц дээр яриад байгаа юм. Би бол худлаа яриагүй. Үнэхээр тийм практик, тийм асуудал гарсан болохоор би өөрийнхөө хүүхдүүдийг явуулж байж цэц дээр ороод шийдүүлсэн. Гэтэл энгийн иргэд өнөөдөр. Хоёр зүйл байгаа шүү дээ. Ял тохиролцох гэдэг ойлголтоор за чамайг ялгүй болгоё гэж хэлээд өөрөө өөрийнх нь эсрэг мэдүүлэг өгүүлдэг. Өөр хүмүүсийн эсрэг мэдүүлэг өгүүлдэг юм бол хавтгайрсан байгаа. Тэгээд энийгээ бол бас шинэчлэл гээд яриад байдаг. Тийм учраас өнөөдөр би энэ эрх зүйн шинэчлэл гэж ярьж байгаа цогц зүйл, тэр дундаа системийн өөрчлөлт гэдэг бол тодорхой практик, тодорхой асуудал, тодорхой кейс. Мэдээж тэр нь но-той кейс учраас янзалж байгааг нь ойлгож байна. Энэ цэцийн шийдвэрийг бол хүлээж авах ёстой. Харин хэзээ Эрүүгийн хууль, Зөрчлийн хуулийг хэдэн сарын хэдэнд өргөн барих вэ? Яагаад гэвэл энэ дээр бас өөрсдийнхөө хэмжээнд. Хэдийгээр ганцаараа байгаа ч гэсэн ажлын хэсэг гаргаж бас бөөс түүх ажил руу орохоос өөр арга байхгүй. Яагаад гэвэл энэ бол томоохон хууль. Тийм учраас энийг шийдэх хэрэгтэй байна. 
 

Тийм учраас Хууль зүйн сайдаас би ганцхан асуулт асуумаар байна. Тэр нь Эрүүгийн хууль, Зөрчлийн хуулийн шинэчилсэн өөрчлөх зүйлийг хэзээ оруулж ирэх вэ? С.Анхбаярын асуудал бол шийдэгдэж байгаа. Шийдэгдэнэ. Би тусалсан танд. Баярлалаа. 

 

Г.Занданшатар: - Гишүүд Байнгын хорооны санал, дүгнэлттэй холбогдуулж Х.Нямбаатар гишүүн, эсвэл Ш.Раднаасэд даргаас асуулт асууна. Хэзээ орж ирэхийг Хууль зүйн байнгын хороон дарга мэдэхгүй. Энэ асуудал энэ асуудалтай холбоогүй учраас. За Ц.Нямдорж сайд хариулъя. Ц.Нямдорж сайдын микрофоныг. 
 

Ц.Нямдорж: - О.Баасанхүү. Чи нэг муухай нохой зангаа, нэг муухай худлаа хэлдэг явдлаа одоо больчих. Энэ С.Зоригийн аминд халдсан хэргийн талаар эрүүдэн шүүсэн хүмүүсийг чи бүтэн 2 жил хамгаалж энэ Их Хурал дээр цамнаа биз дээ. Одоо би энэний эсрэг байсан гээд л худлаа ярих юм. 
 

Энэ цэц дээр өргөдөл гаргасан явдал чамд ямар ч хамаагүй асуудал шүү дээ. Одоо боль чи. Ямар учиртай юм. Энэ намайг хүндэлдэггүй юмаа гэхэд энд байгаа хүмүүсийг хүндэлж бай л даа чи. Хэн ч гэсэн өргөдөл гаргах эрхтэй. Наана чинь нэг хүний асуудал биш. Угаасаа давж заалдах эрхийг хасах явдал бол хамгийн аюултай алдаа болсон нь энэ түрүүчийн та нарын баталсан эрүүгийн хууль чинь. Энэ л засагдаж байгаа асуудал. Хуулиудын төслийг энэ өмгөөлөхийн хуулийг Их Хурал батлаад өгөх юм бол би тэрийг харж байгаад оруулна. Яамдаас санал авчихсан байгаа. 
 

Өөдөөс харж сууж байгаад худлаа хэлдгээ ер нь хэзээ чи зогсоох юм. Чи байнга л худлаа хэлж байдаг шүү дээ. Чи хэзээ энэ С.Зоригийн хэргийн талаар амаа хөдөлгөсөн юм, чи. Б.Хурцыг хамгаалаад гүйгээд байсан биз дээ. Одоо болио чи. 

 

Г.Занданшатар: - За Ц.Мөнх-Оргил гишүүн асуултаа асууя. 

 

Ц.Мөнх-Оргил: - За баярлалаа. Цэцийн дүгнэлтийг хүлээж авах нь зүйтэй. Хүлээж авахаас ч өөр арга байхгүй. Яагаад гэвэл цэцийн дүгнэлтийг хүлээж авахгүй бол яг бодит амьдрал дээр шүүгдэгч давж заалдах эрхээ эдлэх Үндсэн хуулиар олгогдсон эрхээ эдлэх эрх нь хязгаарлагдаад байгаа юм. 

 

Тэгэхдээ энд бас ялгаатай харж үзэх асуудлууд байгаа юм. Энэ асуудал ерөөсөө юунаас үүдэлтэй вэ гэхээр 2002 оны Эрүүгийн байцаан шийтгэх хуульд байсан мөрдөн байцаалт, анхан шатны шүүхэд давж заалдах шатны шүүх хэргийг буцаадаг байсан тэр зохицуулалт байхгүй болсноос болоод эсвэл хүндрүүлдэг, эсвэл хөнгөлдөг, эсвэл хэвээр нь үлдээдэг ийм зохицуулалттай болчихоод байгаа юм. 
 

Шүүгдэгч гомдол гаргаад ялыг нь хүндрүүлдэггүй байна. Энэ бол ойлгомжтой. Яагаад гэвэл нөгөө давж заалдах эрхийг нь хамгаалж байгаа учраас. Гэтэл нөгөө талд хохирогчийн эрх гэж байгаа байхгүй юу. Хохирогч би хохирчихлоо. Энэ хүн хуулиар оноох ёстой ялаас хамаагүй бага ял оноочихлоо гээд тэр хүн хэрвээ яг энэ чигээр нь одоо бид нар хүлээгээд аваад засвар хийхгүй явчих юм бол хохирогчийн давж заалдах эрх бас хохирох гээд байгаа юм. Эсвэл прокурорын эсэргүүцэл бичих эрх байхгүй болох гээд байгаа юм. Илт хөнгөн ял өгчихлөө шүү дээ гээд прокурор чинь эсэргүүцэл бичих эрх нь байх ёстой байхгүй юу. 

 

Тэгэхээр энэ бүгдийг дүгнэлтийг хүлээж авсны дараа эд нарыг энэ саяын хувилбартай хандлагаар явах уу, эсвэл 2002 оны давж заалдах шатны шүүхэд мөрдөн байцаалт, анхан шатны шүүх рүү нь буцаадаг тэр хувилбарыг нь сонгох уу гэдгийг Их Хурал, Хууль зүйн байнгын хороо энэ шүүхийн практикийг мэргэжлийн хүмүүстэй зөвлөлдөж байж аль нэгийг нь сонгох хэрэгтэй байна. Ийм тайлбарыг хийх гэсэн юм. 
 

Саналаа түрүүний Байнгын хороон дээр хэлсэн санал, Байнгын хорооны саналыг уншсантай холбогдуулж тайлбар хийж байгаа юм. 

 

Г.Занданшатар: - О.Батнасан гишүүн. Үг хэллээ. 

 

О.Батнасан: - За баярлалаа. Яах вэ энэ асуудал юутай холбогдож гарч байгаа юм бэ гэхээр Ц.Мөнх-Оргил гишүүн хэлчихлээ л дээ. 2002 оны Эрүүгийн хуулиар бол Хяналтын шатны шүүхийн шатнаас эрүүгийн хэргийг буцаадаг байсан л даа. 2017 оны тэр Эрүүгийн хуулиараа бол тэр буцаахыг л болиулчихсанаас болж л гарч байгаа процесс. 
 

Шүүгдэгчийн хувьд бол асуудал байхгүй. Шүүгдэгч бол эрх зүйн байдлаа дээрдүүлэхийн тулд ер нь бол миний ялыг одоо хөнгөлж өгөөчээ гэсэн асуудлыг тавина. Гол нь хохирогч дээр гараад байгаа юм. Жишээ нь одоо авто аваарын хэрэг гэдэг бол 2-оос 8 жилийн ялтай. За тэгээд хүндрүүлэх нөхцөл нь бол согтуугаар гэж байгаа юм. За нэг Болд гэдэг хүний эгчийг одоо аваарын хэргээр хүний амь насыг хохироочихсон байхад 2 жилийн ял өгчихлөө. Энэ нөхөр чинь бол одоо бидэнд 2 жилийн ял бол багадаад байна. Ер нь бол 8 жилийн ял жил өгөх ёстой биз дээ. Ийм л асуудлыг ярьж байгаа юм. 
 

Тэгээд хохирогчийн хувьд яаж байна вэ гэхээр хүндрүүлэх нөхцөлийг нь бол тусгаж өгөхгүй байгаа учраас яах вэ Үндсэн хуулийн цэцийн дүгнэлтийг авчихъя. Тэгээд Эрүүгийн хууль, Процессын хууль, энэ хуулиудын өөрчлөлтийг бол хийх байх. Зүгээр Засгийн газар хаврын чуулганаар оруулна гээд саналаа өгчихсөн байна лээ. 
 

Зүгээр энэ хууль дээрээ бол өөрчлөлт оруулахдаа харин бид харж үзэж эргэж судалж ярья л гэдэг ийм асуудлыг л ярьсан. 

 

Г.Занданшатар: - Х.Нямбаатар гишүүн асуултад хариулъя. 
 

Х.Нямбаатар: - 2017 онд Эрүүгийн хэрэг хянан шийдвэрлэх хууль анхны хэлэлцүүлгээр батлагдах явцад шүүхийн шатнаас, тэр дундаа анхан болон давж заалдах шатны шүүхийн шатнаас хэрэг мөрдөн байцаалтад, прокурорт буцахааргүй болж гишүүд шийдвэрлэсэн. 

 

Тэгээд энэтэй уялдуулж энэ дээрх заалтыг оруулж ирсэн. Учир юу гэвэл давж заалдах шатны шүүхэд хэрэг маргаан, эрүүгийн хэргийг шийдвэрлэх явцад анхан шатны шүүхийн шийдвэрийг зөвтгөх, хэн нэгэнд ял завшуулахгүй байх энэ үүднээс энэ зохицуулалт орсон. Хэрэв өнөөдөр Их Хурал Үндсэн хуулийн цэцийн шийдвэрийг хүлээж авч байгаа тохиолдолд мөрдөн байцаалтад буцах зохицуулалтыг оруулж ирэхгүй бол энд эрх зүйн хийдэл үүснэ. Энд хэн нэгэн ял завших бас тийм нөхцөл байдал үүснэ. 
 

Тийм учраас дараагийн ээлжит чуулган чуулж эхэлснээс хойш 15 хоногийн дотор цэцийн шийдвэр гарсантай холбогдуулж одоо энэ тохируулсан хууль батлах явцдаа саяны Ц.Мөнх-Оргил гишүүний саналыг тусгаад холбогдох шүүхийн байгууллагуудын хүмүүстэй ярилцаад хэрэг мөрдөн байцаалтад буцах эрх зүйн зохицуулалтыг буцааж ирүүлэх ёстой гэсэн ийм байр суурийг хэлье. 

 

Г.Занданшатар: - Гишүүд асуулт асууж, хариулт авч дууслаа. Одоо Байнгын хорооны саналаар санал хураалт явуулна. 

 

1.Монгол Улсын Их Хурлаас 2017 оны 5 дугаар сарын 18-ны өдөр баталсан Эрүүгийн хэрэг хянан шийдвэрлэх тухай хуулийн 39.1 дүгээр зүйлийн 4 дэх хэсэгт “Давж заалдах шатны шүүх шүүгдэгчид холбогдох хэргийн зүйлчлэлийг өөрчлөн ялыг хөнгөрүүлж, эсхүл шүүгдэгчид холбогдох хэргийн нөхцөл байдал, зүйлчлэлийг өөрчлөхгүйгээр ялыг хөнгөрүүлж, хүндрүүлж болно.” гэж заасны “…хүндрүүлж…” гэсэн нь Монгол Улсын Үндсэн хуулийн Арван зургадугаар зүйлийн 14 дэх заалтын Монгол Улсын иргэн “…шүүхийн шийдвэрийг давж заалдах …эрхтэй.” гэж заасныг зөрчсөн байна гэснийг хүлээн зөвшөөрөх нь зүйтэй гэсэн Байнгын хорооны саналыг дэмжье гэсэн саналын томьёоллоор санал хураая. 
 

Санал 81.5 хувиар дэмжигдлээ. 

 

2.Монгол Улсын Их Хурлаас 2017 оны 5 дугаар сарын 18-ны өдөр баталсан Эрүүгийн хэрэг хянан шийдвэрлэх тухай хуулийн 39.1 дүгээр зүйлийн 4 дэх хэсэгт “Давж заалдах шатны шүүх шүүгдэгчид холбогдох хэргийн зүйлчлэлийг өөрчлөн ялыг хөнгөрүүлж, эсхүл шүүгдэгчид холбогдох хэргийн нөхцөл байдал, зүйлчлэлийг өөрчлөхгүйгээр ялыг хөнгөрүүлж, хүндрүүлж болно.” гэж заасны “…хүндрүүлж…” гэсэн нь Монгол Улсын Үндсэн хуулийн Арван есдүгээр зүйлийн 1 дэх хэсгийн “Төрөөс хүний эрх, эрх чөлөөг хангахуйц …хууль зүйн … баталгааг бүрдүүлэх, … хөндөгдсөн эрхийг сэргээн эдлүүлэх үүргийг иргэнийхээ өмнө хариуцна.” гэж заасныг зөрчсөн байна гэснийг хүлээн зөвшөөрөх нь зүйтэй гэсэн Байнгын хорооны саналыг дэмжье гэсэн саналын томьёоллоор санал хураая. 
 

Санал 79.6 хувиар санал дэмжигдлээ. 

 

3.Монгол Улсын Их Хурлаас 2017 оны 5 дугаар сарын 18-ны өдөр баталсан Эрүүгийн хэрэг хянан шийдвэрлэх тухай хуулийн 39.9 дүгээр зүйлийн 1 дэх хэсгийн 1.4 дэх заалтад “шүүгдэгчид холбогдох хэргийн нөхцөл байдал, зүйлчлэлийг өөрчлөхгүйгээр ялыг хөнгөрүүлж, эсхүл хүндрүүлж шүүхийн шийдвэрт өөрчлөлт оруулах” гэж заасны “…эсхүл хүндрүүлж…” гэсэн нь Монгол Улсын Үндсэн хуулийн Арван зургадугаар зүйлийн 14 дэх заалтын Монгол Улсын иргэн “…шүүхийн шийдвэрийг давж заалдах …эрхтэй.” гэж заасныг зөрчсөн байна гэснийг хүлээн зөвшөөрөх нь зүйтэй гэсэн Байнгын хорооны саналыг дэмжье гэсэн саналын томьёоллоор санал хураая. 
 

Санал 85.2 хувиар санал дэмжигдлээ. 

 

4.Монгол Улсын Их Хурлаас 2017 оны 5 дугаар сарын 18-ны өдөр баталсан Эрүүгийн хэрэг хянан шийдвэрлэх тухай хуулийн 39.9 дүгээр зүйлийн 1 дэх хэсгийн 1.4 дэх заалтад “шүүгдэгчид холбогдох хэргийн нөхцөл байдал, зүйлчлэлийг өөрчлөхгүйгээр ялыг хөнгөрүүлж, эсхүл хүндрүүлж шүүхийн шийдвэрт өөрчлөлт оруулах” гэж заасны “…эсхүл хүндрүүлж…” гэсэн нь Монгол Улсын Үндсэн хуулийн Арван есдүгээр зүйлийн 1 дэх хэсгийн “Төрөөс хүний эрх, эрх чөлөөг хангахуйц …хууль зүйн …баталгааг бүрдүүлэх, …хөндөгдсөн эрхийг сэргээн эдлүүлэх үүргийг иргэнийхээ өмнө хариуцна.” гэж заасныг зөрчсөн байна гэснийг хүлээн зөвшөөрөх нь зүйтэй гэсэн Байнгын хорооны саналыг дэмжье гэсэн саналын томьёоллоор санал хураая. 
 

Санал 83.3 хувиар санал дэмжигдлээ. 

 

5.Монгол Улсын Их Хурлаас 2017 оны 5 дугаар сарын 18-ны өдөр баталсан Эрүүгийн хэрэг хянан шийдвэрлэх тухай хуулийн 40.8 дугаар зүйлийн 1 дэх хэсгийн 1.4 дэх заалтад “шүүгдэгчид холбогдох хэргийн нөхцөл байдал, зүйлчлэлийг өөрчлөхгүйгээр ялыг хөнгөрүүлж, эсхүл хүндрүүлж шүүхийн шийдвэрт өөрчлөлт оруулах” гэж заасны “…эсхүл хүндрүүлж…” гэсэн нь Монгол Улсын Үндсэн хуулийн Арван зургадугаар зүйлийн 14 дэх заалтын Монгол Улсын иргэн “…шүүхийн шийдвэрийг давж заалдах … эрхтэй.” гэж заасныг зөрчсөн байна гэснийг хүлээн зөвшөөрөх нь зүйтэй гэсэн Байнгын хорооны саналыг дэмжье гэсэн саналын томьёоллоор санал хураая. 
 

Санал 84.9 хувиар дэмжигдлээ. 

 

6.Монгол Улсын Их Хурлаас 2017 оны 5 дугаар сарын 18-ны өдөр баталсан Эрүүгийн хэрэг хянан шийдвэрлэх тухай 40.8 дугаар зүйлийн 1 дэх хэсгийн 1.4 дэх заалтад “шүүгдэгчид холбогдох хэргийн нөхцөл байдал, зүйлчлэлийг өөрчлөхгүйгээр ялыг хөнгөрүүлж, эсхүл хүндрүүлж шүүхийн шийдвэрт өөрчлөлт оруулах” гэж заасны “…эсхүл хүндрүүлж…” гэсэн нь Монгол Улсын Үндсэн хуулийн Арван есдүгээр зүйлийн 1 дэх хэсгийн “Төрөөс хүний эрх, эрх чөлөөг хангахуйц … хууль зүйн … баталгааг бүрдүүлэх, … хөндөгдсөн эрхийг сэргээн эдлүүлэх үүргийг иргэнийхээ өмнө хариуцна.” Гэж заасныг зөрчсөн байна гэснийг хүлээн зөвшөөрөх нь зүйтэй гэсэн Байнгын хорооны саналыг дэмжье гэсэн саналын томьёоллоор санал хураая. 
 

Байнгын хорооны санал 88.9 хувиар дэмжигдлээ. 

 

Байнгын хороодын санал дэмжигдсэн тул Үндсэн хуулийн цэцийн 2019 оны 01 дүгээр дүгнэлтийн тухай Улсын Их Хурлын тогтоолын төслийг баталъя гэсэн саналын томьёоллоор санал хураая. 

 

54 гишүүнээс 48 гишүүн буюу 88.9 хувиар санал дэмжигдлээ. 

 

Тогтоолын төслийг уншиж танилцуулъя. Монгол Улсын Их Хурлын ТОГТООЛ. Үндсэн хуулийн цэцийн 2019 оны 01 дүгээр дүгнэлтийн тухай. 

 

Монгол Улсын Их Хурлын чуулганы дэгийн тухай хуулийн 32 дугаар зүйлийн 32.3.3 дахь заалтыг үндэслэн Монгол Улсын Их Хурлаас ТОГТООХ нь: 

 

1.Монгол Улсын Их Хурлаас 2017 оны 5 дугаар сарын 18-ны өдөр баталсан Эрүүгийн хэрэг хянан шийдвэрлэх тухай хуулийн 39.1 дүгээр зүйлийн 4 дэх хэсэгт “Давж заалдах шатны шүүх шүүгдэгчид холбогдох хэргийн зүйлчлэлийг өөрчлөн ялыг хөнгөрүүлж, эсхүл шүүгдэгчид холбогдох хэргийн нөхцөл байдал, зүйлчлэлийг өөрчлөхгүйгээр ялыг хөнгөрүүлж, хүндрүүлж болно” гэж, 39.9 дүгээр зүйлийн 1 дэх хэсгийн 1.4 дэх заалтад “шүүгдэгчид холбогдох хэргийн нөхцөл байдал, зүйлчлэлийг өөрчлөхгүйгээр ялыг хөнгөрүүлж, эсхүл хүндрүүлж шүүхийн шийдвэрт өөрчлөлт оруулах;” гэж 40.8 дугаар зүйлийн 1 дэх хэсгийн 1.4 дэх заалтад “шүүгдэгчид холбогдох хэргийн нөхцөл байдал, зүйлчлэлийг өөрчлөхгүйгээр ялыг хөнгөрүүлж, эсхүл хүндрүүлж шүүхийн шийдвэрт өөрчлөлт оруулах;” гэж тус тус заасны “…хүндрүүлж…”, “…эсхүл хүндрүүлж…” гэсэн заалт нь Монгол Улсын Үндсэн хуулийн Арван зургадугаар зүйлийн 14 дэх заалтын Монгол Улсын иргэн “…шүүхийн шийдвэрийг давж заалдах … эрхтэй.”, Арван есдүгээр зүйлийн 1 дэх хэсгийн “Төрөөс хүний эрх, эрх чөлөөг хангахуйц … хууль зүйн … баталгааг бүрдүүлэх, …хөндөгдсөн эрхийг сэргээн эдлүүлэх үүргийг иргэнийхээ өмнө хариуцна.” гэж заасныг тус тус зөрчсөн байна гэсэн Үндсэн хуулийн цэцийн 2019 оны 01 дүгээр дүгнэлтийг хүлээн зөвшөөрсүгэй. 
 

Тогтоолын эцсийн найруулга дээр саналтай гишүүн байна уу? Алга байна. Эцсийн найруулгыг сонссонд тооцлоо. 

 

Дараагийн асуудалдаа оръё. 
Хоёр. Ашигт малтмалын тухай хуульд нэмэлт, өөрчлөлт оруулах тухай хуулийн төслийн эцсийн хэлэлцүүлгийг явуулна. 
 
Төслийн эцсийн хэлэлцүүлэгт бэлтгэсэн талаарх Эдийн засгийн байнгын хорооны санал, дүгнэлтийг Улсын Их Хурлын гишүүн Ж.Бат-Эрдэнэ танилцуулна. Ж.Бат-Эрдэнэ гишүүнийг индэрт урьж байна. 
 
Ж.Бат-Эрдэнэ: - Улсын Их Хурлын дарга, эрхэм гишүүд ээ, 
 
Монгол Улсын Их Хурлын чуулганы 2019 оны 03 дугаар сарын 22-ны өдрийн нэгдсэн хуралдаанаар Ашигт малтмалын тухай хуульд нэмэлт, өөрчлөлт оруулах тухай хуулийн төслийн анхны хэлэлцүүлгийг хийж, төслийг эцсийн хэлэлцүүлэгт бэлтгүүлэхээр Эдийн засгийн байнгын хороонд шилжүүллээ. 
 
Тус Байнгын хороо 2019 оны 03 дугаар сарын 26-ны өдрийн хуралдаанаар хуулийн төслийг эцсийн хэлэлцүүлэгт бэлтгэсэн тухай асуудлыг хэлэлцээд, хуулийн төслийг хууль зүйн техникийн талаас хянан үзэж, чуулганы нэгдсэн хуралдааны анхны хэлэлцүүлгээр санал хурааж шийдвэрлэсэн зарчмын зөрүүтэй саналын томьёоллыг төсөлд тусгалаа. 
 
Ашигт малтмалын тухай хуульд нэмэлт, өөрчлөлт оруулах тухай хуулийн төсөлд зарчмын зөрүүтэй саналын томьёоллыг бүрэн тусгасан эцсийн хувилбарыг Та бүхэнд тараасан. 
 
Улсын Их Хурлын эрхэм гишүүд ээ, 
 
Ашигт малтмалын тухай хуульд нэмэлт, өөрчлөлт оруулах тухай хуулийн төслийг эцсийн хэлэлцүүлэгт бэлтгэсэн талаарх Эдийн засгийн байнгын хорооны танилцуулгыг хэлэлцэн, хуулийн төслийг баталж өгөхийг Та бүхнээс хүсье. 
 
Анхаарал тавьсанд баярлалаа. 
 
Г.Занданшатар: - Байнгын хорооны санал, дүгнэлттэй холбогдуулан асуух асуулттай гишүүн байна уу? Эцсийн хэлэлцүүлэг шүү дээ. Үг байхгүй. Асуух асуулт л байгаа. М.Билэгт гишүүнээр тасаллаа. Б.Пүрэвдорж гишүүнээр тасаллаа. М.Билэгт гишүүн асуултаа асууя. 
 
М.Билэгт: - Бид нар Ашигт малтмалын тухай хуульд өөрчлөлт оруулахаар сүүлийн 2 сар нэлээн одоо энэ дээр маргаантай байсан. Тэгэхээр зэрэг ер нь аливаа улс орон өөрийн үндэсний онцлогт зохицсон эдийн засгийн бодлогоо боловсруулдаг. 
 
Тэгэхээр зэрэг байгалийн доорх баялгаа буюу алт олборлож байж валютын эх үүсвэрээ бүрдүүлье. Ингэж байж эдийн засгаа дэмжье. Ийм л юмыг яриад байгаа. Ээ сүүлийн 20-иод жилд бий болсон асуудал. Гэтэл Монголчууд бид чинь өөр онцлогтой ард түмэн. Мал аж ахуйн соёл иргэншлийнхээ ачаар байгаль орчинтойгоо зохицож аж төрж, энэ мал маллах соёлоороо дэлхийн сонгодог соёл иргэншлийг Монголчууд бид бий болгосон. Энэнийхээ ачаар ч байгалиа хадгалж бидний өвөг дээдэс энэ өргөн дэлгэр газар нутгийг газрын доорх баялагтай нь бид нарт хорин хэдэн жилийн өмнийг хүртэл авчирсан юм. 
 
Тэгэхээр энд зориудаар юуг хэлэх гэж байна вэ гэхээр зэрэг бид валютын эх үүсвэрээ бүрдүүлэх энэ бодлогоо дахиж өөрийн үндэсний энэ онцлогтоо зохицуулж боловсруулах хэрэгтэй байна гэдгийг энэ Засгийн газар, Сангийн яам, ер нь холбогдох улсуудад зориуд хэлэх гээд байна л даа. 
 
Мал аж ахуйн салбар бол одоо Монгол Улсын 3 сая хүн амын гуравны нэг буюу 1 сая иргэд энэ малчны хотонд үйлдвэрлэгдэж байгаа бараа, бүтээгдэхүүний үнийн өсөлт, бууралтаас амь амьжиргаа нь шалтгаалж байгаа. Мөн бид мал аж ахуйн салбараасаа тэр валютын эх үүсвэрээ бүрдүүлэх, эдийн засгаа өсгөх, иргэдээ ажилтай, орлоготой болгох боломж нь байна. Энэ дээр Засгийн газар цаашид цогцоор нь одоо бас бодлого боловсруулж ажиллаачээ. Ингэх юм бол тэр бэлчээрийн даац нь ч зөв гольдиролдоо орно. Иргэдийн маань тэр үйлдвэрлэгдсэн бүтээгдэхүүн нь нэгэнт экспортод гарах боломж байхад тэрийг нь Засгийн газар бодлогоор дэмжээд өгөх юм бол иргэдийн маань орлого ч дээшилнэ. Төв суурин газар төвлөрөл нь ихэсчихээд ажилгүй, орлогогүй иргэд ихэссэн учраас хөдөө орон нутаг руу одоо иргэд маань ажилтай, орлоготой болох боломж нь бүрдэхээр тийшээ суурьших нөхцөл нь ч бүрдэнэ. 
 
Тэгэхээр энэ талаасаа эргэж анхаараачээ гэдгийг нэгдүгээрт хэлэх гэж байгаа юм. Өөрөөр хэлбэл одоо ноолуураар гэхэд жилдээ 300-гаад сая доллар орж ирж байгаа. Сая махны хамгийн сүүлчийн дүнг харж байхад 2018 онд 400-гаад сая доллар махны экспортоор орж ирсэн байна лээ. Гэтэл махны үйлдвэрүүд одоо байгаагийнхаа дөнгөж 10-хан хувийг хүчин чадлынхаа. Ашиглаж байгаа гэж байгаа. Энийг бүрэн ашиглах боломжийг нь бас бүрдүүлж өгөх ёстой гэдгийг хэлье. 
 
Нөгөөтээгүүр хөнгөн үйлдвэрийн салбараа хөгжүүлэхэд.../минут дуусав/
 
Г.Занданшатар: - М.Билэгт гишүүнд 1 минут өгье. 
 
М.Билэгт: - Хөнгөн үйлдвэрийн салбараа хөгжүүлэх талаар эргэж хармаар байна. Зах зээлд шилжихээс өмнө хөнгөн үйлдвэрийн салбарт хэдэн зуун мянган иргэд ажилтай, орлоготой байсан. 
 
Тэгэхээр зэрэг энийг буцаагаад сэргээхийн тулд татвар, гаалийн бодлогоор зохицуулах хэрэгтэй байна. Тэгэхээр энэ тал дээрээ энэ Засгийн газрын холбогдох хүмүүс маань, албан тушаалтнууд маань одоо бодлогоо боловсруулаарай гэдгийг дахиж захья. Энэ бол валютын эх үүсвэр бүрдүүлэх тэр байтугай боломж байж байна. Бид нар харин байгалиа бол одоо хамгаалж байх талаасаа цаашид бодох ёстой шүү гэдгийг хэлье. 
 
Г.Занданшатар: - М.Билэгт гишүүн үг хэллээ. О.Баасанхүү гишүүн асуултаа асууя. 
 
О.Баасанхүү: - Би одоо энэ эцсийн хэлэлцүүлэг учраас мэдээж батлагдаад явах байх гэж бодож байгаа. Тэгэхдээ энэ Ашигт малтмалын хуулийг өөрчлөлт оруулах үед нэлээн олон, ялангуяа Уул уурхайн сайдын зүгээс ч гэсэн хэлж байсан. Энэ хууль батлагдахаар далд эдийн засаг бий болно, хулгайг зогсоож чадахгүй, алтны тэр нөгөө хууль бус хил давуулалт бол гаарна. Тийм болохоор хэцүү байна гээд байсан. Тэгээд 20 жил өнөөдөр хууль хийж байсан, одоо хуулийг манаж байсан Хууль зүйн сайд маань ийм тогтолцоог бий болгосон л доо. Одоо бас Хууль зүйн сайд маань тэрийг хийж байна. 
 
Тэгэхээр би Уул уурхайн сайдаас асуух гээд байгаа нь энэ алтны энэ хууль бус наймаа энэ хуулийг баталснаар гаарна гэж өмнө нь хэлж байсан тэр байр суурь хэвээрээ байгаа юу? Эсвэл бас нэг тогтолцоо өөрчлөгдөөд арай гайгүй болоод одоо ашиг гэдэг юм уу, татварынхаа орлогыг өндрөөр нэмэгдүүлэх боломжтой гэж үзэж байгаа юу? Өөрөөр хэлэх юм бол 5 хувь гэдгээрээ нэмэгдэх юм бол өмнө нь авч байснаасаа хамаагүй өндөр татвар авах боломжтой гэж би ойлгож байгаа. Хоёр дахин. Тэгэхээр хоёр дахин орлого олно гэсэн үг шүү дээ. Ухдаг одоо тэр юу гэдэг юм нүхүүд нь хэвээрээ байгаа. Олдог орлогууд нь хэвээрээ байгаа. Яагаад гэвэл уул уурхайн. Миний ойлгож байгаагаар бол тэр тодорхой компаниуд бол хаалгаа барихгүй нь ойлгомжтой. 
 
Тэгэхээр хэдэн хувиар өснө гэж харж байгаа вэ? Яагаад гэвэл өмнөх хэлэлцүүлэг дээр та бол энийг буурах байх магадлалтай, аюултай л гээд байсан. Аюултай нь яг юу юм бэ? Энэ дээр нэг хариулж өгөөч гээд би хэлмээр байна. 
 
Г.Занданшатар: - О.Баасанхүү гишүүн ээ. Эцсийн хэлэлцүүлэг дээр зөвхөн Байнгын хорооны санал, дүгнэлтээс асууна. Сайдаас асуухгүй. 
 
О.Баасанхүү: - Би энэ эцсийн хэлэлцүүлгээр батлагдах учраас эцсийн хэлэлцүүлэгтэй холбоотой асуулт асууж байгаа шүү дээ. Ямар нэгэн юм өөрчлөхгүй. Тийм биз. Тийм учраас. За Байнгын хороо тэгвэл хариулаач. Сайд биш бол Байнгын хороо хариулах хэрэгтэй. Яагаад гэвэл бид нэг хууль баталдаг. Дараа нь баталсныхаа дараа гай болсон гэж хэлдэг. Яагаад гай болсон бэ гэхээр өө энэ татвар нэмснээс болоод орлого багассан. Орлого багассанаас болоод нөгөө попуудын гайгаар гээд байдаг. Гэтэл үнэндээ бол бид нар байгаа амнуудынх нь тоо нь буураагүй байгаа. Амнуудын тоо буураагүй байгаа гэдэг чинь бол хилээр одоо юу гэдэг юм хулгайлаад аваад явчихгүй юм бол татвар нэмэгдэнэ биз дээ. Орлого нэмэгдэнэ гэж би ойлгоод байгаа. 
 
Тэгэхээр орлого хэдэн хувиар нэмэгдэнэ гэж. Хариулж болох субъект нь надад хариулж өгөөч. Би энэ дээр бол ямар ч байсан асуултаа асуух нь зөв гэж бодож байна. Яагаад гэвэл эцсийн хэлэлцүүлэг учраас. Тэгэхгүй болохоор бид нар өнөөдөр юу вэ татварын хулгайч нарт өнөөдөр хоёр гараа өргөөд л. За одоо хулгайч нараа дийлэхгүй юм чинь хуулиа багасгая гээд бид нар өнөөдөр энийг чинь нэлээн хоёр. Бараг 5 жил энийг чинь ингээд явчихлаа шүү дээ. 
 
Одоо тэгээд тэр нь ч олигтой үр дүн хүрсэн ч юм уу, үгүй ч юм уу. Дахиад сунгая гэдэг маргаан явж явж арай хийж өнөөдөр юу гэдэг юм тэр ашигт малтмалын орд газруудыг АК-гаар айлгаж байж бид бас нэг байгалиа өнөөдөр юу гэдэг юм байгалийн баялгаа авах бололцоотой боллоо гэж бас нэг ард түмэндээ мессеж өгсний ачаар татвараа жаахан нэмэгдүүлэх боломж үүсчихээд байгаа байхгүй юу. 
 
Тэгэхээр энэ боломжийг одоо хадгалж авч өгч чадах уу, эсвэл хулгайч нартаа бууж өгнө гэж бодож байна уу? Энэ дээр нэг хариулт өгөөч. 
 
Г.Занданшатар: - Байнгын хороо Ж.Бат-Эрдэнэ гишүүн хариулах уу? Д.Дамба-Очир дарга. Байнгын хороон дарга Д.Дамба-Очир гишүүн. 
 
Д.Дамба-Очир: - О.Баасанхүү гишүүний асуултад хариулъя. 2.5 байсныг. Роялтигийн татвар шүү дээ зөвхөн. Роялтигийн татвар 2.5 байсныг 5 хувьтай л болгож байгаа юм. 
 
Дээрээс нь үнийн зөрүүгээс үнэ нэмэгдэхээр, алтан дээр үнэ нэмэгдэхээр бас авдаг байсан тэр татварыг нь байхгүй болгочихож байгаа юм. Одоо бол зөвхөн 5 хувиар татвар авахаар болгож байгаа. Тэгээд нийт. Одоо бол өнөөдрийн байдлаар бол ердөөсөө нэг 5 дээр бас нэг 5-ыг нэмээд 10 хувьтай татвар авч байсан бол 5 хувьтай л болгож өгч байгаа юм. 
 
Ер нь бол 2018 онд бол 2.5 байсан. Роялтигийн татвар. Тэрийг бол ерөөсөө 5 болгож байна гэж ойлгох хэрэгтэй. 5 хувь болгосноороо татвар нэмэгдэх үү гэхээр нэмэгдэнэ. Мэдээж 2.5 байж байгаад 5 болж байгаа юм чинь нэмэгдэнэ. Төсөвт орж ирэх мөнгө нь нэмэгдэх үү гэвэл нэмэгдэнэ. 5 хувь болсноороо хулгай зэлгийд алдаад явах уу гэдэг нь бол харьцангуй гайгүй байх гэж бодож байгаа. Гайгүй байхаа гэж бид нар бодоцгоож байна. 
 
Энэ жил бол бас хил, гааль дээр бол ерөөсөө нэлээн тоног төхөөрөмжүүд, дөчин хэдэн тэрбум төгрөгөөр тоног төхөөрөмжүүд тавьж байгаа. Хууль хүчний байгууллагынхан, цагдаа, гааль, мэргэжлийн хяналт энэ тэр бол сайн ажиллах хэрэгтэй. Эд наргүйгээр бол, эд нарын оролцоогүйгээр бол хилээр гарч байгаа юм бол байхгүй шүү дээ. Алт бол. Тэгэхээр энэ төр бол төмөр нүүрээ харуулж байгаад уг нь бол энийг бол авч үлдэх асуудлууд, арга хэмжээнүүдээ авах нь зүйтэй байгаа юм. Хууль зүйн сайд нь бид нар чадахгүй байна гээд гараа өргөөд сууж байж болохгүй л дээ. Болохгүй байгаа юм. Ер нь цаашдаа. 
 
2.5 болгосны хүчинд өнгөрсөн жил 2018 онд 22 тонн алт авсан. Улсын валютын нөөцийг нэмж өгсөн. 84.0 тэрбум төгрөг бол улсын төсөвт оруулж өгсөн ийм л учиртай байгаа юм. Тийм учраас ерөөсөө аль аль талаас нь ярьж байгаад одоо 10 байж байгаа. Өнөөдөр яг он гараад 01 сарын 01-нээс эхлүүлээд 5 хувь дээр нэмэх нь өсөн нэмэгдэх үнийн зөрүүгээр алтны үнэ өсөөд байгаа учраас тэр хэмжээгээр роялти нь нэмэгдэж орж ирж байгаа. Татвар нь. Тэрийг бол болиулаад тэгээд 2.5 байсныг 5 болгоод ингээд нэг дундаж вариантаар өнөөдрийн хуулийг баталж байна л гэж би хэлэх гэсэн юм. За баярлалаа. 
 
Г.Занданшатар: - О.Баасанхүү гишүүн. 1 минут. Нэмэлт тайлбар хангалтгүй гэж үзсэн асуудлаар л зөвхөн тайлбар өгнө шүү. 
 
О.Баасанхүү: - За би хоёр удаа 1 минутаа авч магадгүй шүү. Яагаад гэвэл ард түмэнд илүү тодорхой ойлголт өгөх ёстой. Яагаад гэвэл энэ татвар гэдэг чинь бидний хоол учраас. 
 
Өмнө нь хэдэн хувийн татвар авдаг байсан юм? Одоо хоёр дахин өснө гэхээр тэр хоёроор үржигдэх бололцоотой гэж харж байна уу? Эсвэл одоо юу гэдэг юм энэ бололцоогүй гэж харж байна уу? Өмнө нь болохоор Уул уурхайн сайд бол миний санаж байгаагаар бол бүр за та нар ёстой хараарай. Буурна шүү дээ л гэж хэлж байсан л даа. Би тэгээд тэрийг хараад жаахан санаа зовсон л доо. Бид нар юу хийчихвээ гэдэг шиг. Нөгөө нэг хулгайчууддаа бууж өгөх ёстой байсан юм уу? Бүр ойлгохоо больчихоод байгаа байхгүй юу. 
 
Хоёрдугаарт нь, энэ тагнуулын байгууллага энэ татварыг хардаг. Тэгэхээр тагнуулын байгууллага энийг уг нь гарахаас нь өмнө болиулж байх ёстой шүү дээ. Хэчнээн хэмжээний ер нь тонн. Хэдэн тонн татварын хулгайг ер нь илрүүлж байсан юм. Тийм илрүүлж байсан нотолгоо баримтууд өнөөдөр байна уу? Илрүүлж чадаагүйг нь бас мэдэхгүй байгаа шүү дээ. Тэр чинь одоо.../минут дуусав/
 
Г.Занданшатар: - Ж.Бат-Эрдэнэ гишүүн хариулъя. 
 
Ж.Бат-Эрдэнэ: - За энэ 2018 онд техник, эдийн засгийн үндэслэлээрээ 13 тонн алт тушаах байсан байна. 13 тонн алт. 2018 онд шүү. Яг одоо тушааснаараа бол 22 тонн алт тушаачихаад байгаа юм. 22 тонн алт. Нэмэгдүүлээд тушаачихаад байна шүү дээ. Гэтэл яг Уул уурхайн яам ч байдаг юм уу, хаанаа байдаг юм одоо бичиг баримтаа хүлээж авдаг юм тэрүүгээрээ техник, эдийн засгийн үндэслэлээр 13 тонн гэчихээд орж ирж байгаа нь 22 тонн. Тэрний зөрүү 9 тонн тэгвэл хаанаас орж ирж байгаа юм. Хаанаас орж ирж байгаа юм. Бичлээс орж ирж байгаа юм. Бид энийгээ хяналтад авах ёстой юм.
 
Одоо жишээ нь, 2019 онд бол 11 тонн байгаа юм байна. ТЭЗҮ-гээрээ. Өөрөөр хэлбэл ноднингийн 13-аас 11 болж 2 тонноор багасаж байна шүү дээ. Тэгвэл мэдээж энэ жилийн тонн алт нь бол ноднин 22 явсан бол энэ жил нэг жаахан буурах шинжтэй эхлээд ингээд харагдаж байгаа. 
 
Сайд бол энийг одоо буучихна, одоо болохоо байчихна, хариуцлагыг та нар.../минут дуусав/
 
Г.Занданшатар: - Өмнө нь нэг асуудал шийдчихье. Өнөөдрийн энэ хэлэлцэх асуудлын жагсаалтад орсон асуудлаа хэлэлцэж дуустал чуулганыг хуралдааныг сунгаж хуралдъя. О.Баасанхүү гишүүн асуултаа тодорхой асуугаарай. 1 минут. 
 
О.Баасанхүү: - Бид авч чадаагүй алтыг яах вэ ерөнхий багцаагаараа бид ойлгож байгаа. Харин хураагаад одоо хил дээрээс одоо юу гэдэг юм миний санаж байгаагаар Солонгосууд 300 грамм алт ч билүү нууж байлаа гээд нэг скандалдсанаас өөр би одоо ер нь хил дээрээс хэдий хэмжээний алт яг хураагдаж байсан баримт байдаггүй байхгүй юу. Тэр чинь төрийн нууц биш учраас ер нь одоо энэ хугацаанд хэчнээн тонн алт хулгайлж байгааг манай энэ тагнуулын байгууллага олж тогтоож байсан юм бэ. Ийм мэдээллийг би бас олон түмэндээ өгөөчээ гэж хүсэж байна. 
 
Г.Занданшатар: - За Д.Дамба-Очир дарга асуултад хариулъя. Тоо асуугаад байна. Тодорхой. 
 
Д.Дамба-Очир: - 2018 онд 204 килограмм алт хил дээрээс хурааж авсан байгаа. Илрүүлээд. 204 килограмм алт. Бусдыг нь бол тэгээд. 22 тонн бол Монголбанкинд тушаасан байдаг. Энэний нэг 60-аад хувь нь болохоор бичил гэдэг юм уу, хувиараа хүмүүс тушаагаад байгаа. Сүүлийн үед яах вэ гэхээр ерөөсөө хувиараа байхаараа хүн амын орлогын татвар, дээрээс нь одоо бид нар ярьж байгаа. Роялтиг бол төлөхгүй байх тийм л арга руу шилжиж ороод байгаа юм. Төлж байгаа хүмүүс нь яаж байна вэ гэхээр дандаа лицензтэй аж ахуйн нэгжүүд төлж байгаа. 22 тонн алтаас чинь. Ерөөсөө тийм байгаа. 
 
Тэгэхээр 60 хувь нь бол ерөөсөө хувь хүмүүс тушаагаад эхэлж байна. Аргаа бараад ямар сайндаа бид нар эх оронч байцгаа гэж. Тушаацгаа, төлцгөө тэр татваруудаа гэдэг юмнуудыг бол ярьцгааж байгаа. Ийм байдалтай л байж байна. 204 тонн.
 
Г.Занданшатар: - Б.Пүрэвдорж гишүүн асуултаа асууя. 
 
Б.Пүрэвдорж: - Тэгэхээр ард түмэн манай хайрт Ардын нам алтны роялтийг одоо 2.5 байсныг нь 5 болголоо. Газрын доор баялаг ашиглаад ашиг олж байгаа тэр хүмүүсээс жаахан ч гэсэн татвар нэмлээ гээд их баярлаж байж магадгүй. 
 
Монгол Ардын Нам бол ард түмнийг хуурч байгаа. Яаж хуурч байгаа вэ гэхээр энэний цаана өсөн нэмэгдэх татвар 5 хувь байсныг нь тэг болгож байгаа. Алт бол хамгийн дээд талдаа 1900 доллар хүрч байсан юм. Тэгээд 1300 доллароос дээшээ 1900 доллар. 600 долларын зөрүүнээс 60 долларын орлого авах байсан тэр заалтыг хасаж байгаа. Манай хайрт Ардын нам бол дандаа хүн хуурдаг л даа. Амлалтаа 2016 онд тавьсан. Амлалт авсан. Тэр амлалтаа одоо хүртэл биелүүлээгүй. Тэгээд дандаа нэг ийм хуулийн заалтаар хүмүүс хуурдаг. 
 
Тэгээд дөнгөж сая энэ хүмүүс хэлж байна. Тэр Ж.Бат-Эрдэнэ гишүүн ч бас 9 тонн яасан ийсэн. Д.Дамба-Очир гишүүн энэ нийт алтны 60 хувийг нь дандаа хувийнхан төлдөг гэж. Хувиараа алт ухдаг хүмүүс. Тэрний нэг хэсгийг нь алтны компаниуд хувь хүмүүсээр төлүүлж байгаа. Юу.., тушаалгаж байгаа. Яагаад гэвэл хувь хүн бол НӨАТ төлөгч биш. Тийм учраас татвар төлөхгүй. Дээрээс нь компаниуд яагаад хувь хүмүүсээр татвараа тэр алтаа тушаалгадаг вэ гэхээр 3 тэрбум төгрөгийн босгоос дээшээ гарчих юм бол 25 хувийн татвар төлдөг байхгүй юу. Орлогын татвар. 
 
Тийм учраас тэр хүмүүс, хувь хүмүүсээр тушаалгадаг. Ийм ийм нюансууд байгаа. Тэгээд 2.5-аар нэмчихээд, роялтигаа нэмчихээд өсөн нэмэгдэх татвараа 5 хувиар багасгаж байгаа Ардын нам ард түмнийг хуурлаа. 
 
Г.Занданшатар: - Б.Пүрэвдорж гишүүн үг хэллээ. Гишүүд асуулт асууж, хариулт авч дууслаа. Одоо Байнгын хорооны саналаар Ашигт малтмалын тухай хуульд нэмэлт, өөрчлөлт оруулах тухай хуулийн төслийг бүхэлд нь баталъя гэсэн саналын томьёоллоор санал хураалт явуулъя. 
 
55 гишүүнээс 45 гишүүн дэмжиж, 81.8 хувийн саналаар хууль батлагдлаа. 
 
Гишүүд, ажлын хэсэгт баярлалаа. 
 
Одоо дараагийн асуудалд орно. 
Гурав. Шүүгчийн эрх зүйн байдлын тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүдийн хэлэлцэх эсэх асуудлыг хэлэлцэнэ. 
 
Хууль санаачлагчийн илтгэлийг Монгол Улсын Ерөнхийлөгч Халтмаагийн Баттулга танилцуулна. Эрхэм Ерөнхийлөгч таныг индэрт урьж байна. 
 
Х.Баттулга: - Эрхэм гишүүдийн оройны мэндийг хүргэе. 
 
Үндэсний аюулгүй байдлын чухал бүрэлдэхүүн хэсэг болох Монгол Улсын оршин тогтнохуйн аюулгүй байдал, нийгэм төрийн аюулгүй байдал, иргэдийн эрх, эрх чөлөөний аюулгүй байдалтай холбоотой үүссэн нөхцөл байдлыг дүгнэхэд шүүх, прокурорын байгууллага, авлигатай тэмцэх байгууллага, Цагдаагийн ерөнхий газар, Тагнуулын ерөнхий газар зэрэг эрүүгийн хэрэг мөрдөн шалгадаг, түүнийг хянадаг, шүүн шийдвэрлэдэг шүүх эрх мэдлийн байгууллагын удирдлага нь улс төр, эдийн засгийн бүлэглэлд харьяалагдсан, тэдний хууль бус үйл ажиллагааг хамгаалдаг хуйвалдааны тогтолцоог бүрдүүлсэн байна. Ялангуяа 2013-2017 оны хооронд дээрх байгууллагуудын удирдлагад томилогдсон албан тушаалтнууд үүнд шууд хамрагдаж байгаа юм. 
 
Хууль шүүхийн байгууллагын удирдах албан тушаалтнууд өөрийг нь санал болгосон, томилсон албан тушаалтандаа үйлчилдэг, улс төрийн захиалгаар эрүүгийн хэрэг үүсгэдэг, улс төрчдөд үйлчилдэг бол уг байгууллагын гүйцэтгэх албан тушаалтнууд нь мэргэжлийн чадавхгүйн дээр хууль дээдлэх биш дээрээс ирсэн зааврыг биелүүлдэг. Илэрхий гэмт хэргийг шийдвэрлэхгүй удаашруулж саармагжуулдаг үйл ажиллагааг биелүүлэгч нь болжээ. 
 
Шүүх, прокурорын байгууллагын ажилтнуудын ёс зүйгүй байдал, гэмт хэргийн гэмт хэрэг биш болгож хаацайлдаг жишиг олон жилийн турш үргэлжилж өнөөдөр хэвийн мэт ойлгогддог боллоо. Түүнчлэн хуулийн байгууллагын албан хаагчид хүний эрх, эрх чөлөөг ноцтой зөрчиж хэрэг хүлээлгэхдээ эрүүдэн шүүх, хууль бус арга хэрэглэж байсан нь Монгол Улсын нэгдэн орсон Эрүүдэн шүүх болон бусад хэлбэрээр хэрцгий хүнлэг бусаар буюу хүний нэр төрийг доромжлон харьцаж шийтгэхийн эсрэг конвенцийг ноцтойгоор зөрчсөн нотлох баримтууд шинээр илрэн гарчээ. 
 
Энэ конвенцийн дагуу Монгол Улс нь эрүүдэн шүүхийн эсрэг бүх арга хэрэгслийг устгах, таслан зогсоох хуулийн болон зохион байгуулалтын арга хэмжээг авах үүрэг хүлээсэн байдаг юм. 
 
С.Зоригийн амь насыг хөнөөсөн хэрэг, Эрдэнэт үйлдвэрийн 49 хувьтай холбоотой хэрэг, мөн Эрдэнэт үйлдвэрээр баталгаа гаргуулан Стандарт банкнаас зээл авч олон зуун сая долларын өрөнд оруулсан хэрэг, Тавантолгойн нүүрсний ордыг хуйвалдан гаднынхан олон жилээр өгөхийг завдсан улс төрчдийн хэрэг, эзэд нь тодорхой, үнийн дүн тодорхой олон зуун тэрбум төгрөгийг зарцуулсан боловч утаа буураагүй утаагүй зуухны хэрэг, төрийн албыг мөнгөөр арилжсан 60 тэрбумын хэрэг, Монгол Улсын сонгуульд гаднын буюу “Шинжаан-Шинфан” компаниар дамжуулан 20 тэрбум төгрөгийг гаргуулан сонгуульд хэрэглэсэн хэрэг, Багануурын дулааны цахилгаан станцын концессын хэрэг, Салхитын мөнгөний орд болон түүнтэй холбоотой шүүгч нарын хэрэг, Төрийн тэргүүн байсан хүний цуглуулгаас нь алдагдсан зураг гарч ирсэн гэх хэрэг, мөн оффшор бүсэд их хэмжээгээр байрлуулсан мөнгө нь одоог хүртэл орж ирэхгүй байгаа хэрэг гэх. 
 
Энэ нь Монгол Улсын тусгаар тогтнол, аюулгүй байдалд ноцтой аюул учруулах олон хэргийг хууль шүүхийн байгууллага илрүүлж шийдэж чадахгүй байна. Олон нийтэд бас ил болсон. 
 
Төрийн албаны тухай хууль тогтоомжид хуулиар хүлээсэн чиг үүргээ хэрэгжүүлэхгүй бол, хариуцсан ажлаа хийж чадахгүй байгаа албан хаагчийг ажлаас нь чөлөөлдөг, хариуцлага тооцдог ийм тогтолцоо бол байгаа. Гэтэл дээр дурдсан хэргүүдийг илрүүлж буруутай этгээдэд хариуцлага ногдуулж чадахгүй байгаа хууль шүүхийн байгууллагын удирдах албан тушаалтнууд өнөөдөр хараат бус байдал гэсэн хуулийн хамгаалалт доор хариуцлагаас нуугдаж байгаа нь цаашид Монгол Улсын тусгаар тогтнол, оршин тогтнохуйн аюулгүй байдалд сөрөг нөлөө үзүүлж болзошгүй гэж үзэн Үндэсний аюулгүй байдлын зөвлөмж гарсан бол шүүгчийн бүрэн эрхийг түдгэлзүүлэхээр Ерөнхий шүүгч, Ерөнхий прокурор, Ерөнхий прокурорын орлогч, Авлигатай тэмцэх газрын дарга, дэд дарга нарыг албан тушаалаас нь түдгэлзүүлэх, хугацаанаас нь өмнө чөлөөлөх нэмэлт, өөрчлөлтийг холбогдох хуулиуд оруулах тухай хуулийг санаачилсан болно. Мөн Засгийн газрын хуралдаанаас гаргасан саналыг хуульд тусгасан болно. 
 
Монгол Улсын Үндсэн хуулийн 25 дугаар зүйлийн дагуу Улсын Их Хурал нь төрийн гадаад дотоод бодлогын аль ч асуудлыг санаачлан хэлэлцэх үүргийн дагуу нэн яаралтай горимоор хэлэлцэн баталж өгнө үү гэж хүсье. Баярлалаа. 
 
Г.Занданшатар: - Одоо төслийн талаарх Хууль зүйн байнгын хорооны санал, дүгнэлтийг Улсын Их Хурлын гишүүн Н.Учрал танилцуулна. Н.Учрал гишүүнийг индэрт урьж байна. 
 
Н.Учрал: - Улсын Их Хурлын дарга, эрхэм гишүүд ээ, 
 
Монгол Улсын Ерөнхийлөгчөөс 2019 оны 3 дугаар сарын 26-ны өдөр өргөн мэдүүлсэн Шүүгчийн эрх зүйн байдлын тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүдийн хэлэлцэх эсэх асуудлыг Хууль зүйн байнгын хороо 2019 оны 3 дугаар сарын 26-ны өдрийн хуралдаанаараа хэлэлцлээ. 
 
Хууль санаачлагч хууль хяналт, шүүхийн байгууллагын удирдах болон гүйцэтгэх албан тушаалтнууд өөрийг нь санал болгосон, томилсон албан тушаалтанд үйлчлэх, нөлөөнд автах, ёс зүйн зөрчил гаргах, гэмт хэргийг шийдвэрлэхгүй удаашруулж байгаа нь Монгол Улсын тусгаар тогтнол, оршин тогтнохуйн аюулгүй байдалд сөрөг нөлөө үзүүлж болзошгүй гэж үзэж Үндэсний аюулгүй байдлын зөвлөлөөс зөвлөмж гаргасан бол шүүгчийн бүрэн эрхийг түдгэлзүүлэх, Улсын ерөнхий прокурор, түүний орлогч, Авлигатай тэмцэх газрын дарга, дэд даргыг албан тушаалаас нь түдгэлзүүлэх, хугацаанаас өмнө чөлөөлөх эрх зүйн зохицуулалтыг бий болгох үүднээс дээрх хуулийн төслийг боловсруулжээ. 
 
Дээрх асуудлыг хэлэлцэх явцад Улсын Их Хурлын гишүүд асуулт асууж, хариулт авч хуулийн төсөлтэй холбогдуулан үг хэлж байр сууриа илэрхийлсэн болно. 
 
Шүүгчийн эрх зүйн байдлын тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүдийг Байнгын хорооны хуралдаанд оролцсон гишүүдийн олонх дэмжиж Улсын Их Хурлын чуулганы нэгдсэн хуралдаанаар хэлэлцүүлэх нь зүйтэй гэж үзлээ. 
 
Улсын Их Хурлын эрхэм гишүүд ээ, 
 
Шүүгчийн эрх зүйн байдлын тухай хуульд нэмэлт, өөрчлөлт оруулах тухай, Прокурорын тухай хуульд нэмэлт, өөрчлөлт оруулах тухай, Авлигын эсрэг хуульд нэмэлт, өөрчлөлт оруулах тухай хуулийн төслүүдийг хэлэлцэх эсэх талаарх Хууль зүйн байнгын хорооны санал, дүгнэлтийг хэлэлцэн шийдвэрлэж өгөхийг Та бүхнээс хүсье. 
 
Анхаарал тавьсанд баярлалаа. 
 
Г.Занданшатар: - Хууль санаачлагчийн илтгэл болон Байнгын хорооны санал, дүгнэлттэй холбогдуулан асуух асуулттай гишүүд байна уу? Нэрээ өгнө үү? Ө.Энхтүвшин гишүүнээр тасаллаа. Ц.Мөнх-Оргил гишүүнээр тасаллаа. Асуулт тасаллаа. О.Баасанхүү гишүүн асуултаа асууна. 
 
О.Баасанхүү: - Би ерөнхийдөө яах вэ энэ танилцуулга дээр дурдаж байгаа хуулийн байгууллагын шинэчлэл, дээрээс нь одоо авлига, албан тушаалтай тэмцэх ёстой гэсэн энэ асуудлуудаар, үндэслэлээр нь дэмжмээр байгаа. Ялангуяа сүүлийн үед тэр 30 гэр бүл гэдэг бол дэндүү даварсан л даа. Ногоогоо Солонгосоос, хоолоо Италиас, хумсаа одоо юу гэдэг юм Сингапурт будуулаад л тэгээд хүмүүсийг үл тоогоод л. Дэндүү дээрэнгүй хандаж байсныг би мэдэж байгаа. 
 
Зүгээр миний хувьд одоо жишээлбэл эрүүдэн шүүсэн гээд байгаа. Одоо тэгээд нэг аймаар хүн ирээд л хүн зодоод л, тамлаад л, алсан гээд одоо тэр Дамирангийн Энхбат гээд байдаг юм. Тэрийг одоо сэргээж шалгах уу? Ерөнхийлөгчөө. Шалгамаар байна. 
 
Яагаад би ингэж хэлээд байгаа вэ гэх юм бол тухайн үед Гадаадын тагнуулын байгууллагын хэлтсийн дарга Л.Санжаасүрэн гэдэг хүн бол их гомдолтой явдаг. Хурандаа цолоо хураалгасан. 3 жил болсон. Тэнд одоо тухайн үед Хууль зүйн сайд нь хэн байсан юм. Хэний даалгавраар явсан юм. Нэг цэргээ очоод хүн олоод ирлээ гэнгүүт нь тусгай байгууллагынхаа одоо арга ажиллагааг гаднын тусгай байгууллагад илчлээд байгаа юм шиг мэдээлэл яваад байгаа байхгүй юу. 
 
Би яагаад энэ дээр ингэсэн бэ гэхээр Хойд Солонгос явах гээд төрийн бас тодорхой Үндэсний аюулгүй байдлын зөвлөлөөр ороод юм шийдээд явах гэсэн чинь тэрэнтэй давхцуулаад Тагнуулын даргаа өнөөдөр юу гэдэг юм хэлэлцүүлэг хийгээд яваад байсан. Тэгээд тэр хүн хууль бус бол явах ёстой л доо. Тэгээд сая бол эрүүдэн шүүх дээр явахгүй байна, энэ тэр гээд байхаар нь би зориуд ингэж хэлж байгаа. 
 
Дээрээс нь өнөөдөр юу вэ гэх юм бол энэ С.Зоригийн хэргийн одоо эрүүдэн шүүлтийг өнөөдөр гаргаж тавьж байна. Бусад бүх хэргүүдийг бас гаргаж тавих хэрэгтэй л дээ. Эрүүд нь. 
 
Тэгээд хоёрдугаарт нь тэр эрүүдэн шүүсэн гэдэг бичлэгийг хэзээ үзүүлэх вэ? Ардын намын бүлэг үзсэн юм уу, Засгийн газар үзсэн юм уу, Аюулгүйн зөвлөл үзсэн юм уу. Мэдээлэл сонсоход Засгийн газар хальт үзсэн, Аюулгүйн зөвлөл үзсэн болж таарах гээд байгаа. Бүлэг бол юу ч үзээгүй, хараагүй. Зүгээр өнгөт кино сонссон гээд байгаа. 
 
Тэгэхээр миний хэлэх гээд байгаа нь гишүүд хэзээ үзэх вэ? Тусгай хяналтын дэд хороогоор эсвэл нууц юм бол гарын үсэг зураад Улсын Их Хурлын гишүүд бүгд үзэх ёстой. Яагаад гэвэл тэнд байгаа. Би их зовлонтой л доо. Энэ бүх юм одоо надад дээр ороод ирнэ. 49 манай тойрог, 51 манай тойрог, С.Зоригийн хэргийн тэр хоёр холбогдсон гурваас бас манай тойрог, сүүлийн үед Е.Сагсай гэдэг нөхөр бас манайх болоод хувирчихлаа л даа. 
 
Тэгэхээр энэ болгон дээр хэлэхээс өөр арга байхгүй. Ипотекийн зээлээ ярья гээд хэлсэн чинь нөгөө хүмүүс нь гоё сэдэв гэж бодоод аваад ерөөсөө ажлын хэсэгтээ оруулдаггүй, мэдээлэл ч өгдөггүй. Тэгээд микрофон байгаа юм чинь хэнийг ч хамаагүй гүтгэе, муулъя, явъя гээд байдаг. 
 
Хоёрдугаарт нь, гурван хүн шударга гэдгийг яаж тогтоох вэ? Өнөөдөр үнэн юм уу, худлаа юм уу тэр “zarig.mn” дээр ингээд л орлогчоо орж ирж байгааг сонсохоор их л сонин хүнийг санал болгосон гэж би хэвлэл мэдээллээс хараад байгаа шүү дээ. Үнэн худлааг нь одоо хэлэхэд хэцүү юм. Тэрэн шиг одоо юу гэдэг юм энэ хэдэн шударга бус байсан юм бол дараагийн хүмүүс нь шударга гэдгийг нь яаж тогтоох юм бэ? Шударга гэдгийг нь ямар хэмжүүрээр тогтоох юм. Яаж тогтоох юм? Энэ манай гурав л шударга юм чинь оруулж ирж байгаа хүмүүс нь шударга л байж таараа гэж итгэх юм уу? 
 
Тэгэхээр уг нь бол энэ бүтэц, тогтолцоо, хууль, системээр нь өөрчлөх ёстой л доо. Тэрнээс биш хүн өөрчлөөд хугацаатай л шударга байна л даа. Дараагийн хүмүүс нь гараад дахиад л өөр болно. Тийм учраас би бол энэ Үндсэн хуульдаа хэр нийцэж байгаа юм бэ гэдгийг асуумаар байна. 
 
Хоёрдугаарт нь, тэр Ерөнхийлөгчөөс шууд асуумаар байна. Тэр Дамирангийн Энхбатын хэргийг одоо сэргээн шалгаж тэр эрүүдэн шүүсэн асуудлыг шийдэх үү. Бага юманд итгэмжтэй бол их юманд итгэмжтэй. Тэр үед нь л эрүүдэн шүүснийг нь нам дараад хулгайлсан, дээрэмдсэн, алсан одоо бүх хүмүүсийг нь шалгасан бол өнөөдөр одоо юу байдаг юм дараагийн хүмүүс нь хэлмэгдээд ч байсан юм уу, үгүй ч байсан юм уу. 
 
Тэгэхээр заавал ингээд томорсон хойно нь биш одоо бүр.../минут дуусав/
 
Г.Занданшатар: - За би эхлээд ажлын хэсгийг танилцуулчихъя. Ажлын хэсгийн гишүүд З.Энхболд Монгол Улсын Ерөнхийлөгчийн Тамгын газрын дарга, А.Гансүх Монгол Улсын Үндэсний аюулгүй байдлын зөвлөлийн нарийн бичгийн дарга. 
 
Х.Баттулга Ерөнхийлөгчийн микрофоныг өгье. Асуултад хариулъя. 
 
Х.Баттулга: - Байнгын хорооны хурал дээр нэлээн тодорхой гишүүд асуугаад хариултууд явсан. Тэгээд системийн өөрчлөлтийг Улсын Их Хурал дээр хийх бүрэн эрх нь Та бүхэнд байгаа. Тэгээд бас нэлээн хаа хамаагүй юм асуугаад байна. Жишээ нь, Дамирангийн хэрэг энэ тэр. Би мэдэхгүй. 
 
Тэгээд нэмэлт, хариулт байвал Тамгын газраас хариулчих. 
 
Г.Занданшатар: - Хэлэлцэж байгаа хуулийн төсөлтэй холбогдуулж асуулт асууж, хариулт хариулна. Одоо С.Эрдэнэ гишүүн асуулт асууна. За О.Баасанхүү гишүүнд 1 минут. 
 
О.Баасанхүү: - Би хэрэг асуугаад байгаа юм биш ээ. Бага юманд итгэмжтэй бол их юманд итгэмжтэй гэж. Эрүүдэн шүүсэн асуудлыг одоо цэгцлэх гэж байгаа юм бол тэр Дамирангийн Энхбатаас нь эхлээд ингээд бүгдийг нь цэгцэлж энэ одоо эрүүдэн шүүлтүүдийг нэг мөсөн дуусгаачээ гэдэг л энэ зүйлээр яриад энийг сэргээж шийдэх үү гэдгийг асуугаад байгаа. 
 
Хоёрдугаарт нь, түрүүн би бас тодорхой зүйл асуусан шүү дээ. Тэр нь юу вэ гэх юм бол энэ гурван хүн. Одоо гадуур ч гэсэн яриад байна шүү дээ. Үндэсний аюулгүй байдлын зөвлөл гэдэг бол гурван хүний зөвлөмж гаргадаг. Үндсэн хууль бол энэ яриад байгаа прокурор, шүүх, авлигатай тэмцэх. Одоо юу байдаг юм. Авлигатай тэмцэх нь арай ороогүй байх. Гэхдээ яаж томилох, яаж чөлөөлөх нь Үндсэн хууль дээр заачихсан. Тэгээд Үндсэн хуультайгаа шууд хамааралтай холбогдож байгаа юм уу, үгүй юм уу. Энийг би зөвхөн хуулийн хүрээний асуултыг асууж байгаа юм. Баярлалаа. 
 
Г.Занданшатар: - З.Энхболд дарга хариулъя. 
 
З.Энхболд: - О.Баасанхүү гишүүний асуултад хариулъя. Үндсэн хуульд нийцсэн хууль өргөн барьсан. Одоо ингээд хэлэлцүүлэг нь явж байна. Үндсэн хуулийн дагуу болон салбар хуулийн дагуу томилгоо хийдэг байгууллагуудад нь зөвлөмж очих юм. Зөвлөмжийн дагуу тэдгээр байгууллагууд хугацаанаас нь өмнө хугацаатай томилогддог албан тушаалтнуудыг чөлөөлөх, түдгэлзүүлэх асуудлаа Үндсэн хууль болон бусад хуульд заасны дагуу өөрийнхөө эрх мэдлийн хэмжээнд хийгээд явна. Улсын Их Хурал ч бай, Ерөнхийлөгч ч бай, Шүүхийн ерөнхий зөвлөл ч бай бүгдээрээ одоогийнхоо хуулийн оролцдог оролцоогоороо ердийн журмаар ажиллаад л явна. 
 
Шүүхийн ерөнхий зөвлөл рүү зөвхөн Ерөнхий прокурорын бичгээр шүүгчид түдгэлзүүлэх хэрэг үүсгэдэг байсан бол одоо Үндэсний аюулгүй байдлын зөвлөмжийн дагуу тийм хэрэг үүсгэж болно. Ийм л нэмэлт байгаа. Тэрнээс нийт хуулийн байгууллагынхаа системийг бол ерөөсөө эвдээгүй. 
 
Гурван хүний шударга, шударга бусын тухай биш гурван албан тушаалтны оролцсон зөвлөлийн тухай. Энэ бол институц байгаа. Үндэсний аюулгүй байдлын тухай хуулийн 6.2-т хууль тогтоох, гүйцэтгэх, шүүх эрх мэдлийг хэрэгжүүлэгч байгууллагууд, нутгийн өөрөө удирдах байгууллагууд нь Үндэсний аюулгүй байдлыг хангах зорилтыг Монгол Улсын Үндсэн хууль, энэ хууль болон бусад хууль тогтоомжид нийцүүлэн тус тусын бүрэн эрхийн хэмжээнд хэрэгжүүлэх үүрэгтэй гэдгийг үндэслэж энэ хуулийг санаачилсан байгаа. 
 
Г.Занданшатар: - С.Эрдэнэ гишүүн асуултаа асууя. 
 
С.Эрдэнэ: - За баярлалаа. За өнөөдөр Ардчилсан нам бол хуулийн засаглалыг дээдэлсэн, парламентын засаглалыг дээдэлсэн, хувь хүний эрх, эрх чөлөөг дээдэлсэн, хувийн өмчийг дээдэлсэн баруун төвийн нам байна гэдэг үзэл баримтлалаа зарлан тунхаглаад батлуулсан. 
 
Энэ намын даргын хувьд би өнөөдөр бас энэ намынхаа үзэл баримтлал, үнэт зүйлийг хамгаалах үндсэн үүрэгтэй. Өнөөдөр Монгол Улсын Их Хурлын гишүүний хувьд би бас Их Хурлын гишүүний тангараг өргөхдөө Монгол Улсын Үндсэн хуулийг би ягштал дагаж мөрдөнө. Үндсэн хууль зөрчсөн аливаа үйлдэлтэй эвлэрэхгүй гэдэг тангаргаа Монгол төрийн сүлдний өмнө өргөсөн. 
 
Тэгээд өнөөдөр орж ирж байгаа хуулийг бол би Үндсэн хууль зөрчсөн асуудал орж ирж байна гэж харж байна. Өнөөдөр Шүүгчийн эрх зүйн байдлын тухай хуулийн 17 дугаар зүйлийн шүүгчийн бүрэн эрхийг түдгэлзүүлэх хэсэгт 17.1.8 дахь Үндэсний аюулгүй байдлын зөвлөмж гарсан гэдэг заалт нэмж шүүгчийн бүрэн эрхийг түдгэлзүүлэх тухай заалт нэмж оруулж ирэх асуудал яригдаж байна. 
 
Тэгвэл энэ хуулийн 49 дүгээр зүйлийн 1 дэх хэсэгт “шүүгч хараат бус байж, гагцхүү хуульд захирагдана”, 49.1 дүгээр зүйлийн 2 дахь хэсэгт заасан Ерөнхийлөгч, Ерөнхий сайд, Улсын Их Хурлын ба Засгийн газрын гишүүн, төр, нам, олон нийтийн байгууллагын албан тушаалтан, иргэн хэн боловч шүүгчээс шүүн таслах үүргээ хэрэгжүүлэхэд нь хөндлөнгөөс оролцож болохгүй гэсэн заалт байна. 
 
Мөн Үндсэн хуулийн 3 дугаар бүлгийн 47.1-д шүүхийг зөвхөн Үндсэн хуулийн дагуу байгуулна. 47.2-т шүүх эрх мэдлийг өөр байгууллага эрхлэн хэрэгжүүлэхийг хориглоно гэсэн Үндсэн хуулийн хэд хэдэн заалтууд байгаа юм. 
 
Дээр нь прокурорын байгууллагын асуудал бас энд орж ирж байна. Авлигатай тэмцэх газрын байгууллагуудаар. Энэ бүгд одоо Монгол Улсын Их Хурлын хэнтэй ч үл хуваалцах онцгой бүрэн эрхийн асуудал байгаа юм. 
 
Их Хуралд төрийн эрх мэдлийг зөвхөн гагцхүү Улсын Их Хуралд хадгална гэсэн 25 дугаар зүйлийн 1 дэх хэсэг л Улсын Их Хурлын төрийн дотоод гадаад бодлогын аль ч асуудлыг санаачилж хэлэлцэж болох бөгөөд дараах асуудлыг өөрөө онцгой бүрэн эрхэд хадгалж шийдвэрлэнэ гэсэн ийм хуулийн заалттай. Энэ онцгой бүрэн эрх дотор энэ хууль, шүүхийн байгууллага, прокурорын байгууллагыг томилох, чөлөөлөх асуудлууд бүгд хамрагдаж байгаа юм. 
 
Тэгэхээр өнөөдөр би бол энд юу харж байна вэ гэхээр гоё өнгөлөн далдлалттай, манай зарим нэг хууль хүчний байгууллагыг олон жил толгойлсон хүмүүсийн сүржин даржин мэдэгдлүүд, за мөн одоо өнөөдөр янз бүрийн бүлэглэл, фракцуудын хоорондын тэмцлийн үр дүнд бий болсон нөхцөл байдал дээр тулгуурлаад өнөөдөр Үндсэн хуулийг шууд үгүйсгэсэн Үндсэн хуулийн бус аргаар төрийн эрх мэдлийг гартаа оруулах гэсэн ийм үйлдэл явж байна гэж би харж байна. 
 
Нэг үгээр хэлбэл 1937 онд байгуулагдсан онцгой бүрэн эрхт комисс өнөөдөр байгуулагдах суурь нь тавигдаж байна гэж харж байна. Нэг үгээр хэлбэл өнөөдөр Үндсэн хуулийн бус аргаар төрийн эрх мэдлийг гартаа оруулахыг өнөөдөр хэсэг бүлгийн хүмүүс би сонирхож байна гэж харж байна. 
 
Ийм байдлаар бид цаашдаа явахгүй ээ. Монгол төрийн эрх гагцхүү Үндсэн хуулийн хүрээнд л байх ёстой. Бид ардчиллаас хэзээ ч ухарч болохгүй. Монгол Улсын тусгаар тогтнол, бүрэн эрхт байдал зөвхөн өнөөдөр Монгол оронд ардчилал хадгалагдаж байгаа нөхцөлд л энэ Монгол Улсын тусгаар тогтнол баталгаатай байна. Монгол Улсын хувь хүний эрх, эрх чөлөө хуулийн засаглалыг бид өнөөдөр дээдэлж байж Монгол Улс бүрэн эрхт байдлаа хадгалж чадна. 
 
Би эрхэм гишүүдэд хандаж хэлэхэд өнөөдрийн энэ асуудал тоглоом биш шүү. Өнөөдөр Монгол Улсын тусгаар тогтнол, эрх чөлөөт байдлыг дээдэлж хамгаалах үүрэг нь та бидний өргөсөн тангарагт байгаа шүү гэдгийг хэлмээр байна. Баярлалаа. 
 
Г.Занданшатар: - Үг хэлчихэв үү. Асуулт. За үг хэлчихлээ. Одоо Т.Аюурсайхан гишүүн асуулт асууна. 
 
Т.Аюурсайхан: - За бид өнөөдөр бас Монгол төрийн түүхэнд энэ Улсын Их Хурлаас бас нэлээн чухал шийдвэрийн өмнө ирээд байна гэж ойлгож байгаа. 
 
За энэ өнгөрсөн хугацааны энэ бүх бид нарын одоо байнга л энэ ялангуяа энэ сүүлийн саруудад ярьсан энэ алдаа завхралыг эцэс болгоход үнэхээр бас нэг хариуцлагын тогтолцоо шаардлагатай байгаа юм. Энэ Монгол Улс Монголын эдийн засаг, Монголын нийгэм, эдийн засгийн баялгийн хараалаас гарахын тулд зайлшгүй энэ хариуцлагын тогтолцоо шаардлагатай байгаа юм. 
 
Бид нар энэ хариуцлагын араас нэлээн цуцалтгүй, уйгагүй явж байгаа. Улс төрийн намын хувьд байгуулсан Засгийн газартаа хүртэл хариуцлага тооцсон. Томилсон Улсын Их Хурлын дарга даа хүртэл хариуцлага тооцсон. Өшөө цаашлахын тулд энэ хууль шүүхийн байгууллагын нөхдүүдэд бас хариуцлага тооцох энэ асуудал зайлшгүй байна. Энэгүйгээр цаашаагаа асуудал явахгүй мухардаад байна. Албан тушаалаас нь чөлөөлөх боломжийг гаргана гэдэг бол мөн энэ хариуцлага тооцож байгаа нэг хэлбэр мөн. 
 
Сүүлийн жилүүдийн энэ алдаа дутагдлыг бид хариуцлага тооцох гэхээр ерөөсөө болохгүй байгаа юм. Энэ “Чингис бонд”-ын асуудал байна. Төрөл бүрийн одоо нэр нь хүртэл ойлгогдохоо больсон бондууд. “Дим сам” гэж байна. “Мазаалай бонд” гэж байна. Одоо “Панда бонд” гэж байна. Есөн шидийн одоо ийм бондууд сонсогддог болсон. Тэрийг нь материал нь хангалтгүй. Араас нь явах гэхээр олдохгүй. Хөгжлийн банкны асуудал байна. Монголбанкийг 3 их наядаар хохироосон асуудал байна. Оюу Толгойн гэрээний асуудал байна. Оффшорт нуугдсан тэр хөрөнгө мөнгөний асуудал байна. Эрдэнэт үйлдвэрийн 49 хувийг нь завшсан асуудал байна. Эрдэнэт үйлдвэрийг барьцаалж “Жаст групп” Стандарт банкнаас зээл авсан асуудал байна. Энэ үнэ тогтворжуулах хөтөлбөр байна. АСЕМ-ийн булхай луйвар байна. Энэ бүгдийг шийдэх гэхээр бүгд хаана гацаж байна гэх юм бол бас л хууль шүүхийн байгууллага дээр гацаад байна. 
 
Тийм учраас энэ чөлөөлөх, хууль шүүхийн байгууллагын нөхдүүдийг чөлөөлөх хуульд эрх зүйн орчныг нь нэмсэн нэмэлт заалт оруулсан энэ хуулийн төслүүдийг бүрэн дэмжиж байгаа. Тэгээд энийг одоо цаашдаа цаг алдахгүй шуурхай хэрэгжүүлэх хэрэгтэй. 
 
Прокурор дээр асуудал байна уу байна. Маш ноцтой асуудлууд байна. Ерөнхий прокуророор ажиллаж байсан хүн нь одоо бусдыг дарамталдаг. Олон сая долларыг рекетлэж авдаг асуудал байна. Прокурорын энэ орлогчоор ажиллаж байгаа хүмүүс бусдыг дарамталдаг, рекетлэдэг, хүнийг ялаас мулталдаг, ял тулгадаг ийм асуудлууд яригдаж байна. Салхитын мөнгөний ордын ард гэхэд чинь шүүгчид, нэр бүхий прокуроруудын асуудал бас л байж байна. 
 
Монголбанкны Ерөнхийлөгчид хариуцлага тооцъё гэхээр прокурорын саналаар шүүгч суллаж байдаг. Хорих шаардлагагүй гээд. Энэ одоо 30 километр авто замыг тавьчихаад байхад нь тэр авто замыг шинээр тавих гэж байгаа юм гэж асуудлыг танилцуулаад мөнгө төсөвт суулгаад зарцуулаад авчихсан хүн. Б.Гарамгайбаатар тухайлбал. Прокурорын саналаар нь одоо прокуророос хэрэгсэхгүй болгочихдог. Улаан цайм ийм булхай луйвруудыг. 
 
Энэ асуудлууд чинь хууль, шүүхийн байгууллагуудад одоо өөрчлөлт хийхгүй, тэнд хариуцлага тооцохгүйгээр явахгүй байна. Шүүгчдийг энэ насаар нь томилдог явдал байж огт болохгүй шүү дээ. Тэр хүн чинь хэчнээн ч цалинг нь нэмээд насаараа байдаг хүн. Шүүхийн хараат бус байдлын цаана ямар ч хариуцлага байхгүй. Шүүхийг дуртайгаараа тайлбарладаг. Дуртайгаараа шийдвэр гаргадаг. Тэгээд энэ бүхнийг зоригтой өөрчлөлт хийх хэрэгтэй. 
 
Гагцхүү солих хүмүүсийгээ нийтийн сонсголоор, томилгооны сонсголоор олон нийтийн шүүлтүүрээр.../минут дуусав/
 
Г.Занданшатар: - Т.Аюурсайхан гишүүн үг хэллээ. Дэмжиж. С.Чинзориг гишүүн асуулт асууя. 
 
С.Чинзориг: - За шүүх сүүлийн жилүүдэд шударга бусаар ажиллаж байгаа гэж байгаа олон нийтийн санал, дүгнэлттэй би бас санал нэг байдаг. 
 
2012 оны Улсын Их Хурлын сонгуулиар нийт Өвөрхангайчуудын саналыг аваад Улсын Их Хурлын гишүүнээр сонгогдоод, тойргийн хороо нь хүлээн зөвшөөрөөд, тогтоолоо гаргаад түр үнэмлэхээ олгосон байтал нэг өдөр л Хан-Уул дүүргийн шүүгч Б.Мөнхбаяр гэдэг шүүгч шүүхийн захирамж гаргаад л, давж заалдах эрхгүйгээр ингээд л олон түмний Үндсэн хуулиар олгогдсон сонгох, сонгогдох эрхэд шүүх бүдүүлгээр хандаад ингээд шударга бусаар ажилласан гэж би тухайн үедээ ойлгож байсан. 
 
Тухайн үедээ шүүхийг би буруу ойлгож байсан байна л даа. Эрх мэдэлтнүүдэд үйлчилж байна. Хөрөнгө мөнгөтэй хүнд үйлчилж байна гэж ойлгож явсан. Одоо манай гишүүдийн яриад байгаагаар тэр тухайн үедээ тэр шударга бусын хонгилоор орж байснаа би ойлгохгүй л явсан юм байна. Одоо бодоод байхад тэр шударга бусын хонгил гэдгээр нь ороод гарсан л хүн байна. 
 
Нэг одоо бас азтай нь тэр очдог, хорьдог, цагддаг газраар нь аваачаагүй. Эрүүдэн шүүлт элдэв бусын юм нь бололгүй өнгөрсөн нь бол нэг аз юмуудаа гэж. 
 
Тэгэхээр ер нь бол шүүх энэ Үндсэн хуулиар иргэдийн олгогдсон сонгох, сонгогдох эрхэд одоо бүдүүлгээр ханддаг. Сонгуулийн ардчиллыг нэг шүүгчийн захирамжаар хүчингүй болгодог энэ асуудлыг бид арилгах, цэгцлэх цаг нь одоо болсон. Тийм учраас энэ шүүх дээр томилгоотой холбоотой асуудлыг яаралтай хэлэлцэж шийдвэрлэх гэсэн энэ саналыг дэмжиж байна. 
 
Өвөрхангай аймгийн давж заалдах шатны шүүгч Х.Отгонжаргал гээд шүүгч бий. Бас л одоо давж заалдах эрхгүйгээр захирамж гаргаад л. Ингээд л одоо Улсын Их Хурлын гишүүний түр үнэмлэхийг нь хурааж авч байсан. Эдгээр хамгийн харамсалтай нь эдгээр шүүгчид одоогоор бүгд ажлаа хийгээд л байж байдаг. Тийм учраас ийм зарчимгүй ажилладаг, Үндсэн хуулиар олгогдсон үндсэн эрхэнд нь халддаг ийм шүүгч нарт хариуцлага тооцох цаг нь болсон байх гэж бодож байна. 
 
Тэгэхээр хоёр асуулт байгаа юм. Сая Ерөнхийлөгчийн танилцуулга дотор эрүүгийн хэрэгтэй холбоотой олон асуудлууд яригдлаа. Тэгэхээр энэ хууль батлагдахаар зөвхөн эрүүгийн хэрэгтэй холбоотой, эрүүгийн хэрэг шийдэж байсан шүүгч нартай холбоотой хариуцлага тооцох асуудал байгаа юм уу. Миний саяны яриад байгаа тэр иргэдийн сонгох, сонгогдох эрхэнд бүдүүлгээр хандаж халдаж байгаа шүүгч нарын чинь асуудал дандаа иргэний хэргийг давж заалдах эрхгүйгээр ингээд шийддэг ийм одоо баахан шүүгч нар л байгаа шүү дээ. 
 
Тэгэхээр энэ иргэний хэргийг шийдэж байгаа, шударга бусаар шийдэж байгаа энэ шүүгч нарт энэ хариуцлага тооцох асуудал одоо адилхан үйлчлэх үү, үгүй юу гэдэг асуудал. 
 
Хоёр дахь асуудал нь, Ерөнхийлөгчийн саяны танилцуулга дотор 2013 оноос хойш томилогдсон шүүгч нартай холбоотой гээд шударга бусаар одоо бас ажиллахгүй байна гэдэг асуудал яригдаад байна л даа. Тэгэхээр энэ шүүгч нартай хариуцлага тооцох асуудал чинь зөвхөн оноор хязгаарлагдаад, 2013 оноос хойш томилогдсон шүүгч нартай хариуцлага тооцох асуудал ярих гэж байгаа юм уу, үгүй юу гэдэг энэ асуудал байгаа. 
 
Гурав дахь асуудал нь, хуулийн төсөл дээр бүх шатны шүүхийн удирдлагатай хариуцлага тооцох асуудал гэж байгаа юм байна гэж би ойлгосон. Бүх шатны шүүхийн удирдлагатай. 
 
Тэгэхээр энэ хуулийн төслөөр явах юм бол зөвхөн Ерөнхий шүүгч нарт хариуцлага тооцоод, тэр эрх мэдэлтэй, томилсон хүндээ үйлчилдэг, шударга бусаар шийдвэр гаргадаг энэ шүүгч нарт чинь одоо бас тэр хариуцлага тооцох асуудал яригдах юм уу, орхигдох юм уу. Зөвхөн одоо Ерөнхий шүүгч нарт хариуцлага тооцох асуудал яригдах юм уу гэсэн ийм гурван асуулт байна. Энэ гурав дээр тодорхой хариулт авахыг хүсэж байна. 
 
Г.Занданшатар: - А.Гансүх дарга хариулах уу? За З.Энхболд дарга хариулъя. 
 
З.Энхболд: - Шүүх гэдэг бол хэрэг маргааныг шийддэг. Аль нэг тал нь үргэлж санал өндөр үлддэг. Нэг нь ялж нэг нь ялагддаг. Тэгэхээр шүүгчийн шийдсэн хэрэгтэй холбогдуулан шүүгч нартаа хариуцлага тооцох тухай яриад эхлэхээр Үндсэн хуульд заасан хараат бус байдал руу яг орчихоод байгаа юм. 
 
Өргөн барьсан хууль дотор хоёр төрлийн зүйл байгаа. 3 жилийн хугацаатай томилогддог Ерөнхий шүүгч нарыг хугацаанаас нь өмнө огцруулах нэг асуудал. Шүүгч нарыг авлига, одоо бусад ёс зүйн асуудал, олон асуудалтай нь холбогдуулан түдгэлзүүлэх дээр Үндэсний аюулгүй байдлын зөвлөмжийг нэмж гаргадаг 17.1.8 гэдэг зүйлийг нэмж байгаа. Энэ хоёр бол тусдаа асуудал. Шүүгч бол насаараа томилогддог учраас одоогийн байгаа хуулийнхаа ерөнхий системийг бол хадгалсан байгаа. Одоогийн байгаа хуулиар хэрвээ шүүгч хахууль авсан байх юм бол мөрдөн байцаалт явуулаад Шүүхийн ерөнхий зөвлөлд шүүхийн шийдвэр гарсны дараа тэр хүнийг шүүгчээс нь халах тухай Ерөнхийлөгчийн зарлигийн төсөл Ерөнхийлөгчийн Тамгын газар луу ирүүлээд ингээд шийдээд явдаг. 
 
Гэтэл Шүүхийн ерөнхий зөвлөл рүү шүүгчийг энэ бүх олон асуудлаар нь оруулдаг ганц байгууллага нь энэ эрүүгийн хэрэгтэй холбогдсон прокурорын байгууллага болчихоод байгаа юм. За шүүхийн шийдвэр гарсан бол тэр бол дараагийн асуудал байгаа. 
 
Тэгэхээр одоо жишээ хэлэхэд бол ийм байгаа юм. Ямар нэгэн шийдсэн хэрэгтэй нь үл хамааруулаад Салхитын мөнгөний ордын хэрэг ингээд гурав дахь жилдээ шүүхээр явж байгаа юм. Анхан шат, давж заалдах шат, хяналтын шат гээд. Энэтэй холбогдсон 8 шүүгчийн асуудал сүүлийн 3 сар яригдаад Ерөнхий прокурорын газраас. Энэ 8 шүүгчийг Шүүхийн ерөнхий зөвлөлд өргөн барина гэж хэлээд өнөөдрийг хүртэл өргөн барихгүй байгаа. 
 
Тэгэхээр ийм хуулийн. Одоогийн байгаа хуулиар хэрвээ Ерөнхий прокурор хүсэхгүй бол ямар ч шүүгчтэй түдгэлзүүлж хариуцлага тооцож болохгүй байгаа юм. Түдгэлзүүлнэ, шалгана, тогтооно. Тогтоогдож байвал шүүхээр ял авна. 
 
Энэ бүх процессыг эхлүүлдэг байгууллага нь өөрөө шүүгч нараа хамгаалаад байхаар шударга ёс тогтохгүй болчихоод байгаа юм. Тэгэхээр Үндсэн хуульд байгаа шүүгчийн хараат бус байдлыг хөндөхгүйгээр авлига, одоо бусад гэмт хэрэгт нь хариуцлага тооцож болдог юманд Үндэсний аюулгүй байдалд хохирол учруулж байна гэдэг үндэслэлээр Аюулгүй байдлын зөвлөлийн зөвлөмжийг үндэслэж Шүүхийн ерөнхий зөвлөл шийдвэр гаргадаг. Ядаж хэргийг нь эхлүүлдэг, түдгэлзүүлдэг ийм л боломжийг нээж өгч байгаа болохоос хэн нэгэн хүний, ямар нэгэн гомдлыг буруу, эсвэл зөв шийдсэн гэдгээр тэр лүү л хальтарч орж болохгүй. Нөгөө ялгаа заагаа бид сайн ойлгохгүй бол болохгүй байгаа юм. 
 
Хугацаатай томилогддог Ерөнхий прокурор, Ерөнхий прокурорын орлогч, Авлигатай тэмцэх газрын дарга, дэд дарга, Ерөнхий шүүгч нартай хугацаанаас нь өмнө огцруулах ажлыг томилогдсон албан тушаалтны хувьд бол энэ хууль батлагдсанаар хийж болж байгаа. Тэгэхгүй одоо би 6 жилтэй гээд юу ч хийхгүй байхад ямар ч хариуцлагагүй ийм систем бий болчихоод байгаа юм. 
 
Г.Занданшатар: - Ж.Батзандан гишүүн асуулт асууя. 
 
Ж.Батзандан: - Монгол Улсад системийн өөрчлөлт МАНАН, мафийн эсрэг хувьсгалт тэмцэл эхэлсэн гэдгийг, эхлээд бас үргэлжилж байгаа гэдгийг зарим хүмүүс сайн ойлгохгүй байх шиг байгаа юм. Намчирхаад л байх юм. 
 
Хувьсгалын үед намчирхаж болдоггүй гэж нэг том зарчим байдаг юм шүү дээ. Хувьсгалын үед нам харгалзахгүйгээр нэгдэн нийлж байж улс орноо авардаг юм. Хувьсгалын үед нутаг ус харгалзахгүйгээр нэгдэн нийлж байж Монголоо авардаг юм. МАНАН, мафийн гарт Монголын бүх баялаг ордууд орчихоод байна. МАНАН мафиас Монголын баялгаа салгая гэж Монголчууд 01 сарын 10-нд Сүхбаатарын талбай дээрээ гарч ирсэн. 
 
МАНАН, мафийн гарт төрийн эрх мэдэл орсон байна. МАНАН, мафиас улс төрийн эрх мэдлээ салгая гэж Монголчууд тэмцэж байгаа. МАНАН, мафийн гарт хууль хүчний байгууллага, хууль хяналтын байгууллага тэр чигээрээ МАНАН мафид үйлчилж байна гэж Монголчууд хэлж байгаа. Энэ мафиас Монгол төрийг салгаж өгөөчээ гэж Монгол түмэн хүсэж байна. Гэтэл манай нам, танай нам гэж яриад байгаа хүмүүс бол дэндүү жижиг байна. Цаг үеэ мэдрэхгүй байна. Хэний төлөө хэний эсрэг тэмцэж байгаагаа эхлээд ойлгох хэрэгтэй. Хувьсгалын үед намчирхдаггүй юм. Энийг би хэлэхийг хүсэж байна. 
 
Монголын хууль хяналтын байгууллагын удирдлагууд мафид үйлчилдэг болсон. Үнэн. Б.Хурцад үйлчилдэг болсон нь үнэн. Ц.Элбэгдоржид үйлчилдэг болсон нь үнэн. 30 гэр бүлд үйлчилдэг болсон нь туйлын үнэн. Том хэргүүд хууль хяналтын байгууллага дээр очоод гацдаг болсон нь туйлын үнэн. Оффшорын хэргүүд. Үндэслэлгүйгээр хөрөнгөжсөн албан тушаалтнуудын том хэргүүд. Эрдэнэтийн 49, 51. Өчнөөн том хэргүүд. АСЕМ, Хөгжлийн банкны хулгай шалгагдахгүй байгаа нь үнэн. 
 
Хууль хяналтын байгууллагын удирдлагууд шалгахгүй гэдгээ ч илэн далангүй хэлж байгаа. Эрдэнэтийн 49 хувь гэмт хэрэг биш ээ гээд Ерөнхий прокурор нь ярьж байгаа. С.Зоригийн амь насыг хөөсөн хэргийн мөрдөн шалгах ажиллагаа хууль бус явлаа. Монгол Улсын гурвын гурван иргэн хэлмэгдчихлээ гэхэд үгүй ээ гээд Ерөнхий прокурор нь өөдөөс хараад сууж байгаа. Ийм улс өөдлөхгүй. 
 
Гүржид хувьсгал гарсны дараа 500 прокурорыг нэг өдөр халсан юм. Мянган цагдааг нэг тогтоолоор явуулсан юм. 455 шүүгчийг нэг өдөр халсан юм. Ингэж байж шударга ёсны хувьсгалыг эхлүүлж байсан юм. Өнөөдөр Монгол Улс энэ ажлыг хийх цаг нь болсон гэж би харж байгаа. 
 
Үндэсний аюулгүй байдлын зөвлөлийн гурван гишүүн ярьж байгаад Монгол Улсын Ерөнхийлөгч энэ хуулийн төслийг оруулж ирсэн байна. Үндэсний аюулгүй байдлын зөвлөлийн зөвлөмжийг үндэслэж хууль хяналтын байгууллагуудын удирдлагыг чөлөөлдөг тогтолцоог бий болгоё гэж хуулийн төсөл орж ирж байна. 
 
Монгол төр 30 жил толгойгүй явсан юм шүү. Одоо Монгол төрийг толгойтой болгоё гэж энэ хуулийн төсөл орж ирж байна. Монгол төр 30 жил эзэнгүй явсан юм шүү. Одоо Монгол төрийг эзэнтэй болгоё гэж энэ хуулийн төсөл орж ирж байна. Энэ хуулийн төсөл МАНАН-гийнхан, мафийнханд таалагдахгүй байгааг би ойлгож байна. 
 
МАНАН, мафийн хулгай илэрчих гээд сандарч байгааг би ойлгож байна. Юун нам мам. Монголд нам байхгүй болоод удаж байгаа шүү дээ. Ардчилсан нам гээд энэ нөхдүүд, намайг хөөсөн нөхдүүд МАНАН, мафийн халаасанд орчихсон нөхдүүд. 
 
Би жилийн өмнө хэлж байсан. Эрдэнэтийн 49 хувь хулгайн замаар орлоо гэж. С.Зоригийн хэрэг буруу шийдэгдлээ гэж би жил хагас өмнө ярьж байсан. Одоо дөнгөж ойлгож эхэлсэнд бас зарим хүмүүст, ялангуяа МАНАН, мафийнханд баяр хүргэе. Юмыг ойлгож эхэлж байгаад. 
 
Тэгэхээр юм тодорхой болсон. МАНАН, мафийн гараас хууль хяналтын байгууллагаа салгаж авах том реформ бол энэ хууль, энэ гурван хууль батлагдсанаар эхэлнэ. Энэ хуулийг өнөө маргаашийн дотор яаралтай батлах шаардлагатай гэж үзэж байна. Дэмжиж байгаагаа илэрхийлье. Монголын ард түмэн харж байгаа. 
 
Г.Занданшатар: - Ж.Батзандан гишүүн үг хэллээ. Д.Хаянхярваа гишүүн асуулт асууя. 
 
Д.Хаянхярваа: - За өнөөдөр хэлэлцэж байгаа асуудалтай холбогдуулаад хэлэхэд мэдээж одоо тэр эрүүдэн шүүсэн үйл ажиллагаа, тэр юмыг бол дэмжихгүй байгаа нь ойлгомжтой. Аль болохоор хурдан үнэхээр энэ асуудлыг шийдэж, үнэхээр тийм бусармаг зүйл байсан бол энэ хүмүүст хуулийн хамгийн хатуу цээрлэл хүртээх ёстой гэдэгтэй бол би санал нэг байна. 
 
Тэгэхдээ энэ бүх юм хуулийн хүрээнд явах ёстой гэдэг зүйлийг би хэлэхийг хүсэж байна. Яг үнэн хэрэг дээрээ бол өнөөдөр ингээд олон зүйлийг хараад байхад бид нар Үндсэн хуулиа зөрчөөд байна. Үндсэн хууль дээр бол онцгой тохиолдолд одоо ийм ийм хууль санаачилж ингэнэ гэсэн заалт байхгүй л дээ. Бид чинь бол бас Үндсэн хуультай. Үндсэн хуулийнхаа хүрээнд ажиллах ёстой гэж би бол ингэж ойлгож байгаа. 
 
Яаж хурдан шийдэж болох вэ гэдэг арга замыг бид нар өөр аргаар хайх байсан болов уу даа гэж би хувьдаа бодож сууна. Ер нь зүгээр энэ хууль хяналтынханд одоо бас алдаа завхрал байсан. Энийг би хүлээн зөвшөөрнө. Чуулган дээр одоо миний бас байнга хэлдэг үг бол юу гэхээр энэ том хэргүүдтэй холбоотой асуудлыг сүр дуулиантай эхэлдэг, баривчилдаг, эмнэлэгт хэвтүүлдэг, дараа нь батлан даалтад гаргадаг. Тэгээд усанд хаясан чулуу шиг алга болдог ийм системээр явсаар удаж байгаа. Энийг би чуулган дээр нэг биш удаа энэ хуулийнханд энэ том хэргүүдтэй холбоотой асуудлуудыг хэлж байсан. 
 
Ер нь бол энэ одоо яг үнэн хэрэг дээрээ энэ юунаас болоод ийм юм үүсээд байгаа юм бэ гэж. Хамгийн сүүлд ингээд бодоод үзэх юм бол Монголчууд өнөөдөр одоо “Цензургүй яриа” гээд нэг юмыг их үздэг болж байгаа. Тэнд хэн ордог вэ. Ерөнхийлөгч, Их Хурлын дарга, Ерөнхий сайд асангууд. Одоо ажиллаж байгаа хүмүүс ч орсон. Тэнд юу ярьдаг вэ. Ерөөсөө эд нарын хоорондын ерөөсөө л нэг одоо эдийн засгийн ашиг сонирхлын бүлэглэлийн хулгай, луйврын юм л одоо өнөөдөр Монгол даяар нэг ярьж байна шүү дээ. Энэ чинь юуг хэлж байна вэ гэхээр яг эд нарыг томилдог эрх мэдэл бүхий энэ хүмүүс чинь өөрсдөө энэ хууль хяналтын байгууллагынхныг ингээд хүчээр улс төр лүү татаж оруулаад өнөөдрийн энэ хуулийн завхралыг гаргах замыг бий нээжээ гэж харж байгаа юм. Энэ бол гарцаагүй үнэн. 
 
Өнөөдөр жишээлэх юм бол энд сууж байгаа жирийн нэг Улсын Их Хурлын гишүүн нэг прокурорт очиж нөлөөлөөд нэг шүүгчид очиж нөлөөлөөд байдаг тийм юм үнэндээ байхгүй. Тийм учраас энийг цаашдаа бид нар бодох ёстой. Хууль хяналтын байгууллагынхан ч гэсэн одоо ингэж энэ эрх мэдэлтэй хүмүүст үйлчилж байгаад эцэст нь энэ системээ одоо Үндсэн хууль зөрчсөн байж нураалгах гэж байна гэдгийгээ одоо нэг бодох ёстой цаг болсон байх гэж ингэж бодож байгаа юм. 
 
Ямар нэгэн аргаар бид нар одоо энэ хууль хүчний байгууллагуудыг хугацаанаас нь өмнө чөлөөлдөг энэ тогтолцоог Улсын Их Хурал өөрөө бид нар завхруулж өгсөн. Яагаад гэвэл Авлигатай тэмцэх газрын дарга, шүүх, прокурорыг хугацаа болоогүй байхад нь ямар нэгэн шалтаг хайж байгаад л чөлөөлдөг байсан. Энэ чинь юуг хэлж байна вэ гэхээр тэнд байгаа хүнийг сольж байж өөрийнхөө эрх мэдлийн хүнийг тавьж байж энэ дараа дараагийн дарамт шахалт, элдэв долоон хууль зөрчдөг юмаа хийх гэж л одоо үнэн хэрэг дээрээ ийм зүйлийг хийж байсан байна гэдэг чинь өнөөдөр амьдрал дээр батлагдаж байна. 
 
Тийм болохоор хэрвээ бид нар үнэхээр хуулийн хүрээнд амьдаръя. Үндсэн хуультай орон юм бол одоо цаашдаа Үндсэн хууль гэдэг юмаа барьж энэ хуулиа мөрдөж ажиллах шаардлага зүй ёсоор байгаа юм. 
 
Одоо бид нар өнөөдөр ярьж байгаа зүйлүүдээс зарим нэг зүйлийг нь харж байна. Ерөнхийлөгчийн тавьсан үндэслэлүүд дотор том хэргүүдийн тухай зөндөө л юм байна. Үнэн. Шалгах ёстой. Эд нарыг эцэслэх ёстой юмнууд байна. Дутуу орхигдсон юм бас байна. 280.0 сая доллар буюу төмөр замын хэрэг. Энэ өнөөдрийн байдлаар 730 гаруй тэрбум төгрөг. Энийг 35.0 сая төгрөгөөр хаагаад шийдвэр гаргачихсан шүүхийн тэр бүрэлдэхүүнийг бас харж үзээрэй Ерөнхийлөгч өө. Энэ чинь бол Монгол Улсад төмөр зам ч үгүй, 280.0 сая доллар ч үгүй үлдсэн бас л нэг хэргийн нэг шүү. 
 
Бид ямар нэгэн байдлаар энэ бүх том хэргүүдийг хэн эрх мэдэлтэй нь хэн нэгэнд хамааралтай хэргээ аваад хармаандаа хийгээд үлддэг. Эрх мэдэл байхгүй нэгэн рүүгээ дайрч давшилдаг ийм тогтолцоогоор явж болохгүй гэж би бол хувьдаа бодож байна. Шударга зарчим Монголд үйлчлэх ёстой гэдэгтэй би, шударга хууль үйлчлэх ёстой гэдэгтэй санал нэг байна. 
 
Г.Занданшатар: - Д.Хаянхярваа гишүүн үг хэллээ. За Д.Эрдэнэбат гишүүн. 
 
Д.Эрдэнэбат: - За баярлалаа. Өнөөдөр нэг сонин өдөр л байна даа. Би зүгээр энийг юу гэж харж байна вэ гэхээр ардчилсан Монгол Улс ардчилсан Үндсэн хуулийнхаа эсрэг үйлдэл рүү явах ийм оролдлого руу орчихлоо гэж би ингэж харж байгаа. 
 
Мэдээж нийгэмд хууль ёс зүй зөрчсөн олон үйлдлүүд гарч байгаатай би санал нийлдэг. Тэгэхдээ энийг далимдуулж нэг нэгийгээ гүтгэн гүжирдэх, нэр цол өгөх, шүүхээр нотлогдоогүй, батлагдаагүй зүйл дээр хүнийг гэмт хэрэгтэн мэтээр доромжлох нь өөрөө хамгийн ёс зүйгүй үйлдэл гэж би ингэж боддог. 
 
Тийм учраас өнөөдрийн энэ хэлэлцэж байгаа хуулийн асуудал дээр би хувь хүнийхээ зүгээс ч тэр, Ардчилсан намын зүгээс ч тэр өөрийнхөө байр суурь мэдэгдлийг хэлэх нь зүйтэй гэж ингэж үзэж байгаа. 
 
Хэрвээ Үндсэн хуулийн суурь зарчим буснигдах юм бол бид нар Ардчилсан Монгол Улсын тухай яриа алга болно. Энэ Үндсэн хууль зөрчсөн асуудлыг энэ Их Хурал хэлэлцэж байгаа нь өөрөө хууль зөрчсөн асуудал гэж би ингэж үзэж байгаа. Хуульд Үндсэн хууль зөрчсөн асуудлыг, хуулийн төслийг Байнгын хороо болон Улсын Их Хурал хэлэлцэхгүй буцаадаг ийм хуультай өнөөдөр Монгол Улс. Харамсалтай нь энэ өнөөдөр Байнгын хороогоор дамжаад Их Хурал руу орж ирж байна. 
 
Өнөөдөр магадгүй ардчилал устаж хуулийн өөрчлөлтөөр дарангуйллыг тогтоох гэсэн ийм өдөр байж ч болзошгүй. Аливаа нэгэн эрх мэдлийг авсан хүмүүс дандаа дарангуйллын чиглэл рүү явдаг. Энд зарим хуулийн байгууллагуудын шударга бус үйлдэл нь энэтэй холбоотой. Хэн дээр нь ямар эзэн байснаа тэрнийхээ үгийг үг дуугүй биелүүлдэг тогтолцоо өнөөдрийг хүртэл Монголд байгааг би хүлээн зөвшөөрдөг. Тэгэхдээ энэний төлөө хэн нэгнийгээ, бие биенийгээ гүтгэн доромжилж, үзэн ядуулах үйлдэл хийхийг би хэзээ ч зөвшөөрөхгүй. Хэрвээ бид нар өнөөдөр энэ хуулийг батлах юм бол төрийн эсрэг гэмт хэрэг болно гэж би ингэж харж байгаа. 
 
Тийм ээ. Зарим улсууд ярьж байна. Энд нам хамаагүй гэж. Тийм ээ. Нам хамаагүй. Тэгэхдээ шударга ёс ярьж байгаа бол бүх нийтээрээ Үндсэн хуулийн зарчмаа ягштал баримталж байж бид эхлээд шударга ёсны тухай ярих ёстой. Харамсалтай нь өнөөдөр энэ зааланд тийм юм яригдахгүй байна. 
 
За би олон юм яриад яах вэ. Тэгээд мэдэгдлийг уншиж Та бүхэндээ танилцуулъя. 
 
Монгол Улсын Ерөнхийлөгчөөс Улсын Их Хурлын даргад өргөн барьсан Шүүгчийн эрх зүйн байдлын тухай, Прокурорын тухай, Авлигын эсрэг хуульд тус тус нэмэлт, өөрчлөлт оруулах хуулийн төслүүд дараах үндэслэлүүдээр Үндсэн хууль зөрчсөн байна гэж Улсын Их Хурал дахь Ардчилсан намын бүлэг дүгнэж байна. 
 
Нэгд. Дээрх хуулиудад Үндэсний аюулгүй байдлын зөвлөмж гарсан гэдэг заалтаар үндэслэл болгож шүүгч, Ерөнхий прокурор, түүний орлогчийн бүрэн эрхийг дуусгавар болгохоор оруулж ирж байгаа нь Үндсэн хуулийн 49 дүгээр зүйлийн 1 дэх хэсэг “шүүгч хараат бус байж гагцхүү хуульд захирагдана”, 49 дүгээр зүйлийн 2 дахь хэсэгт заасан Ерөнхийлөгч, Ерөнхий сайд, Улсын Их Хурлын ба Засгийн газрын гишүүн, төр, нам, олон нийтийн байгууллагын албан тушаалтан иргэн хэн боловч шүүгчээс шүүн таслах үүргээ хэрэгжүүлэхэд хөндлөнгөөс оролцож болохгүй гэсэн заалтуудыг зөрчиж байгаа юм. 
 
Учир нь, дээрх албан тушаалтнууд Үндэсний аюулгүй байдлын зөвлөл, түүний албан тушаалтны хууль бус даалгавар биелүүлэх. Эс биелүүлбэл тус байгууллага, албан тушаалтны зөвлөмжөөр ажилгүй болох, хараат бус байдал алдагдах, илтэд нөлөөлөх бүрэн боломжтой болно. Энэ байдал энэ хуулийн төсөл нь Монгол Улсын Үндсэн хуулийн суурь зарчим болох хараат бус бие даасан шүүх эрх мэдлийг үгүй хийж эрх бүхий албан тушаалтан дур зоргоороо үзэмжээрээ шийддэг болох өндөр эрсдэлтэй юм. 
 
Хоёр. Авлигатай тэмцэх газрын дарга, дэд даргыг чөлөөлөх, түдгэлзүүлэх, огцруулахдаа Үндэсний аюулгүй байдлын зөвлөмжийг Улсын Их Хуралд.../минут дуусав/
 
Г.Занданшатар: - Д.Эрдэнэбат гишүүнд 1 минут нэмж өгье. 
 
Д.Эрдэнэбат: - Үндэсний аюулгүй байдлын зөвлөмжийг Улсын Их Хуралд оруулсан бол гэх заалт нэмж байгаа нь Монгол Улсын Үндсэн хуулийн 25 дугаар зүйлийн 1 дэх хэсэгт “Улсын Их Хурал төрийн дотоод гадаад бодлогын аль ч асуудлыг санаачлан хэлэлцэж болох бөгөөд дараах асуудлыг онцгой бүрэн эрхэд хадгалж шийдвэрлэнэ” гэж, мөн хуулийн 25 дугаар зүйлийн 1 дэх хэсгийн 6-д Ерөнхий сайд, Засгийн газрын гишүүд хуульд зааснаар Улсын Их Хуралд ажлаа шууд хариуцан тайлагнадаг, бусад байгууллагын бүрэлдэхүүнийг томилох чөлөөлөх, огцруулах онцгой эрхэд халдаж байна. 
 
Монгол Улсын Ерөнхийлөгчийн өргөн мэдүүлж байгаа дээрх хуулийн төслүүд нь Үндсэн хуулийг зөрчиж байгаа учраас уг төслүүдийг эрс эсэргүүцэж байгаагаа илэрхийлж байна. 
 
Ийм учраас Ардчилсан намын бүлэг Үндсэн хууль зөрчсөн асуудлаар хуралд орох боломжгүй орхиж гарах нь зүйтэй гэж үзлээ. 
 
Анхаарал тавьсанд баярлалаа. 
 
Г.Занданшатар: - Х.Болорчулуун гишүүн асуултаа асууя. 
 
Х.Болорчулуун: - За баярлалаа. Ерөнхийлөгчийн зүгээс Шүүгчийн эрх зүйн байдлын тухай хууль, Прокурорын тухай хууль, Авлигын эсрэг хуульд өөрчлөлт оруулахаар одоо хууль өргөн барилаа. Энэ өөрчлөлт нь энэ хууль нь бол одоо чиглэл өгөх буюу зөвлөмж гаргах тухай хууль. 
 
Тийм учраас түрүүний зарим гишүүдийн хэлдэг төрийн эсрэг гэмт хэрэг ч юм уу, одоо төрийн эсрэг чиглэсэн, эсхүл Үндсэн хууль зөрчсөн гэж асуудал болохгүй. Энэ зөвлөмж гаргаж байгаа шүү дээ. 
 
Монголд шударга ёс үндсэндээ алдагдсан. Шударга ёс алдагдсаны жишээ бол шүүх хяналтын байгууллагад Монголын ард иргэд итгэхээ больсон. Буруу шүүдэг болсон. Буруу хууль тогтоол гаргадаг болсон. 80 хувь нь, иргэдийн 80 хувь нь шүүх, хяналтын байгууллагад итгэхгүй байна гэсэн дүгнэлт гаргасан байна. Судалгаагаар. 
 
Шударга ёс алдагдсан учраас Монгол Улсын үндэсний аюулгүй байдалд ноцтой хохирол учирч байна гэж хэлж болно. Тийм ч учраас Үндэсний аюулгүй байдлын зөвлөл буюу төрийн гурван өндөрлөг маань бас ийм зөвлөмжийг шударга ёсыг биелүүлэхийн төлөө гаргаж байна гэж ойлгож байна. Гэхдээ энд нэг асуухад энэ зөвлөмж гаргаад чиглэл явуулсан байхад энийг хүлээж авахгүй бол ямар хяналтын хариуцлагын механизм байна вэ гэдгийг асуумаар байна. 
 
Түрүүн олон том хэргүүдийг одоо шүүх дээр хууль хяналтын байгууллагаар эцэслэн шийдвэрлэхгүй байна, буруу шийдвэрлэж байна гэдгийг Ерөнхийлөгч хэлсэн. Зарим гишүүд ч хэллээ. Түүнээс гадна энэ эрүүдэн шүүх ажиллагаа, тамлах ажиллагаа энэ орчин үед байна. Үндэсний аюулгүй байдлын зөвлөл энийг баримтаар үзсэн гэж хэлж байна. Энэ үнэн үү? Энийг Ерөнхийлөгчөөс асууя. Үнэхээр үнэн бол тэр үнэнийг нь хэлээд. Эсвэл хаалттай горимд шилжүүлж байгаад хурлыг гишүүдэд тэр бичлэгийг нь харуулчихвал бүр сайн байна гэж хэлмээр байна. 
 
Ер нь бид нар шүүгч нарыг хангалттай, энэ хууль хяналтын байгууллага хангалттай эрхлүүлсэн гэж хэлж болно. Цалин хөлсийг нь бусад төр, төсвийн байгууллагаас хамгийн өндөр тавьсан. Тэглээ гээд байдал сайжирсангүй. Шүүгчийн хараат бус байдал, халдашгүй дархан байдал, онцгой эрх гээд л маш хэрэгтэй. Тэгээд насаар нь томилдог. Гэсэн мөртлөө шударга бус шийдвэр гараад байна. 
 
Харин шүүгчийг хуулийг гуйвуулж одоо буруу ашиглаж, буруу шийдвэр гаргасных нь төлөө хариуцлага тооцдог байх ёстой. Тийм ч учраас Улсын Их Хурлын гишүүд бид бол Шүүгчийн хариуцлагын тухай хуулийг санаачлан гаргана гэсэн бодолтой байгаа гэдгийг энэ дашрамд хэлье. 
 
Ер нь одоо энэ шинэчлэл Монгол Улсад явагдаж байна гэж хэлж болно. Гэхдээ энэ шинэчлэл бол шүүх хяналтын байгууллагыг бүрэн өөрчилж шинэчилснээр одоо цааш үргэлжилнэ гэдгийг бүгд мэдэж байгаа. Тийм учраас энэ хуулийг бол дэмжиж байна гэдгээ хэлье. Баярлалаа. 
 
Г.Занданшатар: - Асуултад З.Энхболд дарга хариулъя. Бас Ардчилсан намын мэдэгдэлтэй холбоотой тайлбар хийхийг хүсэж байна. Үндсэн хууль зөрчсөн гэх асуудлаар. Энэ хуулийн төсөл. 
 
З.Энхболд: - Х.Болорчулуун гишүүний асуултад хариулъя. Зөвлөмж авахгүй байхад яах ч үгүй. Яагаад гэвэл зөвлөмж өөрөө эрх бүхий байгууллагад санал болгож байгаа болохоос заавал биелэгдэх албагүй болчихоод байгаа юм. Зөвлөмж авсан Улсын Их Хурал Авлигатай тэмцэх газрын дэд дарга нараа сайн ажиллаж байна гээд үлдээж болно. Эцсийн үгийг томилох эрхтэй байгууллага, эсвэл одоо институц. Ерөнхийлөгч энэ тохиолдолд хэлнэ. 
 
Үнэхээр ноцтой юм ирсэн байхад үгүй гэж хэлэх юм бол одоо тэр байгууллагын л эрх болчихоод байгаа юм. Тийм учраас Үндсэн хууль зөрчөөгүй гэдгийг Ардчилсан намын дарга, бүлгийн даргын мэдэгдэлд энүүгээрээ бас тайлбар, хариулт болж байгаа юм. 
 
Д.Эрдэнэбат гишүүний уншсан бүх юм бол Улсын Их Хурлын эрх мэдлийн асуудал, шүүхийн хараат бус байдал гээд эдгээр 49 болон 25 дугаар зүйлийн 1.6-д бол ямар нэгэн хамаарал байхгүй нь одоо саяын миний хэлсэн үгээр нотлогдож байгаа юм. Яагаад гэвэл зөвлөмж гаргаад л халаад л, зөвлөмж гаргаад л түдгэлзүүлээд л, зөвлөмж гаргаад л огцруулаад байдаг ийм эрх хэмжээ Үндэсний аюулгүй байдлын зөвлөлд угаасаа байхгүй ээ. 
 
Үндэсний аюулгүй байдалтай холбоотой зорилтыг Монгол Улсын төрийн бүх байгууллага, хууль тогтоох, гүйцэтгэх, шүүх эрх мэдлийн байгууллага бүгд хэрэгжүүлэх үүрэгтэй. Энэ бол одоо бас Үндэсний аюулгүй байдлын хууль дотор байж байгаа. Биелүүлнэ. Авахгүй байхад одоо тэгээд дахиад л асуудлаа зөвлөл нь зөвлөмжөө өөрчилдөг юм уу, яадаг юм, өөр нотлох баримт гаргадаг юм уу. Тийм л процессууд явагдах байх гэж бодож байна. 
 
Энэ бичлэг үзэх тал дээр А.Гансүх дарга хариулъя гэж байна. Энд цаас байна. 
 
Г.Занданшатар: - А.Гансүх дарга хэлээд. Дараа нь шаардлагатай бол Ерөнхийлөгч тодруулъя. 
 
А.Гансүх: - Иргэдийг эрүүдэн шүүсэнтэй холбоотой асуудлаар дараах баримтуудыг танилцуулъя. 2019 оны 3 сарын 18-ны өдөр Хууль зүй, дотоод хэргийн сайдаас эрүүдэн шүүж, ял шийтгүүлсэн иргэдийн тухай албан тоот ирсэн. Энэ албан тоотод С.Зоригийн амь насыг хөнөөсөн хэрэгтэй холбогдуулан нэр бүхий иргэдийг эрүүдэн шүүж гэмт хэрэг хүлээлгэсэн тухай баримтуудыг дурдаад Үндэсний аюулгүй байдлын зөвлөлөөр хэлэлцүүлж өгөх санал тавьсан. 
 
Энэ мэдээллийг хүлээж аваад Аюулгүйн зөвлөлөөс Авлигатай тэмцэх газрын дарга болон Тагнуулын ерөнхий газрын дарга нарт хандаж тодорхой нотлох баримтуудыг ирүүлээчээ гэдэг албан тоотыг явуулсан. Ингээд энэ байгууллагуудаас тодорхой мэдээллүүд Аюулгүйн зөвлөлд ирсэн. Энэний дагуу 3 сарын 22-ны өдөр Засгийн газарт хандсан. Хууль зүй, дотоод хэргийн сайдаас ийм асуудал тавилаа. Энэ асуудлыг Засгийн газрынхаа хуралдаанаар хэлэлцэж Аюулгүйн зөвлөлд хандах нь зүйтэй гэдэг. 
 
Ингээд 3 сарын 22-ны өдөр Засгийн газар хуралдаад энэ асуудлаар 12 дугаар тэмдэглэл гаргаж Хууль зүй, дотоод хэргийн сайдыг Аюулгүйн зөвлөлд асуудлыг танилцуулна гэдэг ийм тэмдэглэл гаргаж ирсэн. Энэний дагуу Аюулгүйн зөвлөл эрх бүхий байгууллагын албан тушаалтнуудыг байлгаж мэдээлэл сонсож үзсэн. Энд бол иргэдийг эрүүдэн шүүсэнтэй холбоотой баримтуудыг хууль хяналтын байгууллагын удирдлага, Аюулгүйн зөвлөлийн гишүүдэд танилцуулсан байгаа. 
 

Энэ асуудлыг сонссоны дараа 3 сарын 25-ны өдөр Аюулгүйн зөвлөл дахин хуралдаж энэ болон бусад одоо эрүүгийн гэмт хэргүүдтэй холбогдуулан асуудалтай танилцаад ингээд өнөөдрийн хэлэлцүүлж байгаа энэ зөвлөмж гарч Үндэсний аюулгүй байдлын зөвлөлөөс Монгол Улсын Ерөнхийлөгчид хууль санаачлахыг даалгасан. Ингээд энэ зөвлөмжийн дагуу Ерөнхийлөгч хууль санаачилж танилцуулж байгаа юм.
 

Тэр эрүүдэн шүүсэнтэй холбоотой бичлэгийг бол Их Хуралд танилцуулах уу, яаж танилцуулах вэ гэдэг асуудал бол одоо миний хувьд танилцуулах боломжгүй байна. Нууцаас гаргах эрх бүхий байгууллагуудын эрх хэмжээний асуудал байгаа юм. 

 

Г.Занданшатар: - Энэ асуудалтай холбогдуулаад хэлэхэд Улсын Их Хурлын бүтцийн байгууллага Монгол Ардын Намын бүлгийн хуралдааны энэ тэмдэглэл албан ёсоор ирүүлсэн байна. Энэ бол эрүүдэн шүүсэн хэргийн тухай Улсын Их Хурлын гишүүн, Хууль зүй, дотоод хэргийн сайд Ц.Нямдоржийн танилцуулга мэдээллийг нэгдүгээрт сонссон. 

 

Хоёрт нь, Улсын Ерөнхий прокурорын орлогчийг зөвшилцөх тухай асуудлыг хэлэлцсэн. 

 

Тэгээд эндээс шийдвэрлэсэн нь 100 хувийн саналаар эрүүдэн шүүсэн хэргийн талаар Ц.Нямдорж сайдын мэдээлэлтэй танилцаад нэгдүгээрт эрүүдэн шүүсэн бичлэг энэ юмыг ил болгох нь зүйтэй гэж Засгийн газарт чиглэл өгөх. 
 

Хоёрдугаарт, Улсын Их Хурлын даргын захирамжаар Улсын Их Хурлын ажлын хэсгийг гаргаж ажиллуулах чиглэл. 

 

Гуравдугаарт нь, Үндэсний аюулгүй байдлын зөвлөлөөр уг асуудлыг яаралтай хэлэлцүүлж шийдвэрлүүлэх. 

 

Ингээд энэ Хууль зүй, дотоод хэргийн сайдаас ирсэн албан бичиг, Үндэсний аюулгүй байдлын зөвлөлийн гишүүд ирээд хэлэлцээд ингээд эх сурвалж нь бол Засгийн газар, олонхын бүлгийн хурлын шийдвэрээр хэлэлцээд тэгээд Үндэсний аюулгүй байдлын зөвлөлөөр дамжаад энэ хууль, төсөл шийдвэрүүд гарч явж байгаа. Ийм процесстой юмаа гэдэг процессынх нь хувьд тайлбарлахгүй бол бас гэнэт ингээд гурван хүн санаачлаад гэнэт нэг их юм шийдээд ороод ирсэн юм шиг мэдэгдэл, ойлголт бас нийт ард иргэдэд өгөх нь буруу байх гэж бодож байна. 
 

Одоо Д.Лүндээжанцан гишүүн асуултаа асууя. 

 

Д.Лүндээжанцан: - Үдшийн мэнд хүргэе. Би өнөөдөр бас чөлөөтэй явж байгаад сая аваад яваад сая орж ирлээ л дээ. Тэгээд бид бол энийг олон жил яригдсан. Шийдэх ёстой ийм асуудал гэж бодоод л хуулиудаа яаж өөрчлөлт хийх вэ, Үндсэн хуулийн нэмэлт, өөрчлөлтөд шүүх эрх мэдлийн хэсгийг яаж нэг гайгүй тогтолцоог нь зөв тийшээ болгох вэ гээд л ингээд янз бүрээр оролдоод томьёолол хийж байна. 
 

Төрийн эрх мэдэл хуваарилагдаагүй нийгэм, улсад бол Үндсэн хууль оршдоггүй гэж бүр 1787 оны Францын Улсын төрийн болон иргэний эрхийн тунхагт бичсэн байгаа юм. 

 

Энийг хүмүүс нэлээн хүлээн зөвшөөрдөг л дөө, ихэнх орнууд. Тэгэхээр эрх мэдэл хуваарилалт гэдэг бол тун яггүй. Нэг л жаахан буруу хазгай хуваарилагдах л юм бол иймэрхүү маягийн зүйл үүсчихээд тэгээд тэр нь тогтолцооны, нийгмийн том гажуудал, хямрал, хүний эрх, хэлмэгдүүлэлт, хууль ёсыг уландаа гишгэсэн ийм хавтгайрсан хариуцлагагүй байдлын зүйл болж хувирдаг гэдгийг бол бид одоо яс махан дээрээ цөмөөрөө мэдэрч байна. Тийм. 
 

Бас Монтескье гэж энэ онолыг үндэслэгч хүн хэлэхдээ хууль тогтоох, гүйцэтгэх эрх мэдэл хоёр хэт холилдвол дарангуйлалд хүргэдэг. Гүйцэтгэх, шүүх эрх мэдэл холилдох юм бол дуусах нь тэр гэж. Тэр чинь яг нөгөө гучин хэдэн оны хэлмэгдүүлэлт чинь яг болж байгаа юм. 
 

Тэгэхээр энэ үндсэн суурь зарчмуудыг манайх Үндсэн хуульдаа уг нь шингээсэн. Гэхдээ сайн хуваарилж чадаагүй байна. Тийм учраас бас зарим зүйлийг засахаас аргагүй байдалд ороод л янз бүрээр үзээд байгаа юм. Шүүхийн захиргааны хуулийн төслийн нэг хувилбарыг бид жил гаруйн өмнө Хууль зүйн байнгын хороонд өгсөн. Х.Нямбаатар чи аваад явж байгаа гэсэн байх аа. Өргөн баригдаад. 
 

Ер нь Шүүхийн ерөнхий зөвлөл, Ерөнхийлөгч хоёрын харилцаа ямар байх юм. Шүүхийн ерөнхий зөвлөл шүүгчдийг шилж сонгох, одоо гаргаж ирэх асуудал нь яаж шударга байх юм. Тэр ирсэн хүмүүстэй яаж хариуцлага тооцох юм гэдэг асуудал бол гарцаагүй тавигдаж байгаа юм. Ийм ч учраас бид бүхэн бол шүүгчдийг хугацаатай болгоё. Томилгооны сонсгол хийдэг болгоё. Насных нь босгыг нь нэмэгдүүлье. Тэр томилогдсон хүндээ үйлчилдэг байдлуудыг нь алга болгоё гэдэг ийм л зүйлүүдээр хийгээд явж байгаа. Хариуцлагын тогтолцооны хэсэг дээр нь бол одоо эрэл хайгуул хийгээд л, янз бүрийн хувилбар гаргаад л ингээд явж байна. Тийм. 
 

Сүүлийн хэд хоногт бол ялангуяа энэ эрүүдэн шүүсэн асуудал бол одоо бүх хүний сэтгэлийг цочирдуулсан. Яригдаад л байсан. Өмнө нь бол яригдаад л байсан. Яг одоо цочирдуулж байна шүү дээ. Тийм учраас Их Хурлын гишүүд хаалттай хуралдаанаараа тэр бичлэгийг үзчихэж болох байх гэж би бол бодоод байгаа юм. 

 

Хүнийг 4 цаг хууль бусаар саатуулсан ч гэсэн ямар сайн байх вэ. Тэр хүн бол хүүхдээ сургуулиасаа авна, цэцэрлэгээс авна. Бүхэл бүтэн нэг өдрийнх нь ажлыг ингээд л алдагдуулж байгаа. Санаа сэтгэл. Гэтэл эрүүдэн шүүнэ гэдэг бол одоо манай энэ ардчилсан нийгэмд бол одоо яаж. Тэсэхийн аргагүй ийм л асуудал шүү дээ. 

 

Тэгээд энд бол одоо нүд дассан байдал хүртэл одоо үүссэн байж болзошгүй. Ийм учраас энийг тогтолцооных нь хувьд одоо бид авч үзэх шаардлага бол байна гэж ингэж бодож байгаа юм. 
 

Бас нэг асуудал байна. Бид энэ өөрчлөлтийн асуудлыг би сая Хууль зүйн байнгын хорооны хуралд гишүүн биш учраас орсон ч үгүй. Сая ирлээ. Ер нь яаж Үндсэн хуулийнхаа суурь үзэл баримтлал, гол үнэт зүйл, тэрэндээ одоо байна шүү дээ халдах…/минут дуусав/
 

Г.Занданшатар: - Д.Лүндээжанцан гишүүнд 1 минут өгье. 

 

Д.Лүндээжанцан: - Тэгэхээр энэ дээр байна шүү дээ. Би Хууль зүйн байнгын хорооноос асуух гээд байгаа юм. Зөрчилгүйгээр яаж томьёолж оруулж ирэх вэ гэдэг бол манай Хууль зүйн байнгын хороо, мэргэжлийн Байнгын хороо энэ дээр ажлын хэсэг гаргаад нэг ийм асуудал оруулаад ирээчээ. Би бол зарим юм нь дээр бол эргэлзээ үүсэж байна л даа. Үндэсний аюулгүйн зөвлөлийн гурван гишүүн. Нэг нь Ерөнхий сайд байгаад байгаа байхгүй юу. Тэр чинь гүйцэтгэх засаглалын тэргүүн шүүх эрх мэдлийн асуудалд одоо шүүх эрх мэдлийн субъектийг өөрчлөх асуудлаар санал тавина гэдэг чинь энэ асуудал дээр юу гэж авч үзэх юм бэ? Тайлбар шаардаад эргэлзээ үүсгээд байгаа учраас. Энэ мэтчилэнгийн зүйлүүдэд нэг дүн шинжилгээ хийгээд. Үндсэн хуульд зөрчилгүй тийм л юмыг оруулж ирмээр байна гэж. 
 

Хоёр дахь асуудал нь бол одоо Улсын Их Хурал Үндсэн хуульд заасан төрийн дотоод, гадаад бодлогын ямар ч асуудлыг санаачилгаараа хэлэлцэж болно гэснийхээ дагуу энэ асуудлыг оруулж ирье гэдэг ийм зүйл сүүлийн үед их яригдах боллоо. 
 

Г.Занданшатар: - Д.Лүндээжанцан гишүүн 1 минут. Хэлэлцэх эсэхээ шийдчихээд дараа нь нэгдүгээр хэлэлцүүлгээрээ яаж. 

 

Д.Лүндээжанцан: - Үгүй үгүй. Тэгэхээр чинь өнгөрчихөөд байгаа юм. Би бас хэлэлцүүлгийн явцдаа анхаараачээ л гэж. 
 

Тэгэхээр энэ асуудлаар Монгол Улсад Үндсэн хууль үйлчлээд 27, 28 жилд нэг ч удаа хэрэглээгүй. Яаж хэрэглэхээ ч мэдэхгүй байгаа юм. Хэрвээ хэрэглэвэл нэг удаагийн юм уу хууль гаргаж байгаад энэ дотоод гадаад бодлогын асуудлыг санаачилгаараа хэлэлцэх эрхийнхээ хүрээнд энэ асуудлыг ийм дэг журмаар ингэж хэлэлцэнэ гэсэн хууль гаргаж байгаад хэлэлцэхгүй бол шууд иш мухаргүй хэлэлцэж болохгүй шүү гэдгийг бол би бас протоколд үлдэг гэж ингэж бодож байгаа юм. 
 

Г.Занданшатар: - Ц.Цогзолмаа гишүүн асуулт асууя. 

 

Ц.Цогзолмаа: - Хэлэлцэх асуудалтай холбоотой бас өөрийнхөө бодол санааг хуваалцаж бас тодруулах зүйл байна. Ер нь одоо нийгмийн маань нөхцөл байдал хүндрэлтэй, бас ойлгомжгүй, ер нь ард иргэдийн маань одоо сэтгэл санаа ч гэсэн тайван биш айдас хүйдэстэй байгаа гэдгийг ер нь энд сууж байгаа иргэдийнхээ өмнөөс одоо дуу хоолой болж эрх зүйт төрийг шинэчлэлд одоо үүрэг хүлээх ёстой Их Хурлын гишүүд маань бүгдээрээ ойлгож санаа зовж өөрөө өөрийнхөө байр суурийг илэрхийлж байх шиг байна л даа. 
 

Би Монгол Улсыг эрх зүйт төрийнхөө чадамжыг сайжруулах ийм шилжилтийн үедээ явж байгаа гэж ингэж харж байгаа. Алдаа олон байгаа. Асуудлууд ч бас олон байгаа. Тэр дундаа энэ шүүх засаглалтай холбоотой үнэхээр олон гишүүдийн хэлж байгаа асуудалтай би санал нэг байна л даа. Үнэхээр шүүх шударга биш байна. Саяын олон олон. Одоо Монгол Улсын Ерөнхийлөгчөөс эхлүүлээд нэр дурдаж одоо хэлж байгаа хэргүүд, дуулиантай асуудлууд дээр үнэхээр тухай тухайн үед нь одоо хариултаа өгч чадаагүйгээс болоод өнөөдөр хэн ч ямар өнцгөөс тайлбарлах ийм бүрэн бололцоотой болчихсон ийм цаг үе байгаа. 
 

Яагаад гэхээр хуулийг одоо бас эргүүлж хэрэглэж болдоггүй. Цаг хугацаа өнгөрөх тусам тухайн хэргийн мөн чанар алдагддаг гээд ийм олон асуудлууд байгаа. Гэхдээ бид өнөөдөр парламентын засаглалыг одоо хөгжүүлэх гээд 30 жилийн хугацааг үзэж байгаа улсынхаа хувьд бол энэ том алхмаасаа ухарч болохгүй. Тийм учраас үнэхээр одоо Үндэсний аюулгүй байдлын зөвлөлөөр одоо энэ асуудал хэлэлцэгдээд яригдаад өнөөдөр орж ирж байгаа ч гэсэн парламент бол энэ асуудал дээр хариуцлагатай хандах ёстой гэж энэ үгийг би одоо хэлэхийг хүсэж байна. 

 

Тийм учраас бид одоо үнэхээр энэ Монгол Улсын эрх зүйт төрийн чадамж бол хууль хяналтын байгууллагуудтай шууд холбоотой. Хуулийн байгууллагууд маань хэр зэрэг шударга ажиллаж байгаагаас Улсын Их Хурлын баталж байгаа хууль хэр зэрэг хэрэгжиж байгаа вэ гэдэг хоёр бол шууд харилцан хамааралтай. Тийм учраас үнэхээр хяналтынхаа байгууллага дээр алдаа гаргасан хувь хүмүүсийн алдаатай асуудлаас, тэр тусмаа ёс зүйн гаргасан алдаа, энэ эрүүдэн шүүлтийг хийсэн энэ алдаа гаргасан хувь шүүгч, хувь хуульчидтай нь асуудал хариуцлагыг тооцох асуудлыг өнөөдөр ярих нь бол би асуудалд илүү зохистой л гэж харах гээд байна. 
 

Тэгэхгүй бол бүхэлдээ системээ хөгжөөд ирж байгаа, сургамжаа аваад явж байгаа системээ бас бүхэлд нь одоо байхгүй болгох ийм том тогтолцооны алдаа руу гулсаад орох вий гэсэн болгоомжлол байгаагаа би бас энэ үед хуваалцахыг хүсэж байна. Энэ халхавчин доор бас өнөөдөр Монгол Улсын шүүхийн байгууллагад олон ажиллаж байгаа шударга хүмүүсийн ажил хөдөлмөрийг бас үгүйсгэж болохгүй. Үнэхээр өнөөдөр нийгэмд хууль хяналтын байгууллага, шүүхийн байгууллагын нэр хүнд бол сүүлийн хэдэн хоног бол байхгүй болж байна шүү дээ. Бодит байдал ийм байгаа ч гэсэн өнөөдөр энэ систем хөгжлийнхөө бас тодорхой үеийг туулаад явж байгаа. Тийм учраас энэ чиглэлд яавал зөв бэ гэдэг асуудал дээр онцгойлон анхаараасай гэсэн ийм бодолтой байна. 
 

Үндсэн хууль зөрчиж байгаа юу, үгүй юу гэдэг дээр л би бусад гишүүдийн нэгэн адил тодруулга хиймээр байна. Тэгээд хариулахаараа зөрчихгүй гээд байдаг. Хар дээр цагаанаар бичсэн зөрчиж байгаа, зөрчигдөж байгаа ийм заалтууд байгаа бол энийг яаж Улсын Их Хурал цаашид одоо зах вэ. Ард иргэдийнхээ төлөө илүү хариуцлагатай энэ зүйлийг яаж шийдэх вэ? Үнэхээр Монгол Улсын төрийн амин судсыг одоо барьж байгаа хуулийн байгууллагуудынхаа хувь заяатай холбоотой асуудлыг бид нар яаж зөвөөр алдаа гаргахгүй шийдэх юм бэ гэдэг дээр бид нар илүү одоо хариуцлагатай хандаасай л гэдэг үгийг би бас хэлэхийг хүсэж байна. 
 

Шүүхийн өмнө иргэн бүр тэгш оролцоотой. Тэгээд өнөөдөр сүүлийн үед явж байгаа хэлэлцүүлэг бас сүржин даржин мэдэгдлүүдийг харахаар эрх мэдэлтнүүдийн хооронд, Монголын төрийг удирдаж байсан Ерөнхийлөгч, Ерөнхий сайд, шүүх, прокурорынхны эрх мэдэлтнүүдийн золиос бол Монголын төр болж болохгүй гэдэг үгийг би хэлэхийг хүсэж байна. 
 

Г.Занданшатар: - З.Энхболд хариулах уу? Үндсэн хуультай зөрчилтэй холбоод. 

 
З.Энхболд: - Түрүүн хэлсэнээ л хэлнэ шүү дээ, Ц.Цогзолмаа гишүүн ээ. Үндсэн хууль болон салбар хуулийн дагуу томилгоо хийдэг байгууллага, албан тушаалтанд нь санал болгож байгаа болохоос тэр томилгоог өөрөө мэдээд хийчихэж байгаа юм биш. Хэрвээ хийчихвэл Үндсэн хууль зөрчинө. Хийдэг байгууллагад нь санал болгож байгаа. Нөгөө байгууллага нь өөрийнхөө эрх мэдлийн дагуу шийднэ. Тийм учраас Үндсэн хууль зөрчихгүй байгаа. 
 

Г.Занданшатар: - Х.Нямбаатар гишүүн. 
 

Х.Нямбаатар: - За Монгол Улсын Их Хуралд өргөн барьсан хуулийн төслийг хэлэлцэх эсэхийг шийдвэрлэх эрх нь нээлттэй байгаа учраас энэ бол Үндсэн хуулийн зөрчлийн асуудал бол яригдахгүй байх гэж бодож байна. 

 

Эрүүдэн шүүх хэлмэгдүүлэлт гэдэг бол хамгийн аймшигтай түүх юм аа гэдгийг өнгөрсөн XX зууны Монгол төрийн түүх нотолдог, гэрчилдэг. Тэрийгээ мартахгүй гэж Төрийн ордныхоо баруун талд хэлмэгдүүлэлтийн үеийн тэр зүйлийг байнга одоо санан байх зорилгоор ийм том хөшөө босгосон байдаг. 

 

1980-аад оны дунд үе, 1982 онд Эрдэнэтийн Энхтолгойн сангийн аж ахуйд Дугархорлоо гэдэг хүн үл мэдэгдэх шалтгаанаар нас барсан хэргийг тухайн үеийн Улсын онц хэргийн мөрдөн байцаагчид шалгаад 3 жил хэртэй мөрдөөд амиа хорлолт байжээ гээд хаасан. Удалгүй 1985 онд тухайн үеийн Зүүнхараагийн хорих ангид ял эдэлж байсан Мягмар гэдэг хүний мэдээллээр Ч.Уранчимэг, Б.Буджав, М.Авирмэд гэх ийм хүмүүстэй хамт бүлэглэж үйлдсэн гэдэг ийм зохиомол хэргийг үүсгэж гурван хүнд ялын дээд хэмжээ өгч, бусад 5, 6 хүнийг энэ хэрэгт холбогдуулан хэлмэгдүүлж шийдсэн ийм аймшигтай ийм хэлмэгдүүлэлтийн хэрэг гарч байсан. 
 

Шог зохиолч Ж.Барамсай гуай шорон дотроос өшөө авагчид байдаг юм биш биз. Хуульчид өөрсдөө багаа хууллаа гэдэг ийм нийтлэлүүдийг бичиж энийг олны хүртээл болгож энэ хэрэг ил болж, улмаар хэлмэгдсэн хүмүүсийг шүүхийн шийтгэх тогтоолоор цагаатгасан. 
 

Энэнээс хойш 1990 онд Монгол Улс анх удаа эрх зүйт төрийн зарчмаар хөгжье. Төр нь иргэнийхээ өмнө хариуцлага хүлээдэг больё гэдэг анхныхаа хуулийг 1990 оны 4 дүгээр сарын 20-ны өдөр батлан гаргасан байдаг. Ингээд өнгөрсөн 28 жилийн хугацаанд энэ гажуудал бий боллоо гэдгийг сүүлийн үед болоод байгаа эрүүдэн шүүхтэй холбоотой энэ олонд ил болох гээд байгаа энэ бичлэг, бусад баримтуудаар тогтоогдох гээд байна. 
 

Тэгэхээр бид нар энэ эрүүдэн шүүх асуудал дээр өнөөдөр хууль хяналтын байгууллагууд яагаад үүрэг хүлээсэн, Их Хурлын өмнө үүрэг хүлээсэн хүмүүс огт дуугарахгүй байгаа гэдэг дээр бас нэг талаасаа ярих ёстой. Арга мухардаад Үндэсний аюулгүй байдлын зөвлөлийн одоо 3 гишүүн санал нэгдэж өнөөдөр энэ хуулийн төслийг оруулж ирж байгаа гэдгийг бас олон түмэн харж байгаа байх гэж бодож байна. 

 

Цаашид бид нар хууль хяналтын байгууллагын тогтолцоог цэвэр эрүүл болгож, хэн нэгэн энэ нийгэмд айдасгүй, тэгш шударга амьдардаг болъё гэвэл энэ хүмүүсийг солихоос гадна цаашид энэ тогтолцоог эрүүлжүүлэх, тогтолцооныхоо өөрчлөлт рүү бид нар нэн яаралтай явах цаг болжээ. Ялангуяа Үндсэн хуулийн өөрчлөлт, шүүхийн захиргааны байгууллагын өөрчлөлт, прокурорын байгууллагын өөрчлөлт. Шүүгчид хариуцлага тооцдог шинэ хууль тогтоомжийг батлан гаргах ийм зүй ёсны шаардлага гарчээ гэдэг бол өнөөдөр бид нарын энэ орой үдэш энэ хэлэлцэж сууж байгаа энэ хуулийн төсөлтэй гарцаа байхгүй уялдана гэдгийг бодох ёстой. 
 

Тийм учраас энэ асуудлыг яаралтай шийдвэрлэж цаашид Монгол Улсын Ерөнхийлөгч, Их Хурлын дарга, Ерөнхий сайд энэ хууль хяналтын тогтолцооны өөрчлөлт рүү нэн яаралтай хамтарч нэгдэж оролцох ёстой. Тэгж байж бид нар хүний эрхийг дээдэлсэн ийм улс орон болно. 
 

Г.Занданшатар: - Х.Нямбаатар гишүүн үг хэллээ. М.Билэгт гишүүн. 
 

М.Билэгт: - Хууль шүүхийн байгууллага, хууль хяналтын байгууллага одоо шударга биш ажилласнаас болж энэ нийгэм, Монголын төрд ард түмэн итгэх итгэл буурсан гэдэг үндэслэл бол байгаа. 

 

Гэхдээ бид нар өнөөдөр энэ Ерөнхийлөгчөөс оруулж ирж байгаа энэ хуулийн төсөл бол бас ингээд эргээд харахаар одоо энэ гишүүдийн хэлж байгаатай үгнээс харж байхад энэ чинь бид бас Үндсэн хуулиа зөрчсөн ийм хууль болоод байгаа юм биш үү гэдгийг л би бас хэлэх гэж байна. 

 

Нэгдүгээрт, юу вэ гэхээр зэрэг Шүүхийн ерөнхий зөвлөл бол Үндсэн хуулийн байгууллага. Үндсэн хуулийн байгууллага. Тэгэхээр Шүүхийн ерөнхий зөвлөлд Үндэсний аюулгүй байдлын зөвлөлөөс зөвлөмж өгөх нь л дээ. Тийм ээ. Энэ заалтаар бол зөвлөмж өгнө. Тэгээд зөвлөмжийг ажлын алба Шүүхийн ерөнхий зөвлөлд нэн даруй хүргүүлнэ гэж байгаа юм. 

 

Энэ дээр би юу асуух гэж байна вэ гэхээр нэгдүгээрт энэ чинь зөвлөмж. Тэгэхээр хэрэв зөвлөмжийг зөвшөөрөхгүй бол яах вэ. Биелүүлэхгүй бол яах вэ гэдэг байгаа юм. Энэний ард өөр ямар хууль эрх зүйн юм байх вэ гэдэг байгаа юм. Нөгөөтээгүүр Авлигатай тэмцэх газар бол Улсын Их Хурлын дэргэдэх байгууллага. Улсын Их Хурал Үндсэн хуулийн 25 дугаар зүйлд Улсын Их Хурал төрийн дотоод, гадаад бодлогын аль ч асуудлыг санаачлан хэлэлцэж болох бөгөөд дараах асуудлыг өөрийн онцгой бүрэн эрхэд хадгалж шийдвэрлэнэ гэж байгаа. 
 

Энэ дээр юу гэж байгаа вэ гэхээр зэрэг Улсын Их Хурлын Байнгын хороо, Засгийн газар хуульд зааснаар Улсын Их Хуралд ажлаа шууд хариуцан тайлагнадаг бусад байгууллагын бүтэц, бүрэлдэхүүнийг тогтоох, өөрчлөх гээд ингээд Үндсэн хуулиар заачихсан байгаа. 

 

Тэгэхээр Авлигатай тэмцэх газар бол Улсын Их Хурлын дэргэдэх байгууллага. Тэгэхээр Авлигатай тэмцэх газрыг энэ Улсын Их Хурлын дэргэдэх байгууллагаа бид бас энэ одоо хуулийн өөрчлөлтөөр Үндэсний аюулгүй байдлын зөвлөлийн зөвлөмжөөр бас түдгэлзүүлэх саналыг нь хүргүүлэх нь. Хэрэв энэ зөвлөмж бас зөвшөөрөхгүй бол яах вэ. Ард нь ямар хууль эрх зүйн үндэс байх юм бэ гэдгийг хэлэх гээд байна л даа. Тэгээд яах вэ ер нь бол энэ хуулиудыг яаралтай оруулж ирж хэлэлцүүлснээр өнөө маргаашгүй одоо хэлэлцэж батлагдсан өдрөөсөө эхлээд энэ хууль хэрэгжинэ гэж байгаа. 
 

Энэ хуулийг одоо юу гэж ойлгож байгаа вэ гэхээр зэрэг за Ц.Нямдорж сайд саяхан одоо хоёр хоногийн өмнө айхавтар ноцтой мэдээлэл хийсэн. Иргэдийг эрүүдэн шүүж гэмт хэрэг хүлээлгэдэг, хэлмэгдүүлдэг байжээ гэдгийг. Энэ үнэхээр ноцтой юм. Энд жирийн иргэд. Тэр одоо тэр тусмаа тэр Б.Содномдаржаа, Т.Чимгээ гээд л хөдөөний Эрдэнэтийн нэг малчин жирийн иргэд байгаа. Ийм ноцтой мэдээлэл яригдаж байгаа. Одоо бол тэр бодвол нийтэд мэдээлэл нь, бичлэг нь тавигдана л гэсэн л дээ. Тэрийг нь хараагүй байгаа. 
 

Гэхдээ бид Үндсэн хуулиа зөрчсөн энэ хуулийг хэрэв баталчих юм бол, хэрэв Үндсэн хууль зөрчигдсөн гэдэг гомдол цэцэд очоод тодорхой хэмжээний хугацаа алдаад, нөгөө батлагдсан өдрөөсөө хэрэгжээд маргаашнаас нь л энэ нэг хэдэн саяын Ерөнхийлөгчийн…/минут дуусав/
 

Г.Занданшатар: - За М.Билэгт гишүүн 1 минут. 

 

М.Билэгт: - Ерөнхийлөгчийн мэдээлэлд орж байсан тэр том хэргүүдийг шийдээгүй улсуудыг одоо түдгэлзүүлэх юмыг шийдэж чадахгүйгээр хугацаа алдах юм бол бас өшөө л боломжгүй болох үүсэх гээд байх шиг байх юм. 

 

Тийм учраас одоо удахгүй 10-хан хоног хүрэхгүй хугацаанд Хаврын чуулган эхлэх гэж байна. Тэгэхээр Үндсэн хуулиа зөрчихгүй хэмжээнд манай энэ хуульчид бас дахиж хуулийн төслөө боловсруулаад Ерөнхийлөгчтэйгөө зөвлөлдөөд тэгээд хууль оруулж ирээд тэрийгээ яаралтай горимоор батлаад явбал энэ чинь харин хурдан хэрэгжих боломж гарах юм биш үү гэдгийг бас эргэж хараачээ. 
 

Тэр зөвлөмж хэрэгжихгүй бол ямар арга хэмжээ авах юм бэ гэдгийг энэ дээр хариултыг З.Энхболд даргаас асууя. 

 

Г.Занданшатар: - За З.Энхболд дарга асуултад хариулъя. 

 

З.Энхболд: - М.Билэгт гишүүний асуултад хариулъя. Зөвлөмжийг биелүүлэхгүй бол яах ч үгүй. Түрүүн би хариулсан. Тэгэхээр тухайн байгууллагын Үндсэн хуулиар олгогдсон бүрэн эрхэнд Үндэсний аюулгүй байдлын зөвлөл халдахгүй. Тийм учраас зөвлөмж гэж нэрлэгддэг. 

 

Г.Занданшатар: - Ө.Энхтүвшин дарга. 

 

Ө.Энхтүвшин: - Би дэмжиж байгаа. Энэ оруулж ирсэн асуудлыг бол дэмжиж байгаа. Ийм асуудлыг оруулаад ирсэн Үндэсний аюулгүй байдлын зөвлөлийн гурван гишүүнд би бол талархаж байна. 

 

Бид нар их олон жил ярьсан шүү дээ. Өчнөөн олон хэргүүд одоо ингээд шийдэгдэхгүй байна. Дарагдаад байна. Одоо яах вэ. Өө наадах чинь прокурор дээр очоод гацдаг юм. Шүүх дээр очоод гацчихдаг юм. Ерөнхий шүүгч, прокурорын асуудлыг тэгвэл ярья гэхээр болохгүй ээ. 6 жилийн хугацаатай. Ингээд хууль зөрчинө. Үндсэн хууль зөрчинө гээд ингээд л, бид ингээд л нэг сүүлийн хэдэн жил ийм л юм тойрч ярьсаар байгаад л өдий хүрсэн шүү дээ. Тэгээд энэ бас гарцыг олоод ийм хувилбар оруулаад ирж байгаад бол би үнэхээр талархаж байна. Би дэмжиж байна. 

 
Би энэ оруулаад ирж байгаа асуудал нь бол Үндсэн хууль зөрчинө гэж зарим хүн яриад, зарим нь мэдэгдэл хийгээд байх юм. Би Үндсэн хууль зөрчиж байна гэж ерөөсөө харахгүй байна. Энэ яриа гарснаас нь хойш би бас харлаа л даа. Үндсэн хуулийн ямар заалтыг яаж зөрчих гээд байгаа юм гэдгийг би тулгаж харлаа. Тэнд ерөөсөө зөрчлийн юм бол алга байна. 

 

Үндэсний аюулгүй байдлын зөвлөл угаасаа зөвлөмж гаргадаг. Зөвлөмж гаргана л гэсэн байна. Хуультай. Тэрийг нь Улсын Их Хуралд тавина. Зөвлөмж гаргана. Улсын Их Хурал яаж шийдэх нь Улсын Их Хурлын өөрийнх нь асуудал. Тэр бүрэн эрх нь бас хадгалагдаж байна. Энд ямар ч зөрчил байхгүй. Ийм учраас одоо ингэж Үндсэн хууль зөрчинө, Үндсэн хуулийн суурь тогтолцоог өөрчлөх гэж байна, дарангуйлал тогтоох гэж байна гэдэг ийм яриа бол одоо хэрэггүй байх гэж бодож байна. 

 

Маш ноцтой асуудлыг бид сонсчихоод ингээд байгаад байна шүү дээ. Дэлхийд шившиг болох ийм асуудал энэ бий болчихоод байна шүү дээ. Бид мэдэхгүй байсан. Хүнийг тамлаж эрүүдэн шүүж байж хилсээр хэргийг хүлээлгэдэг ийм юм байсан гэдгийг чинь одоо тодорхой болчихоод байна шүү дээ. Өнөөдрийн Засгийн газрын хурлаар тэрийг одоо бичлэгийг ил болго гэсэн. Ийм болчихоод байхад энэ дээр яаралтай арга хэмжээ авах тухай л бид нар ярих ёстой. Тэгэхгүй тэгээд одоо энэ хуулийн зөрчил гарах юм биш үү. Цаг нь одоо яг мөн үү, үгүй юу. Үндсэн хуулийг зөрчих юм биш биз дээ. Шүүгчдийн эрх ашгийг бас нийтэд нь хөндөх үү, үгүй юу. Их Хурлын халдашгүй байдал, дархан байдал руу халдах гээд байна уу, үгүй юу. Үндэсний аюулгүй байдлын зөвлөл ийм эрхтэй юу, үгүй юу гэдэг ийм зүйлийг одоо өнөөдөр яриад хэрэггүй. Бид нар хорин хэдэн жил ийм юм ярьсаар байгаад тэгээд асуудлыг шийдэж чадахгүй л дандаа ингээд л явж ирсэн. Одоо энийгээ зогсоох хэрэгтэй. 
 

Тийм учраас энэ оруулаад ирсэн нь бол маш сайн байна. Даруйхан шийдэх хэрэгтэй. Ер нь юманд нь нэг цаг хугацаа байдаг юм. Шийдэж болох нэг хугацаа богинохон, маш богинохон хугацаанд л тэр боломж олдоно. Тэр боломжийг алдах юм бол ахиад хэзээ ч бий болохгүй. Тэгэхээр энэ асуудлыг одоо шийдвэл одоо шийднэ. Шийдэхгүй бол хэзээ ч шийдэхгүй. Бид л шийднэ. Бид шийдэхгүй бол хэн ч шийдэхгүй. Ийм л асуудал гэж би ойлгоод байна. 

 

Энэ одоо С.Зоригийн хэргийн юм нь дээр би одоо бодоод л байгаа юм. Зориуд одоо ингээд нэг гурван хүнийг хилсээр хийгээд ингэж эрүү шүүлт тулгаж байж хүлээлгээд. Ямар ч хүн хүлээнэ л дээ. 1937 оны тэр түүхийг уншихад ч гэсэн ер нь тэгээд л бүгд хүлээдэг л юм билээ. Худлаа одоо тэгээд л гарын үсэг зурдаг л юм билээ. Ингэж хүлээлгэчихээд тэгээд одоо тэр улсууд С.Зоригийн хэргийн эзнийг олсон гэж магтуулаад, хэргийг нь хаалгаад, нууцын нууцад хийгээд. Шоронд оруулсан нөгөө улсуудыг тэгж байгаад дуусгачихна. Ямар нэгэн байдлаар одоо тэгээд дуусна л даа. Тэгээд бүр гэрчгүй болоод ингээд хаана гэсэн ийм л сонирхол тодорхой хүнд, тодорхой хүмүүст байсан л гэж би одоо хараад байна. Ингэж болохгүй. Энэний учрыг олох хэрэгтэй. Энэ ард түмэнд энийг хэлж өгөх хэрэгтэй. Тэр бичлэгийг зөвхөн Улсын Их Хурлын гишүүд биш тэр ард түмэн ч үзэх хэрэгтэй. 
 

Хүнийг эрүүдэн шүүсэн асуудал улсын нууц биш гэж хэлээд байгаатай би санал нэг. Ард түмэнд үзүүлэх хэрэгтэй. Энэ хуулийнхан ч бас тэндээс сургамж аваг. Ингэж болдоггүй юм. Нууц юм гэж байдаггүй юм гэдгийг бас сургамж аваг гэж бодож байгаа юм. 

 

Энэ оруулаад ирсэн асуудал бол энэ шүүх гэдэг юманд бол бас хараат бус ажиллахаас гадна хариуцлага гэж юм байдаг юмаа гэдгийг сануулж байгаа юм л гэж би одоо ойлгоод байна. Энэ хуйвалдагчдын хэлмэгдүүлэгчдийн багийг нь, үнэн багийг нь одоо хуулах гэж байгаа юм гэж харж байна. Завхралыг засах гэж байгаа гэж би…/минут дуусав/

 

Г.Занданшатар: - Үг хэллээ. Ц.Мөнх-Оргил гишүүн. 

 

Ц.Мөнх-Оргил: - Баярлалаа. Нэгдүгээрт Монгол Ардын Намын бүлэг Ц.Нямдорж сайдын мэдээллийг сонссон. Тэгэхдээ Г.Занданшатар дарга аа, ийм хуулийн төсөл өргөн бариад ороод ир гэсэн чиглэл ч юм уу, шийдвэр намын бүлгээс гараагүй шүү. Энэ залруулгыг хийхгүй бол намын бүлэг нэг ийм хуулийн төсөл хурдан бариад ороод ир гээд өгсөн. Тэр үүргийнх нь дагуу Ерөнхийлөгч хуулийн төсөл өргөн бариад ороод ирж байгаа юм шиг ийм утгагүй ойлголт төрчих гээд байна. 
 

Намын бүлэг юу гэж шийдсэн бэ гэхээр нэгдүгээрт Засгийн газарт энэ бичлэгийг ил болгох нь зүйтэй юм байна гэдэг чиглэл өгсөн. Засгийн газар шийдэх үү, үгүй юу тэрийгээ өөрөө мэдэх ёстой гэсэн. Засгийн газар ил болгоё гэж шийдсэн байна. 

 

Хоёрт, Улсын Их Хурлын даргын захирамжаар ажлын хэсэг байгуулъя. Ажлын хэсэг дээрээ энэ хуулийн асуудлуудыг нэг мөр цэгцлээд Улсын Их Хурлын гишүүдээс хуулийн төсөл өргөн барья. Ингэж л бүлэг шийдсэн болохоос биш ийм хуулийн төсөл өргөн бариад ор гэж хэлээгүй шүү. 

 

Эрүү шүүлт тулгаж гэм зэмгүй хүмүүсийг хилс хэрэгт гүтгэж тамлаж зовоосон, энийг зохион байгуулсан, мэдэх ёстой байсан мөртлөө мэдээгүй, эсвэл санаатай санаагүйгээр анзаараагүй өнгөрсөн бүх төрийн албан хаагчдад дээрээс нь доош нь бүгдэд нь хариуцлага тооцох ёстой. Хуулийн дагуу хамгийн чанга хариуцлага хүлээлгэх ёстой. Энэ дээр санал нэг байна. 
 

Харин яаж хариуцлага хүлээлгэх вэ гэдэг асуудал байна. Тэгээд хариулт нь маш ойлгомжтой. Үндсэн хуулийн дагуу, хууль тогтоомжийн дагуу л хариуцлага хүлээлгэх ёстой. 

 

Миний хувийн үзэл бодлоор бол байна шүү дээ яг одоо өргөн барьснаараа энэ хууль батлагдвал энэ бол Үндсэн хууль зөрчинө. Үндсэн хуульд одоо үндсэн суурь зарчим нь бол энэ эрх мэдлийн хуваарилах зарчим. Тэр дундаа шүүх, прокурор, Авлигатай тэмцэх газар зэрэг хууль хяналтын байгууллагуудын ажилтан, удирдлагууд улс төрөөс, улс төрчдөөс, тэр дундаа төрийн гурван өндөрлөгөөс хараат бус үйл ажиллагаа явуулах суурь зарчим. Энийг бид нар ямар нэгэн байдлаар эвдэж болохгүй. 
 

Үндэсний аюулгүй байдлын зөвлөлийн гурван гишүүн зөвлөмж гаргаад Монгол Улсын 512 шүүгч түдгэлзэх аюул үүсэж байна. Үндэсний аюулгүй байдлын зөвлөлийн гурван гишүүн зөвлөмж гаргаад Ерөнхийлөгчийн шийдвэрээр прокурор хугацаанаасаа өмнө үүрэгт ажлаасаа чөлөөлөгдөх асуудал үүсэж байна. Авлигатай тэмцэх газрын дарга, орлогч гэсэн адилхан Их Хуралд ийм асуудал оруулах эрх нь үүсэж байна. 
 

Тэгэхээр ингэж системийг бүхэлд нь хэврэгжүүлсэн Үндсэн хуулийн суурь зарчимд сүх барьж орсон ийм заалтыг, хуулийг баталж хэрэггүй байхаа. 
 

Өөр арга байна. Миний бодлоор бол. Энд Үндсэн хуулийн 25 дугаар зүйлд Улсын Их Хурал төрийн дотоод гадаад бодлогын аливаа асуудлыг санаачилж хэлэлцэж болно гэсэн заалт нь байна. Энэнийхээ дагуу Үндсэн хуулийн бас нэг суурь үзэл баримтлал Үндсэн хуулиар Улсын Их Хурал өөрөө томилсон, эсвэл томилгоонд оролцсон аливаа албан тушаалтныг Их Хурал чөлөөлөх эрхтэй. Энэ бол үзэл санаанд нь байгаа. Өөрөөр хэлбэл импичмент хийх эрхтэй байхгүй юу. Тэрнийх нь дагуу нэг удаагийн шинж чанартай, энэ эрүүдэн шүүлтийг зохион байгуулсан, оролцсон, энийг хянаж байх ёстой байсан, зогсоож байх ёстой байсан албан тушаалтнууд зогсоогоогүй байгаа бол энд нь хариуцлага тооцоод хуулийг нь батлаад явъя. Ийм л зохицуулалт хэрэгтэй байна. 
 

Тэгээд ч энэ Шүүхийн тухай хуулийн 6.4-д чинь шүүхийн бие даасан хараат бус байдлыг дордуулсан ямар нэгэн хууль тогтоомж, захиргааны акт гаргаж болохгүй гээд хуулийн заалттай шүү дээ. Тэгээд төрийн үйл ажиллагааны үндсэн зарчим бол хууль дээдлэх зарчим байгаа. Энэ зарчимтайгаа нийцүүлэх нь зүйтэй байх гэж бодож байна. Баярлалаа. 

 

Г.Занданшатар: - За Ц.Нямдорж сайд. 
 

Ц.Нямдорж: - Та бүхний оройн амгаланг айлтгаж байна. Энэ асуудлаа хэлэлцээд шийднэ биз дээ. 

 

Энэ эрүүдэн шүүдэг явдлыг ямар нэгэн хэлбэрээр далдуур хаацайлсан, ардчилал гэдэгтэй холбож хамгаалсан ийм яриаг Ардчилсан намын удирдлагын зүгээс гаргасанд би туйлын харамсаж байна. Туйлын ихээр харамсаж байна. 

 

Би дуртайдаа уучлалт гуйгаагүй юм. Энэ ажлыг зохион байгуулсан, хянасан, шүүсэн газрууд нь хөдөлж өгөхгүй болохоор би Монголын Хууль зүй, дотоод хэргийн сайдын хувьд ийм юмыг мэдсээр байж, тэр тамлагдсан, зовсон хүмүүст буруу юм болчихжээ гэдгийг хэлж уучлалт гуйхгүй бол болохгүй байсан учраас энийг арга ядаад л хэлсэн юм. Арга ядаад л хэлсэн юм. Уг нь би биш. Энэ хэргийн шалгасан, хянасан, шүүсэн газар нь уучлалт гуйх ёстой юм. Тэгээд ажлаа өгцгөөх ёстой юм. Хэрэв ёс суртахуун ярих гэж байгаа бол. 
 

Би энэ Монголд 1937 он хэзээ ч сэргэх ёсгүй гэж үздэг хатуу үзэл бодолтой хүн. Энэ Монголд хүний тамладаг явдал хэзээ ч гарах ёсгүй гэж боддог хатуу үзэл бодолтой хүн. Би өнөөдөр биш 2016 оны 3 сард Б.Содномдаржаагийн ээжийн өргөдлийг прокурор болон Ерөнхий прокурор М.Энх-Амгалан, Тагнуулын Б.Хурц хоёрт шилжүүлэхдээ алдаа гарах магадлал асар өндөр байна шүү. Юмаа сайн үзээрэй гэдэг дагавар бичигтэй явуулсан. Одоо бичиг нь энэ нууц дээр хадгалагдаж байгаа. 

 

Тэр хүний хашаанд хүний цогцос аваачиж хаяж айлган сүрдүүлсэн явдал чинь уже эрүүдэн шүүлт байсан юм. Ил ийм юм хийж байгаа улс далд энэнээс долоон доор юм хийсэн байх даа гэж гадарлаж байсан бүр миний бодож байснаас долоо, мянга дахин илүү муухай юм хийсэн байна лээ. Хэд дахин. 
 

Би энэ хуульд төрд 40 жил зүтгэхдээ ийм хачин балиар юм ерөөсөө үзээгүй. Сонсоо ч үгүй. Энийг л зөвтгөх яриа энэ Их Хурал дээр гараад л, хамгаалаад л, мэдэн будлиад л, ардчилал яриад л байгааг чинь би ойлгохгүй байна шүү. 
 

Тэгэхдээ Монголын хуулийн байгууллага үеийн үед ийм байгаагүй. 2012, 2013 оноос энэ Ц.Элбэгдорж Ерөнхийлөгч байх үед ийм дур зоргын асуудал бол цэцэглэж хөгжсөн. Авлигатай тэмцэх газрын даргыг нь шоронд хийчихээд, Ерөнхий шүүгч, Ерөнхий прокурор хоёрыг нь хугацаанаас нь өмнө шахаж айлгасаар байж явуулчихаад оронд нь өөрийнх нь үгнээс гардаггүй хүмүүс аваачиж тавьж байгаад энэ дэглэмээ бий болгосон. Олон олон хүн. Зөвхөн энэ биш. Яг энэ гал дундуур чинь ороод гарсан. Их Хурлын даргын захирамжаар ажлын хэсэг байгуулагдсан юм билээ. Тэр олон олон асуудлыг давхар судалж үзэх ёстой. 
 

Хэдэн сараар шоронд сууж байгаад сүүлд нь буруутай шүүгч ч байхгүй, буруудсан хүн ч байхгүй болоод өнгөрдөг юм чинь ёс болсон шүү дээ. Шинэ цагийн онцгой комисс Монголд бий болсон нь үнэн шүү дээ. 

 

Г.Занданшатар: - Гишүүд асуулт асууж, хариулт авч дууслаа. Одоо дэмжсэн гурав, дэмжээгүй гурван гишүүн үг хэлж болно. Үг хэлэх гишүүн байна уу? Гурав гурван л үг хэлнэ. Л.Оюун-Эрдэнэ гишүүнээр тасаллаа. Дэмжсэн гурав, дэмжээгүй гурав. Нийт зургаан хүн үг хэлнэ. Гишүүд эхэндээ дэмжсэн дэмжээгүйгээ яг тодорхой хэлээд хэлнэ. Ингээд О.Баасанхүү гишүүн үг хэлье. 
 

О.Баасанхүү: - Би хэлэлцэхийг нь дэмжиж байгаа. Харин хэлэлцэхдээ тэр Их Хурлын даргын захирамжаар байгуулах тэр ажлын хэсгийг байгуулаад тэр ажлын хэсэгтээ намайг оруулна шүү. 

 

Би түрүүн хэлсэн. Яагаад гэхээр бүх юм ингээд манай Эрдэнэттэй холбогдчихдог. Уг нь би ипотекийн зээл, тэтгэврийн хүү, янз бүрийн юм яримаар байсан чинь. Түрүүн би хэлж байсан. 51 манайх, 49 манайх, С.Зоригийн тэр хохирогчид манайх, сүүлийн үед тэр Е.Сагсайгийн асуудал ч гэсэн манайх болоод явчихлаа. 
 

Энэ бол тойрогтой холбоотой яриад байгаа юм биш. Яагаад гэхээр энэ бол ерөөсөө энэ нийгмийн бугшсан болгон чинь энэ Эрдэнэттэй холбоотой байдаг юм. Ихэнх нь. Эрдэнэтэд одоо тэр 3 вагон баяжмалыг хулгайлсан хэрэг гээд л гарч байсан. Эрдэнэтэд өнөөдөр агуулах шатаасан хэрэг гээд л гарч байсан. Эрдэнэтэд Орос хэлтэй мөрдөн байцаагчийг нь, Монгол мөрдөн байцаагчийг цолыг нь хураагаад хөөгөөд явуулж байсан. Энэ болгонд манай Хууль зүйн сайд байсан. Байгаагүй биш. 
 

Одоо харин энэ хүнийг хэлмэгдүүлсэн, уучлал гуйх гэж дүр үзүүлээд хэрэггүй. Энийг Ерөнхийлөгч маргааш уучлалын зарлиг гаргаад суллах ёстой. Монголд хуулийн гарц байна шүү дээ. Эсхүл Их Хурал одоо эминести хууль буюу өршөөлийн хууль гаргаад тэр гурван хүнийг өршөөх ёстой. Одоо дахиад нөгөө нэг нөгөө барын амнаас гараад арслангийн аманд орлоо гээд. За яах вэ үнэхээр эрүүдсэн, буруутгасан аюултай хүмүүсээ зайлууллаа. Дараагийн хүмүүс нь хүрч ирээд энэ хүмүүсийг суллах уу, суллахгүй юу гээд бодсоор байтал чинь нөгөө хүмүүс чинь нөгөө түрүүний хэлдгээр манай Д.Лүндээжанцан гуайн хэлдэг шиг 4 цаг ч гэсэн үнэхээр тэгж хохирсон, одоо юу гэдэг юм цагаадах ёстой юм бол 4 цаг биш 4 өдөр, 40 өдөр ч болж магадгүй. Тэгээд өнөөдрийн дотор Монгол Улсын Ерөнхийлөгч маргааш өглөө гэхэд уучлалын зарлиг гаргах байх гэдэгт би эргэлзэхгүй байна. 
 

Монгол Улсын Хууль зүйн сайд, Аюулгүйн зөвлөлийнхөн өнөөдөр уучлалын зарлиг гаргах байх гэж бодож байна. Үзээд яах вэ дээ. Өө ямар аймаар юм бэ, ямар аймшигтай юм бэ биш. Тэр тамлагдсан хүмүүст эрх чөлөөг нь олго л доо. Тамлагдсан хүмүүсээ сулла. Тамлагдсан хүмүүсээ өнөөдөр хэрэг хийгээгүй гэдгийг нь цагаатга. Энэ тухай ярья. Тэгэх үү бүгдээрээ. 
 

Тэр балиар заваан зүйлүүдийг бол хууль хяналтын байгууллага нь гаргаад буруутай этгээдүүдэд нь бүгдэд хариуцлага үүрүүлэх байх. Би тэгж бодож байна. 

 

Хоёрдугаарт нь, би бас энэ зүйл дээр энэ хүний тухай ярилаа. Үндсэн хуулийн тухай би бас дурдахгүй бол болохгүй. Монгол Улсын Үндсэн хууль нь бусад хуулиудтай даган мөрдөгддөг. Одоо энэ салбар байгууллагуудын хувьд үзэхээр огцруулдаг үндэслэл гээд тодорхой юм байгаа. Ихэнх хуулийн байгууллагуудын үндэслэл дээр юу гэж байдаг вэ гэх юм бол гэмт хэрэг хийснийг шүүхээр тогтоосон, эсвэл одоо өөрийнх нь өвчний улмаас татгалзсан, эсвэл өөр байгууллага руу орох хүсэлт гарсан гэсэн ийм л гурван юм байдаг. 
 

Тэгэхээр өнөөдөр бол зөвлөмж бол гэмт хэрэг хийснийг тогтоох гэсэн зөвлөмж гарах уу, гэмт хэрэг хийх гэж, одоо юу гэж үзэх юм. Би бас ойлгохгүй байна л даа. Одоо 6 жил байгаа хүнийг 3 жилийнх нь өмнө болиулъя гэхээр бид нар бас нөгөө шүүх байгууллага шиг энд хуралдана даа. Дахиад хуралдаад одоо хохирогч нь хэн юм, холбогдогч нь хэн юм. Тэгээд МАНАН, мафитай тэмцье. Мафийн хамгийн том толгойлогчийг нь устгая. Гэр орноос нь зураг гарсан байна. Тэр зураг бол одоо ямар ч байсан хулгайн зураг байгаа гээд бид нар тогтоогоод тэгээд саад болсон шүүгч нь бол за Дорж, Дулмаа, Батаа байгаа учраас шийдье гээд. 
 

Ингэхээр энэ манай Улсын Их Хурал чинь өнөөдөр ямар байгууллага юм бэ. Хяналтын чиг үүрэг гэж байдгийг би ойлгож байна. Гэхдээ өнөөдөр хуулийн байгууллагын эцсийн шийдвэр хэзээ гарах вэ. Би Баянхонгорт нэг мөнгөн ус асгасан байхад явж очиж байсан юм. Өмгөөлөгчтэй. Тэгэхэд нөгөө зурагт телевизээр баахан Баянхонгорынхон мөнгөн ус асгалаа аймшигтай гэнгүүт нь шүүгчийг нь бариад хорьчихсон. Тэгээд би шүүгч дээр нь өмгөөлөгчийн хувьд хэлж байсан. Наадах чинь хорьдог хэрэг биш шүү дээ гэсэн. Бөөн дуулиан болсон юм чинь хорихгүй яадаг юм гээд. Уг нь бол хүндэвтэр хэрэг, тийм хөнгөн хэрэг ч билүү. Тийм юм нь дээр хорьдоггүй байсан л даа. 461-т. 

 

Тиймэрхүү одоо юу гэдэг юм одоо асуудал гарах вий гэж би бас их дотоод итгэл, шүүгчийн болон хуулийн байгууллагын дотоод итгэлд нь хөндлөнгөөс нөлөөлсөн бас шийдвэр болох вий гэж эргэлзэж санаа зовж байгаа учраас хэлэлцэхээ ямар ч байсан авчихаад тэгээд энийгээ долоо хэмжиж, нэг огтолж хурдан шийдье. Харин шийдэх гэсэн хугацааг хүлээгээд яах вэ. Нөгөө гурван хүнээ одоо юу гэдэг юм суллая. Хэн их ажилласан бэ гэдгээр одоо зарга үүсгээд яах вэ. Өнөөдөр ярьснаараа хийдэггүй. Өнөөдөр үйлдэл гаргаснаараа, үр жимсээр нь хүнийг танина. 
 

Тийм учраас би бол өнөөдөр тэр Л.Жавзмаа гуайн гэр бүл, бусад гэр бүлийнхэнтэй өдөр болгон шахуу ярьдаг, холбогддог, уулздаг. Цагаан сараар золгодог хүний хувьд. Дахиад би хатуу хэлчихье. Одоо уучиллаа. Зүгээр жүжгээр уучлахгүй шүү. Уучиллаа. Маргаашийн дотор үзүүлээрэй гэж хүсэж байна. Баярлалаа. 
 

Г.Занданшатар: - Ш.Раднаасэд гишүүн. 
 

Ш.Раднаасэд: - Энэ ч тэгээд одоо гарах гарцаа олж ядсан л гарц л даа. Түрүүн Байнгын хорооны хурал дээр бас хэлсэн. Шалгасан, хянасан, шүүсэн одоо тэр хүмүүс нь хөдлөхгүй болоод ийм байдал руу очиж байна гэж. 
 

Энэ одоо шүүх засаглалыг бол яг үнэндээ бол ганхсан байдалд аваачина. Яг одоо энэ бичигдсэн хэлбэрээрээ явах юм бол. Үндэсний аюулгүй байдлын зөвлөлийн гурван хүн гэдэг бурхан биш. Үндэсний аюулгүй байдлын зөвлөл эсхүл ажлын алба энийг тогтоох юм уу. Одоо шүүгч нарыг түдгэлзүүлдэг, Ерөнхий прокурорын орлогчийг нь, Авлигатай тэмцэх газрын дарга, дэд даргыг нь гэм буруутай эсэхийг нь тогтоодог, эсхүл хариуцлага тооцох ёстой юм байна гэж дүгнэлт гаргадаг энэ зүйлүүдийг нь харахаар дандаа өнгөрсөн цаг дээр бичигдсэн байгаа. Шүүгч бол мэргэжлийн хувьд зөвшөөрлийг нь түдгэлзүүлсэн байна. Эмчилгээ хийлгэхээр болсон байна. Ерөнхий зөвлөлийн гишүүнээр томилогдсон байна ч гэдэг юм уу. Тэгэхээр тэрийг хэн тогтоох юм. Энэ нэгдүгээрт хамгийн гол нь одоо аймшигтай байдалд аваачина. Тийм учраас энэ дээр тодорхой хүрээ, хашаа барьж явахгүй бол ямар ч байсан Аюулгүйн зөвлөлийн ажлын алба бол ийм ажил хийх хэмжээний потенциалтай газар биш. Тийм учраас энэ дээр өөрчлөлт хийхээс өөр аргагүй. 
 

За энийг дагаад юу явах ёстой юм. Нөгөө шүүгчийг бүх насаар нь томилдог Үндсэн хуулийн өөрчлөлтөө өөрчилж хянаж энэ Шүүхийн ерөнхий зөвлөл гэдэг 5 хүнтэй байгууллага, шүүгч нарыг томилдог. Өнөөдөр хэн нь ярьсан бэ. Бас нэг нэр бүхий 40 хүн байгаа гээд. Шүүх, прокурорт. 
 

Үнэхээр хууль бусаар юм хийгээд энэ болохгүй байгаа энэ хүмүүстээ хариуцлага тооцдог энэ механизмыг нь, тийм хүмүүсийг оруулж ирж байгаа энэ цонх хаалгануудыг нь сайжруулах энэ Шүүхийн захиргааны хуулиа шинэчилж Шүүхийн ерөнхий зөвлөлийг нь өөрчлөхгүй юм уу. 

 

Одоо энэний араас юу гарах юм бэ гэхээр хилс хэрэгт хэлмэгдсэн гээд түмэн хүн гарч ирнэ. Миний хамгийн сайн мэдэж байгаагаар бол Авлигатай тэмцэх газрын дарга тэр Ч.Сангарагчаа, Д.Сундуйсүрэн гэж хоёр хүний юм бол энэ бол цэвэр хэлмэгдүүлэлт байсан. Прокурорын дэргэдэх мөрдөн байцаах албаар дамжиж хэрэг үйлдсэн гэж юманд тохож ажлыг нь хүчээр авсан. 
 

Хянадаг, шалгадаг, шүүдэг бүх тогтолцоог өөрийнхөө гарт байлгах гэсэн санаархал эцсийн бүлэгтээ ийм юм руу авч очиж байгаа юм. Тэгээд эний бид нар одоо том хэмжээгээр нь өөрчлөлтийг нь Үндсэн хуультай юмаа хийхгүй бол энэ ганц нэг хаалга онгойлгож жижиг нүх саравч гаргаж ингээд хийх нь бол өнөөдөртөө бол сайн байж магадгүй. Маргаашдаа бол хамгийн муу хувилбарч байхыг үгүйсгэх аргагүй. Энэ дотроос өөрчлөлтүүдийг гишүүд ярих байх. Энэ бүх шүүгч нарыг түдгэлзүүлэх нөхцөл бүрдүүлсэн ийм юмнууд дээр бол анхааралтай харахгүй бол энэ Аюулгүйн зөвлөл гэж гуравхан хүн сууж байгаа. Ерөөсөө тэгчихье. Ард түмэн энийг хүсэж байна. Хэвлэл мэдээлэл энийг хүсэж байна гээд ийм улс төрийн бодол санаа, тэр сэтгэл хөөрлөөр энийг хийхгүй байхыг үгүйсгэх аргагүй. 
 

Тэгээд энэ систем нь нураад уначихвал энэ улс орон юу болох юм. Тэр 511 дотор чинь сайн муу түмэн янзын хүн байгаа. Тэр 5 хүний гараар орж гарч ирсэн хүмүүс дотор чинь хамгийн болохгүй юмнууд чинь өнөөдөр яваад байгаа биз дээ. Тэгээд энийг нэг мөр хийхгүй бол болохгүй болов уу. Тэр ажлын хэсэг гараад юм явах юм байна гэж харж байсан. Тэр хүрээнд хийгдэх байх. 
 

За ер нь тэгээд төгсгөлд нь хэлэхэд энэ өнөөдөр энэ Ерөнхий шүүгч, Ерөнхий прокурор, энэ хүмүүс зурагт үзэж байгаа байх. Энэ шүүгч, шүүхийн засаглалыг аварч үлдэхийн тулд энэ хуулийг одоо зогсоож зөв хэлбэрт нь явуулахын тулд маргааш өглөө өргөдлөө өгөөд явах ёстой болов уу. Тэгэх юм бол энэ хуулийг хэлэлцэх асуудлыг Их Хурал нэг ямар ч байсан болиулаад зогсоогоод цаашдаа бид нар яах юм бэ гэдэг нэг юмаа хийх боломж бас харагдаад байна л даа. Тэгэхгүй яг энэ байдлаараа явах юм бол энэ ингээд нижгэр юм болно доо. Юу болох бол цаана нь. Энэ хэлмэгдсэн юм байна, энэ хэлмэгдээгүй юм байна, энэ хэлмэгдүүлчихлээ гэдэг өргөдлийг Аюулгүйн зөвлөл рүү бичиж явдаг болно шүү. Аюулгүйн зөвлөлийн ажлын алба энэ өргөдөл хүлээж авах хэмжээнд тэр өргөдөл бүрт хариу өгөөд энэ мөн байна, биш байна гээд хэмжээнд ажиллах уу. 
 

Энэ нэг хариуцлагын механизм, тогтолцоогоо зөв зүйтэй харж явахгүй бол Үндсэн хуулийн өөрчлөлтийг бид нар өөрсдөө харж ярьж хийнэ гэж ярьж явсаар байгаад өнөөдөр ийм байдалд оччихлоо. Оччихлоо. Цаг алдлаа. Дунд нь Засгийн газар ойчлоо, уналаа. Ийм л юм боллоо. 

 

Г.Занданшатар: - Ж.Батзандан гишүүн. 

 

Ж.Батзандан: - За би энэ нэг хэсэг хүмүүсийн яриад байгаад бас нэг жаахан өөрийнхөө бодлыг хуваалцъя гэж бодож байна. Шүүхийн хараат бус байдал, бие даасан байдлыг энэ хуулийн төсөл, энэ хууль муутгачихна гэж яриад байх юм. Одоо тийм сайн байгаа юм уу. Шүүгч хараат бус яг ажиллаж чадаж байгаа юм уу. Бие даасан байж чадаж байгаа юм уу. Яагаад энэ том хэргүүдийг шалгахгүй байгаа юм. С.Зоригийн хэргийг шударгаар шалгаж чадахгүй байгаа шүүх хараат бус бие даасан байна уу. Би асуултаа асууя. 

 

Эрдэнэтийн 49 хувийг шалгаж чадахгүй ээ гээд байгаа шүүх, прокурор хараат бус бие даасан байна уу. Шинфан компаниар манай нөгөө энэ даргын, бүдүүн даргын авсан 20 тэрбумыг шалгаж чадахгүй байгаа шүүх хараат бус байна уу. Прокурор хараат бус байж чадаж байна уу6 60 тэрбумын хэргийг шалгаж чадахгүй байгаа прокурор хараат бус бие даасан байгаа юм уу. 
 

Зүгээр энд сууж байгаа хүмүүсийн заримынх нь толгой нь эргэчихсэн байж магадгүй. Иргэд бол мэдэж байгаа шүү. Хууль хяналтын байгууллагууд аль хэдийнээ хараат бус бие даасан байдлаа алдчихсан гэдгийг Монголын ард түмний 99 хувь нь мэдэж байгаа шүү дээ. Манай энэ танхимд байгаа зарим хүмүүс л мэдэхгүй байх юм. Шүүхийн хараат бус бие даасан байдлыг дордуулах гэж байна гэж. Байхгүй болчихсон шүү дээ. 

 

Одоо Үндэсний аюулгүй байдлын зөвлөл зөвлөмжөө гаргаад шүүхийн энэ байхгүй болсон хараат бус байдал, алдагдсан бие даасан байдлыг чинь сэргээх гэж ажиллаж байна шүү дээ. Төрийн гурван өндөрлөг нийлж байж. Зарим хүмүүс тэгнэ ээ. Зөвлөмж өгөхөөр заавал биелэгдэх чанартай юм уу. Яах вэ, ийх вэ гэж асуух юм. Практикаас хар. Үндэсний аюулгүй байдлын зөвлөмжийн 65 хувь нь бол биелдэг юм билээ. 100 хувь биелэхгүй байж магадгүй. Гэхдээ 65 хувь нь биелнэ. Энэ хууль хяналтын байгууллагын хийгээд байгаа эрүүдэн шүүлтийг 65 хувиар бууруулж чадна гэсэн үг. Логикоор бодвол. 
 

Тэр С.Зориг агсны амь насыг хөнөөсөн хэргийг мөрдөн шалгасан ажиллагаа эрүүдэн шүүлт боллоо гэж 2 жилийн өмнө Ж.Батзандан, Ц.Нямдорж хоёр яриад олон сар тэмцсэн шүү дээ. Тэр Эрдэнэтээс сонгогдсон гишүүд нь дуугараагүй байхаа. Б.Хурцыг дагаад л гүйгээд байсан шүү дээ. Б.Хурц ахыгаа дагаад. 
 

Тэгэхээр одоо ойлгож байгаад би их баярлаж байна. Б.Хурц ахынхаа үгийг одоо Б.Хурц нь ямар хүн бэ гэдгийг одоо таньж эхэлсэнд би бол их талархаж байна. Б.Хурц чинь Францаас хүн хулгай хийж авчраад Д.Энхбатыг шоронд хорьж байгаад тамлаад алчихлаа гэж би олон жил ярьсан байхаа. Б.Хурц чинь үүрэг даалгавар өгөөд Сөүл компанийн Сөүлийн хажуу талын цахилгааны газруудыг дэлбэлүүлэх гэж байсан гэдгийг чинь олон удаа ярьсан байхаа. Б.Хурц чинь үүрэг өгөөд Д.Цогтбаатарыг шоронд хилсээр явуулсан гэдгийг олон удаа бид ярьсан байхаа. Б.Хурц чинь үүрэг өгөөд Тагнуулын хэдэн байцаагч нар Т.Чимгээгийн өрөөнд шоронгийн атамануудыг оруулж шөнөжингөө дарамтлуулсан байна гэж би олон удаа энэ индэр дээрээс ярьсан байхаа. Б.Хурц чинь үүрэг өгөөд ээжийнх нь хашаанд цогцос хаялаа гэж би олон удаа бид ярьсан байхаа. Одоо Эрдэнэтийн асуудлыг ойлгож эхэлсэн Эрдэнэтийн гишүүндээ бас талархаж байгаагаа би илэрхийлье. 
 

Энэ системийг нураачих вий гэж бас зарим нь их эмзэглээд байгаа юм. Энэ системийг нураахгүй яах юм. Энэ систем чинь Монголыг нураачихаад байна шүү дээ. Хүн амын чинь 80, 90 хувь нь ядуу болчихсон. Бүх стратегийн баялаг ордууд хулгайд алдагдчихсан. Шударга ёсны байгууллагууд чинь мафийн гарт очсон. Энэ систем чинь өнөөдөр Монголыг нураачихаад байна. Монголыг нураадаг энэ системийг өөрчилье гэж төрийн гурван өндөрлөг, Улсын Их Хурлын 40 гаруй гишүүн МАНАН, мафийн эсрэг тэмцлээ эхлүүлсэн юм. Юун өнөөдрийн системийг нураачих вий. Шүүхийн хараат бус бие даасан байдлыг байхгүй болгочих вий. Угаасаа байхгүй болсон шүү дээ. 
 

Тийм учраас эрхэм гишүүд минь эрүүл ухаанаар нөхцөл байдалдаа хандаж энэ хуулийн төслийг батлах нь яаралтай, болж өгвөл өнөөдөр баталж гаргах нь зүйтэй байх. Тэр прокурор, шүүгч нар өөрсдөө сайн дураар ажлаа өгчихнө гэдэг юманд, гэнэн цагаан юманд итгэх хэрэггүй ээ. Мафи зүгээр бууж өгдөггүй юм. Мафи зүгээр гараа өргөдөггүй юм. Мафийг нэг бол төр нь тэмцэж байж мафийг дарж авдаг юм. Нэг бол мафийг мафийн аргаар дардаг юм. Монголын төр мафийн эсрэг тэмцлээ эрчимтэй хийх ёстой гэдэг үгийг би хэлэхийг хүсэж байна. Та бүхэнд баярлалаа. 
 

Г.Занданшатар: - Д.Оюунхорол гишүүн. 
 

Д.Оюунхорол: - Би бас нэг хоёр гурван санал хэлье гэж бодож байна. Ер нь бол Монголын нийгэмд шударга бус явдал бий болж олон хэргүүд шийдэгддэггүй, дуулиантай хэргүүд дарагддаг энэ асуудал бол сүүлийн 4, 8 жил бий болсон юм биш ээ. Энэ асуудал бол Монголын төрд одоо сүүлийн 20 жилд бий болсон бугшсан идээ бээр гэж боддог юм. Харамсалтай нь манай гишүүд өнөөдөр зарим нэгэн гишүүд маань бол өнөөдөр сүүлийн 4 жил, 8 жил бий болсон юм шиг юм ярьж байна. Үгүй ээ. Уучлаарай. Энэ одоо 20 жил бий болж байгаа асуудал. Харин энийг одоо өнөөдөр бас гаргаж ирээд ярьж байгаа нь сайн. 
 

Бид нар том дуулиантай хэргүүд яаж дарагдаж байсныг өнөөдөр зарим нэгхэн сүүлийн хүмүүсийн тархинд санамжид байгаа ой санамжид тааруулж гэмт хэргүүдийн тухай ярьж байна. Үгүй ээ. Энэнээс олон гэмт хэргүүд байгаа. Энийг бол өнөөдөр энэ Монголын ард түмэн бол бас бүгдийг нь шүүж тунгааж мэдэж байгаа гэж бодож байна. 
 

Тийм учраас энэ олон алдаа дутагдлыг засаж залруулахын тулд бид бол энэ Улсын Их Хурлын 76 гишүүн маш хариуцлагатай хандах ёстой гэдгийг би Их Хурлын гишүүдийн ярьж байгаатай бол санал нэг байна.

 

Бид нар энэ асуудлыг сэтгэлийн хөдөлгөөнөөр, бид нар энэ асуудлыг асуудлыг шийдсэн мэт дүр эсгэж асуудлыг буруу болгож Монгол Улсын хууль тогтоох байгууллага буруу шийдвэрүүдийг гаргаж бас болохгүй. Болгоомжтой хандах ёстой. Бид өнөөдөр асуудлыг алдаагүй, хийгүйгээр одоо өнөөдрийн байгаа бугшсан идээ бээр болсон алдаа завхрал бол олон удаагийн нэмэлт, өөрчлөлтүүд орж байсан хуулиудын алдаанаас болж байсан гэдгээ хүлээн зөвшөөрөх ёстой. Хүлээн зөвшөөрөх ёстой. 
 

Тийм учраас энэ хуулийн хэлэлцэх эсэх асуудлыг ярилцах явц дундаа бид нар олон асуудлыг маш нарийн тооцоотой, судалгаатай, үндэслэлтэй бас ярилцаж нойр хоолгүй, өдөр шөнөгүй сууж ярих ёстой гэж бодож байна. Тийм учраас өнөөдөр бүх шатны шүүхийн удирдах албан тушаалтан, Ерөнхий прокурор, Ерөнхий прокурорын орлогч, Авлигатай тэмцэх газрын дарга, дэд дарга гээд. Бид нар хүний нэр ярих гээгүй. Бид нар энэ системийн тухай ярьж байгаа юм. Тийм учраас бүрэн эрхийг түдгэлзүүлэх, хугацаанаас өмнө чөлөөлөх асуудлыг хавтгайруулан хууль гаргах замаар шийдвэрлэх маань зөв юм уу, буруу юм уу гэж би Их Хурлын гишүүдийнхээ ярьж байгаатай санал нэг байна. 
 

Тухайн байгууллагын бие даасан, мөн албан тушаалтны хараат бус байдалд халдсан Үндсэн хуулийн шинжтэй зөрчил рүү Монгол Улсын Их Хурал шийдвэр гаргаж болохгүй гэж бодож байна. Тийм учраас энэ асуудалд нухацтай хандах ёстой. 
 

Хоёрдугаарт, ялангуяа Үндсэн хуулийн институт болохоор шүүх, тэр тусмаа шүүгч нарыг огцруулах, чөлөөлөх, бүрэн эрхийг түдгэлзүүлэх асуудлыг хууль ёсны дагуу шийдэхгүй юм бол тэр Ж.Батзандан гишүүний яриад байгаа саяын шүүгчийн хараат бус байдалд хэт хөндлөнгөөс орсон асуудал үүснэ гэж бодож байна. 
 

Гуравдугаарт, хүнийг эрүүдэн шүүсэн, хууль бусаар ял шийтгэсэн асуудлыг тухайн хэрэг маргааныг шийдвэрлэхэд оролцсон албан тушаалтнуудыг хамааруулан бүрэн эрхийг түдгэлзүүлж шалгах асуудлыг Ц.Мөнх-Оргил гишүүний ярьж байгаатай би санал нэг байна. Хууль тогтоомжийнх нь дагуу шийдвэрлэх шаардлага тийм боломж бол бидэнд бас өнөөдөр байна. Эзэнтэй хэргүүдийг нь ярьж болох асуудлуудыг нь. Тийм учраас өнөөдөр бид нар энэ асуудлыг шийдвэрлэх боломжтой гэж бодож байна. 

 

Ш.Раднаасэд гишүүн сая хэлж байна. Ер нь энэ асуудлуудад холбогдсон хүмүүс өөрсдөө өргөдлөө өгчихөж болдоггүй юм уу гэж байна. Би бас энэтэй санал нэг байна. Магадгүй ийм арга замаар шийдвэрлэх боломж бидэнд байгаа гэж бодож байна. 
 

Бүх шатны шүүхийн удирдлага гэхээр сум дундын, аймгийн, дүүргийн, дээд шүүхийн ерөнхий шүүгч нар болон танхимын тэргүүн нар хамаарна гээд өөрөөр хэлбэл хамрах хүрээ нь хэтэрхий өргөн болж байгаа юм биш биз дээ гэж бодож байна. Тийм учраас энэ улсын хэмжээнд 512 шүүгч чинь хамрагдах ийм хэмжээнд одоо орох юм биш биз дээ. Би жишээлбэл шүүгч томилоход оролцож байсан, шүүгч томилуулж байсан хүн биш л дээ. Гэхдээ Монгол Улсын эрх зүйт систем энэ Монголын нийгмийн ардчиллын үнэт зүйлийг бид нар бас өнөөдөр хадгалж авч явах ёстой. Энэ зарчмын байр сууриа бас бариасай л гэж бодож байна. 
 

Бүрэн эрхийг нь түдгэлзүүлэх хэрэгт хамааралтай эсэх нь мэдээж одоо нотлогдвол дараа дараагийн шатанд байгаа тэр шүүгч нарын асуудал албан ёсоор яригдах байх гэж бодож байна. 

 

Гэхдээ өнөөдөр бид нар энэ Үндсэн хуулийн зөрчилд орчихоор хэмжээний шийдвэрийг энэ зааланд бөөнөөрөө сууж байгаад бид нар гаргаж болохгүй учраас тэр шүүх эрх мэдлийг, эсвэл Үндэсний аюулгүй байдлын зөвлөл, эсвэл Ерөнхийлөгч, Ерөнхий сайд, Их Хурлын дарга гурав энэ албан тушаалтнууд хэрэгжүүлэх гээд байгаа юм шиг ойлгогдож байгаад байна гээд байгаа нь Их Хурлын гишүүдийн саналтай би бас нэг ойлголттой байна. Энэ бичигдээд орж ирсэн хууль чинь өөрөө тийм үндэслэлүүд агуулаад орж ирсэн байна. Тийм учраас энэ асуудлууд дээр болгоомжтой хандаад хэлэлцэх эсэхийг нь шийдвэрлээд явах явц дундаа бид нар энэ олон алдаа оноог засаж амьдралд ойр гаргасан олон жилийн алдаа дутагдлаа зөв залруулж засаж сэтгэлийн хөдөлгөөнд хөтлөгдөхгүйгээр бодитой зөв шийдвэрийг гаргаасай гэж бодож байна. 
 

Г.Занданшатар: - Н.Оюундарь гишүүн. 
 

Н.Оюундарь: - За яг одоогийн байдлаар энэ Монгол Улсад нүүрлээд байж байгаа ямар нэгэн байдлаар гэм зэмгүй улсуудыг хилс хэрэгт хутгалдуулдаг, ямар нэгэн байдлаар тэр эрүү шүүлт тулгаж байгаад хэрэг тулгадаг. Тэгээд энэ томоохон хэргүүд шийдвэрлэгддэггүй. Ялангуяа өнөөдөр бас бүлэг дээр ярьж байсан С.Зориг агсны хэрэг дээр ил тод хүний эрх зөрчсөн, илт эрүү шүүлт хийсэн. Одоо үндсэндээ бол хэдийгээр бид нар бичлэгийг нь үзээгүй ч гэсэн сая нөгөө О.Баасанхүүгийн хэлдгээр өнгөт кино шигээр бас ингэж үнэхээр аймшигтай тийм зүйлүүдийг бид нар мэдэрч чадсан. 
 

Ийм зүйлүүдийг бид нар угаасаа тэсэж болохгүй. Тийм учраас яг энийг хийсэн, энийг хянасан, энийг тэр үйлдсэн, гүйцэтгэсэн. Ёстой дээрээс нь хажуунаас нь харж байсан энэ бүх албан тушаалтнуудад энэ хариуцлагатай удирдлагуудад бол бас заавал ч үгүй хариуцлагыг нь тооцох ёстой. Энэ нь өөрөө бол энэ шүүх, хуулийн системд заавал ч үгүй их цэвэрлэгээ хийх ёстой гэдэгтэй бол би санал нийлж байна. Үнэхээр болохгүй байгаа юмнууд зөндөө байна. Тэгэхдээ энэ 511 шүүгч гэдэг юм уу, энэ системд ажиллаж байгаа бүх хүн бол бас тийм биш ээ. Мэдээж тэр дотор 20, 30 ч байдаг юм уу, нэг хоёр ч байдаг юм уу тоог нь одоо мэдэхгүй. Хэдэн шүүгчийн алдаа, тэр бусармаг үйлдэл, энэ бүх гэмт хэргүүдээс болж энэ Монгол Улсын шүүхийн тогтолцоо нь нурах тийм бас аюулд хүрчихээд байна шүү дээ. 
 

Өнөөдөр бид нар ялангуяа сүүлийн үед бид нар одоо ямар нэгэн байдлаар энэ нэг бусармаг энэ үйлдлийг хийж байгаа 20, 30 хүнтэй ч юм уу холбоотойгоор бас бүхэл бүтэн системийн өөрчлөлтийг нь хийх гээд энд өнөөдөр сууж байна. Энэ нь өөрөө бас эмгэнэлтэй явдал болоод байна шүү дээ. 
 

Гэхдээ ер нь шүүх эрх мэдэлд одоо ийм нэг хууль бус замаар ер нь бид нар халдаж ерөөсөө болохгүй. Монголын шүүх тогтолцоо хэдийгээр одоо Их Хурал бүх хууль тогтоомжийнхоо хүрээнд, одоо өөрийнхөө эрх мэдлийн хүрээнд ямар асуудлыг өөртөө татаж авч байгаад хэлэлцэж болох ч гэсэн шүүхийн хараат бус байдал руу бид нар халдаж ерөөсөө болохгүй ээ. Мөн энэ хууль дээдлэх зарчмыг зөрчиж ерөөсөө болохгүй. Энэ Ардчилсан орны эрх зүйт төрийн хамгийн хууль дээдлэх зарчмын гол амин сүнс нь бол өөрөө шүүгчийн хараат бус байдал. Энэ шүүгчийн хараат бус байдал болж байгаа энэ шүүгч, прокурор, одоо АТГ. Тэр халдашгүй байдалд бас өнөөдрийн энэ өргөн барьсан хууль маань бол бас ямар нэгэн хэмжээгээр халдаад байх магадлалтай учраас бас энэ хуулийг бол үнэхээр миний хувьд дэмжих ямар ч боломжгүй гэж бол хувьдаа бодож байна. 
 

Үндсэн хуулийн 47 дугаар зүйл дээр шүүгч хараат бус байх ёстой. Гагцхүү хуульд захирагдана гэж заасан байгаа. Гэтэл энэ Үндэсний аюулгүй байдлын зөвлөлийн зөвлөмжөөр ямар нэгэн байдлаар томилогдож чөлөөлөгдөх юм бол энэ Үндэсний аюулгүй байдлын гишүүнд, гурван хүнд таалагдахыг эдгээр шүүгч нар чинь хүснэ шүү дээ. Хүсэмжилнэ шүү дээ. 

 

Тэгэхээр энэ гурван хүнээс ямар нэгэн байдлаар хамааралтай болж таарах гээд байна. Зүгээр логик ухаанаар ойлгоход тийм байж байна. Үндсэн хуулийн тэр 47 дугаар зүйл, 49.2, 3 дугаар заалтад бас л мөн энэ шүүгчийн хараат бус байдлыг л гаргаж ирж байгаа. Мөн Шүүгчийн эрх зүйн байдлын тухай хуулийн одоо 20 дугаар зүйлд Монгол Улсын Үндсэн хууль болон хуульд тусгайлан зааснаас өөр үндэслэлээр шүүгчийн бүрэн эрхийг хязгаарлахыг хориглоно гэж заасан байгаа юм. Хуульд зааснаас бусад тохиолдолд захиргааны гуравдагч этгээдийн санаачилгаар чөлөөлөхгүй. Ингэж огцруулахгүй байх ёстой гэдгийг бас заасан байгаа юм. 

 

Тийм болохоор энэ Шүүгчийн эрх зүйн байдлын тухай хууль дээр ч гэсэн шүүгчийн өнөөдрийн эрх зүйн байдлыг дордуулж болохгүй гэдгийг бас цагаан дээр хараар биччихсэн байж байна. Ийм дордуулах үндэслэл байх магадлалтай учраас энэ хуулийг ямар нэгэн байдлаар одоо гарц гаргалгааг нь их зөв гаргах ёстой юм байна. Бид нар энд хэдийгээр одоо нэг 20, 30 хүн ч байдаг юм уу, нэг хоёр хүн ч байдаг юм уу энд бусармаг үйл явдлыг өөгшүүлээд байж байгаа тэр хуульчдын талаар, тэр шүүгчдийн талаар, прокуроруудын талаар ярьж байгаа боловч үндсэндээ бас энэ нэг тогтолцооны гажуудал байгаад байна. Би нарын одоо бүрдүүлчихсэн байж байгаа энэ ардчиллыг одоо энэ хорин хэдэн жил бүрдүүлчихсэн байж байгаа энэ нөгөө үнэт зүйлээ бас алдах ийм магадлал бас хүрчихээд байна. 
 

Ийм учраас бид нар энэ тогтолцоогоо бас нэг өөрчлөх, заавал ч үгүй бас нэг Үндсэн хуульдаа ямар нэгэн байдлаар өөрчлөлтийг оруулж байгаад тэр шүүх эрх мэдэл нь ямар байх юм бэ, тэр хариуцлагыг яаж тооцох юм бэ, энэ насан туршдаа шүүгчээр томилогддог байх нь зөв юм уу, буруу юм уу гэдэг энэ асуултад бид нар зайлшгүй хариулах ёстой болж байна. 

 

Тэгэхээр энийг өөрөө бид нар тогтолцооны бас нэг өөрчлөлтийг бүр зайлшгүй хийх ёстой. Энэ нь Үндсэн хуулиараа энийгээ өөрчлөх шаардлагатай байна. Тийм болохоор бид нар хүний талаар биш. Харин эсрэгээр энэ тогтолцоог яаж эрүүл саруул болгох вэ гэдэг тал дээрээ ухаанаа уралдуулах ёстой юм. 
 

Г.Занданшатар: - Ц.Нямдорж гишүүн. Одоо гурван хүн эсрэг үг хэлсэн. Одоо ганцхан дэмжиж үг хэлэх л. Ц.Нямдорж гишүүн. 
 

Ц.Нямдорж: - Би энэ хэлэлцээд Их Хурал шийдвэрээ яаралтай гаргах ёстой л гэж бодож байна. Ямар шийдвэр гаргах гээд. Та бүхэн өөрсдөө мэднэ биз. Ш.Раднаасэд дарга энэ асуудлыг шүүмжилж байгаа бол зөвтгөөд засаад бичээд гаргана биз дээ. 
 

Би нэг л юм мэдэрсэн. Энэ эрүүдэн шүүсэн явдалд ямар нэгэн хэлбэрээр оролцсон хүмүүс ажлаа хийж байгаа цагт энэ цаашаа явахгүй юм билээ. Байдаг бүх арга хэрэгслээр өөрсдийгөө өмөөрөх, зөвтгөх, хийж байгаа ажилд садаа болох, хэрэг нээж айлгах ийм л юм хийхийг чинь би энэ жил 5 сар үзлээ шүү дээ. Биеэрээ мэдэрлээ. Мах цусаараа мэдэрлээ. Тэр өршөөлийн чинь асуудлыг би ярьж үзсэн. Явахгүй юм билээ. Уучлалын чинь асуудлыг ярьж үзсэн. Явахгүй юм билээ. 

 

Цорын ганц гэрчийг нь шүүх хуралд оруулахгүйгээр бусад хүмүүст ялын дээдийг тулгаж болох уу. Жишээ нь. Дээд шүүхийн ерөнхий шүүгч тухайн үед мөрдөж байсан хуулиа зөрчөөд энэ хэргийг булааж даргалсныг юу гэж ойлгох юм. Энүүгээр чинь Дээд шүүхийн бүрэн бүрэлдэхүүнээр хэргээ хянуулах тэр шийтгүүлсэн хүмүүсийн нэг шат байхгүй болсон. Энэ шүүхийн хараат бус байдал хамгаалах гэдэг чинь хууль дээдэлдэг, хуулиа биелүүлдэг шүүхийн тухай асуудал ярьдаг болохоос биш хуулийг дур зоргоороо мушгин гуйвуулж ашигладаг шүүхийн тухай асуудал биш шүү дээ хөө. Энийг ойлгож байгаа юу. 
 

Яасан их шүүхийн бие даасан байдлыг ярьдаг болчихов. Өнөөдөр. Тэрэндээ хүрч ярих юм бол шүүхэд над шиг олон байр бариулж өгсөн сайд байхгүй шүү. Зөндөө эд нарын төлөө зүтгэсэн. Ингэж Монгол хүний эсрэг, Монгол хуулийн эсрэг, Монгол түмний эсрэг ажилладаг улаан цагаан ажилладаг шүүгчийг би үзээгүй юм байна. 
 

Тэр Дээд шүүхийн захиргааны танхимын шүүгчийн тухай би зөндөө ярьсан. Энийг чинь яах ёстой юм. Ингээд халаглаад суугаад байх ёстой юм уу. Эд нар чинь тэнгэр юм уу, бурхан юм уу, эзэн юм уу. Яршиг л байна шүү дээ. 
 

Монгол Улс энэ Их Хурал шийдвэр гаргаж чадахгүй бол Монгол Улсын Их Хурал эрүүдэн шүүхийг дэмждэг төр болж хувирна шүү. Шүүсэн нь үнэн. Эрүүдсэн нь үнэн. Гурван үе шаттайгаар эрүүдсэн. Барихын өмнө бүтэн жил мессеж утсаар дарамталж гэрийнх нь гадаа хүний хүүр хаяж, эндээс хүн явуулж зодоон үүсгэж хэрэг үүсгүүлж бүтэн жил дарамталсан. Барьж аваад бүтэн жил хорьж дарамталсан. Шийтгэснийх нь дараа ганцын өрөөнд байлгаж бүтэн жил дарамталсан. 3 жил 8 сар болж байна. Энэнээс илүү яаж тамлах гэсэн юм энэ хүмүүсийг. Ийм юм хийсэн хүмүүс нь шүүхийн бие даасан байдлын тухай гишүүдэд илтгэл бичиж өгөөд. Зарим гишүүд тэрийг нь уншаад өнөөдөр сууж байна шүү дээ. Хогийн харагдаж байна. Хөгийн харагдаж байна. Новшийн харагдаж байна шүү. 
 

Би энэ 1937 оны серикийн эсрэг. Серикийн эсрэг эцсээ хүртэл тэмцэнэ шүү. Энийг өөгшүүлдэг этгээдүүдтэй хэнтэй ч байсан би ярина шүү. Яасан их хүний зовлонд ханадаггүй юм. Цаддаггүй юм. Цагаан сараар ээжтэй нь очиж золгочихоод наашаа эргээд тамлагчтай нь найзлаад явдгийг чинь юу гэж үзэх юм. Энэ ариун явдал мөн юм уу. Тэр муу ядарсан чавганцыг тавлаад байгаа юм уу хаашаа юм. Зүгээр л байгаарай зарим нь. Би хариуцлагатай юм ярьж байна шүү. 
 

Одоо суугаад тэр 6 өдөр, шөнө тамласан бичлэгийг нь та нар үз. Энэ О.Баасанхүүд бүр тусгай өрөө гаргаж өгч байгаад, түгжиж байгаад үзүүл энд. Хэтэрч байна. Өмөөрөх юмаа л олж өмөөрөөрэй. 
 

Өөрсдийнх нь эрх ашгийг хамгаалдаг этгээдүүд тэнд сууж байгаа учраас та нар улаан цайм хуйвалдаж байгаад хамгаалж байгаа шүү дээ. Мэдэхгүй байгаа юм уу та нарыг. 

 

Г.Занданшатар: - Нийт 6 гишүүн үг хэллээ. Гишүүд үг хэлж дууслаа. Шүүгчийн эрх зүйн байдлын тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн Прокурорын тухай хуульд нэмэлт, өөрчлөлт оруулах тухай, Авлигын эсрэг хуульд нэмэлт, өөрчлөлт оруулах тухай хуулийн төслүүдийг хэлэлцэх нь зүйтэй гэсэн Байнгын хорооны саналын томьёоллоор санал хураалт явуулъя. 
 

Санал хураалтад 55 гишүүн оролцож, 45 гишүүний саналаар буюу 81.8 хувиар Байнгын хорооны санал дэмжигдлээ. 

 

Хуулийн төслүүдийг хэлэлцэх нь зүйтэй гэж гишүүдийн олонх үзсэн тул төслийг үзэл баримтлалын хүрээнд хэлэлцэхийг дэмжсэнд тооцон анхны хэлэлцүүлэгт бэлтгүүлэхээр Хууль зүйн байнгын хороонд шилжүүлж байна. 

 

Өнөөдөр зарим Байнгын хорооны өөрчлөлт. Дараагийн асуудалд оръё. 
Дөрөв. Зарим Байнгын хорооны бүрэлдэхүүнд өөрчлөлт оруулах тухай Улсын Их Хурлын тогтоолын төсөл байна. 

 

Байнгын хороодод өөрчлөлт оруулах тухай тогтоолын төслийг намын бүлгийн саналыг үндэслэн танилцуулж байна. Энд Зарим Байнгын хорооны бүрэлдэхүүнд өөрчлөлт оруулах тухай Монгол Улсын Их Хурлын тухай хуулийн 7 дугаар зүйлийн 7.1.7 дахь заалт, 22 дугаар зүйлийн 22.1 дэх хэсэг Монгол Улсын Их Хурлын чуулганы хуралдааны дэгийн тухай хуулийн 14 дүгээр зүйлийн 14.3 дахь хэсгийг үндэслэн Монгол Улсын Их Хурлаас ТОГТООХ нь: 

 

Улсын Их Хурлын гишүүн Дуламсүрэнгийн Оюунхорол, Лувсаннамсрайн Оюун-Эрдэнэ нарыг Аюулгүй байдал, гадаад бодлогын байнгын хорооны, Улсын Их Хурлын гишүүн Лувсаннамсрайн Оюун-Эрдэнийг Нийгмийн бодлого, боловсрол, соёл, шинжлэх ухааны байнгын хорооны бүрэлдэхүүнээс тус тус чөлөөлсүгэй. 
 

Улсын Их Хурлын гишүүн Дамдины Цогтбаатар, Цэдэнбалын Цогзолмаа нарыг Аюулгүй байдал, гадаад бодлогын байнгын хорооны, Улсын Их Хурлын гишүүн Дуламсүрэнгийн Оюунхоролыг Нийгмийн бодлого, боловсрол, соёл, шинжлэх ухааны байнгын хорооны гишүүнээр тус тус баталсугай. 
 

Энэ тогтоолыг 2019 оны 3 дугаар сарын 26-ны өдрөөс эхлэн дагаж мөрдсүгэй. 
 


За Ц.Нямдорж гишүүн асуулт асууна. 
 
Ц.Нямдорж: - Энэ саналыг дэмжиж байна. Би танаас нэг юм асуух гэсэн юм. Энэ Тусгай хяналтын дэд хороо, Хүний эрх дэд хороо хоёрынхоо бүрэлдэхүүнийг өөрчилж өгөөч. Яриач. Энэ Тусгай хяналтын дэд хороо ажлаа хийх шаардлага байна. Анх энэ аймшигтай өргөдлүүд ирж байхад шилжүүлсэн. Нэг ч удаа хуруугаа хөдөлгөсөнгүй. 

 

Энэ хүний эрхийн төлөө явдаг. Энэ тусгай албаны нууц ажлыг үздэг. Ямар нэгэн хэмжээгээр. Хууль ном зөрчигдөж байгаа бол тэрийг нь гаргаж тавьдаг, таслан зогсоодог. Ийм ажил хиймээр байна шүү дээ. 

 

Миний ярьж байгаа юм бол энэ завхралаас нэг жижигхэн юм ярьж байгаа шүү. Цаад талд нь тэр хууль бусаар хүн амьтныг тагнасан, чагнасан тоо хэмжээ хязгаараа алдсан шүү. Тэр ажлын хэсэг гэдэг юм чинь хүссэн болгоноо тагнаж байсан шүү. Энийг одоо шалга. Тусгай хяналтын дэд хороогоо ажилд нь оруул. Бүрэлдэхүүнийг нь соль оо. Энийг хэзээ хийх вэ гэдгийг л би танаас асуух гэж байгаа юм. 
 

Энэ Ардын намын бүлгийн дарга энд онцгой анхаарал хандуулмаар байна. Энийгээ ажилд нь оруул. Энэ тагнадаг, чагнадаг, нууцаар ажилладаг алба чинь аюултай нөхцөл байдлыг бий болгосон байна. Мэдрэхийн дээдээр мэдэрч байна. 
 

Эд нарын ажлын талаар шүүмжилсэн хүн болгон дээр хэрэг нээдэг болсон байна. Утсыг чагнадаг болсон байна. 75-тай ядарсан чавганцын утас чагнадаг болсон байна эд нар. Юу гэсэн үг юм. Хүүхдийг нь аваачаад шоронд хийчихээд ээжийнх нь утсыг чагнаад байдаг. Энэ дэд хороогоо ажилд нь оруул аль гэж би хэлэх гэж байна. 
 

Г.Занданшатар: - Улсын Их Хурлын гишүүдтэй санал солилцож зөвлөлдөөд Монгол Ардын Намын бүлгээс оруулж ирсэн саналын дагуу энэ өөрчлөлтийг оруулж байгаа. Улсын Их Хурлын тухай хуулийн 7.1.7, 22.1, 27.1.5 дахь заалтуудыг үндэслэн Хүний эрхийн дэд хороо, Тусгай хяналтын дэд хороодын бүрэлдэхүүнд өөрчлөлт оруулах асуудлыг оруулж ирэхийг Монгол Ардын Намын бүлгийн даргад бас чиглэл болгож байна. 

 

Энэ бүлгүүдэд бүлгүүдийн саналыг хэлэлцэж дэмжиж байна. Энэ асуудалтай холбогдуулж үг хэлнэ. Энэ асуудал дууслаа. За энэ асуудлыг. 

 

Тогтоолын төслийг баталъя гэсэн саналын томьёоллоор санал хураалт явуулна. Байнгын хорооны бүрэлдэхүүнд өөрчлөлт оруулах тухай Улсын Их Хурлын тогтоолыг баталъя гэсэн саналын томьёоллоор санал хураалт явуулж байна. 

 

Саналыг 54 гишүүний 45 нь буюу 83.3 хувийн саналаар дэмжлээ. Тогтоолын төсөл батлагдлаа. 

 

Зарим Байнгын хорооны бүрэлдэхүүнд өөрчлөлт оруулах тухай Улсын Их Хурлын тогтоолын төслийн эцсийн найруулга дээр саналтай гишүүн байна уу? Тогтоолын эцсийн найруулга дээр өөр үг хэлэх юм бол би кнопыг чинь тасална шүү. За О.Баасанхүү гишүүн.
 

О.Баасанхүү: - Энэ одоо юу болоод байгаа юм бэ. Коммунизм болчихоод байгаа юм уу, хаашаа юм. Байнгын хороонд орох, Байнгын хорооноос гарах, Тусгай хяналтын дэд хороонд орох, орохгүйгээс бүх саналуудыг чинь Улсын Их Хурлын гишүүдээсээ авдаг шүү дээ. Зөвхөн бүлгийн гишүүд Байнгын хороонд орно, орохгүй гэсэн юм байхгүй. 
 

Би тийм учраас наад дээрээ жичид нь, эсвэл чиглэл өгөх хэрэгтэй байна. 

 

Г.Занданшатар: - Энэ хэлэлцэж байгаа асуудалтай холбоогүй асуудал байна. Гишүүд бүлгийн даргадаа өгөөд саналаа уламжилж байгаа. Бие даасан гишүүн бол Улсын Их Хурлын даргад бичгээр асуудлаа ирүүлээд асуудлаа шийднэ. 

 

Өнөөдрийн хэлэлцэх асуудлууд, нэгдсэн хуралдаанаар хэлэлцэх асуудал дууссан тул хуралдаан өндөрлөснийг мэдэгдье. 

 

Маргааш өглөө 10.00 цагаас Хууль зүйн байнгын хороо. 09.00 цагаас Хууль зүйн байнгын хороо, 11.00 цагаас нэгдсэн чуулгантай. 

 

Эцсийн найруулга дээр саналтай гишүүн байхгүй гэж тооцлоо. Байхгүй байна. Тийм ээ. За. 

 
Дууны бичлэгээс буулгасан:

ПРОТОКОЛЫН АЛБАНЫ 

ШИНЖЭЭЧ 






Ц.АЛТАН-ОД

